
ЁМДУГОНЫ ХЪУЫДЫТЁ

НЁ НЁРГЁ ПАДДЗАХАД ДАРДДЁР ДЁР
 ЦЁУЁД РЁЗТЫ ФЁНДАГЫЛ!

Ахицæн сты Уæрæсейы Федерацийы Президенты æвзæр-
стытæ.

Фыццаджыдæр мæ фæнды, чи дзы архайдта, уыдонæн се 
‘ппæтæн дæр раарфæ кæнын сæ граждайнаг зондахаст, уавæр 
æмбарыны æмæ патриотизмы тыххæй. Мах иууылдæр иумæ 
схъæлæс кодтам нæ нæргæ паддзахады фидæныл.

Цæгат Ирыстоны цæрджытæ æмзондæй æвзæрстытæм кæй 
æрбацыдысты, уымæй равдыстой, Уæрæсейы политикон царды 
сæйраг фæзындмæ бæрнон цæстæй кæй кæсынц, уый. Уæлдай 
арфæ нæ кадджын ветерантæн æмæ хистæр фæлтæры минæвæрт-
тæн, стæй, фыццаг хатт чи хъæлæс кодта, уыцы фæсивæдæн æмæ, 
йæ хъæлæс раттынмæ æгас бинонтæй чи æрбацыд, уыдонæн.

Стыр бузныг зæгъын мæ фæнды республикæйы территори-
алон æвзарæн къамисты æмæ хайæдты уæнгтæн æвзæрстытæм 

цæттæ кæныны æмæ сæ æмбæлгæ уагыл ауадзыны тыххæй. Бирæ 
адæм ма æрбацыд, хайæдты æвзарæн къамистæ хæдзари-хæдзар 
кæй æрзылдысты, уый тыххæй. Уыцы куыст дæр æмбæлгæ 
уагыл ацыд. Æвзæрстыты уагæвæрдтæ аразгæ уыдысты къа-
мисы алы уæнджы профессионализм æмæ æвзарджытæм хорз 
цæстæй ракæсынæй. Уым дæр сарæхстыстут, куыд хуыздæр 
гæнæн уыд, афтæ!

Æвзæрстытæ, закъонмæ гæсгæ куыд æмбæлы, цæмæй афтæ 
нымад æрцæуой, ууыл бирæ алы æмвæзадты кусджытæ бацар-
хайдтой. Бузныг зæгъын республикæйы æппæт муниципалон 
иугæндты сæргълæуджытæн, бынæттон хиуынаффæйады ор-
гæнты кусджытæн, дзыллон-хабархæссæг фæрæзты, электрон 
тыхы æмæ бастдзинады минæвæрттæн, Культурæйы, Æнæниз-
дзинад хъахъхъæнынады, Спорты, Æнæнхъæлæджы уавæрты 
министрадтæн æмæ, æвзарæн хайæдты нывыл уаг чи сæвæрдта, 
уыцы барадхъахъхъæнæг оргæнтæн.

Бузныг бархионтæн сæ зæрдиаг куысты, зæрдæмæхъаргæ æн- 
къарæнты æмæ цымыдисаг фембæлдтыты тыххæй!

Сæрмагондæй арфæ кæнын РЦИ-Аланийы Хицауад æмæ 
Парламентæн æмæ республикæйы Сæргълæууæг Сергей                    
Меняйлойæн.

Хицæнæй ма фæнысан кæндзынæн, æртæ боны дæргъы æвзæр-
стытæм кандидатты номæй йæ цæст чи дардта, уыдоны дæр. 

Иууылдæр иумæ сарæзтам тынг ахсджиаг æмæ хъæугæ                            
хъуыддаг!

Арфæйаг ут!
МОРГУАТЫ Жаннё,

Цёгат Ирыстоны Центрон ёвзарён къамисы сёрдар

Ё М Ё Ц А Г Ъ Т А 
Д З Ё Н Г Ё Р Д Ж Ы Т Ё У А Л Д З Ё Г

Х О С Т Ы Х Ъ О Т Ы З и н ё

                          * * *
Д з ы ц ц а, д ы д ӕ р к у ы д с ӕ д ы х д ӕ  б ы н т о н дӕ р, 
Ӕ в и к ӕ н ы н ц д з ы ц ц а т ӕ  дӕ р ӕ д ы х!
Н ы т т у х- м а, ц ӕ й, д ӕ  дӕ л л а г х ъ у ы р м ӕ  зӕ р д ӕ  
Ӕ м ӕ  йӕ м м а у а д з м а с т ӕ м ӕ  ф ы дӕ х!

М ӕ н ӕ н м ӕ  бӕ л л и ц: д у н е у а ӕ р д х ӕ р ӕ н, 
Ц ӕ м ӕ й н ӕ  у а ф ы д лӕ г ӕ м ӕ  ы з н а г, 
Ф ӕ л ӕ  кӕ м ӕ н д ӕ р, ц а в ӕ р д ӕ р с ӕ л х ӕ р ӕ н 
З ӕ х х ы х у ы л ф ы д ӕ р н а л ц ӕ у ы й ӕ  м а р г.

Д з ы ц ц а, н ы т т у х д ӕ  дӕ л л а г х ъ у ы р м ӕ  зӕ р д ӕ , 
« Ц а р д х о р з ӕ р м ӕ с т д ӕ р у а р з т ӕ й у » м ы н з ӕ г ъ, 
Ц ӕ м ӕ й м ӕ  у д мӕ  ц а вӕ р д ӕ р с ӕ л х ӕ р т ӕ  
С ӕ  с а у б а з ы р т ы л м а хӕ с с о й ф ы д ӕ х.

                          * * *
К у ы з о н и с н ы р, г ы ц ц и, к у ы д т ы н г ф ӕ л л а д д ӕ н!
М ӕ  зӕ р д ӕ й ӕ н ӕ п п ы н ӕ р ӕ н ц о й н ӕ й.
Д ӕ  х ъ а р м к ъ у х м ы н мӕ  н ы вӕ р з ӕ н ы а к ӕ н, 
Ӕ м ӕ  кӕ д а у а и н и у ч ы с ы л ф ы н ӕ й.

Д ы т а к ӕ д д ӕ р а у м е ‘ н ц о й а д ф ӕ х ъ а х ъ х ъ ӕ н 
( Лӕ д ж ы з о н д у ф ы д ӕ х х ъ ӕ с т ӕ  н ы р м а...)  
Ӕ р м ӕ с т- и у р а й с о м р а д ж ы р у д з ы н г б а к ӕ н, 
Ц ӕ м ӕ й р ӕ у у д д з ӕ ф б а к ӕ л а м ӕ н м ӕ .

Ц ӕ м ӕ й с ӕ у ӕ х с и д б а х у д а ц ъ ӕ х а р в ӕ й, 
Ц ӕ м ӕ й м ы н з а р а д о н у ы л ӕ н ф ӕ р н ӕ й, 
Д ӕ  б ы л тӕ - и у мӕ  цӕ с т ы х а у т ы л а в ӕ р,  
М ӕ  ф ы н д дӕ с а з ы р а з д ӕ х о й ц ӕ м ӕ й.

Поэз

                 * * *
Хатт мӕ ӕрфӕнды худын, 
Худын дзыхыдзагӕй 
Уӕлӕ арвы онг 
Афтӕ, ӕбӕрӕг худтӕй. 
Сабийау...

Уӕд Гыццийы сусӕг ба, 
Ӕхсырхӕццӕ ба, 
Мӕ русы дзыхъхъӕй 
Малусӕгау 
Сдары йӕ сӕр, 
Айсафы митуазал 
Ӕмӕ
Ӕцӕгӕлон фӕлывд узӕлд 
Мӕ уадултӕй, 
Мӕ удӕй.

СОТТИТЫ Риммё

                         НЫР УАЛДЗЁГ У 
Ныр уалдзæг у. Зæлдагпоцкъо хæрис 
Æрæнкъард ис дыууæ фæндаджы астæу. 
Æвæццæгæн, нымайы уый йæ азтæ 
Æви æнкъары уалдзæджы фæдис.
 
Ныр уалдзæг у. Фыццаг кæрдæг фæдис 
Йæ риуы ‘мдзагæй хъæр кæны нæ кæмттæм: 
– «О паддзах-æрдз!  
                         Дæ диссаджы æгъдæуттæй 
Мæ зæрдæйæн æнцойдзинад хæссыс!» 

О, уалдзæг у. Æппæт дуне ныррухс. 
Ныззæлланг кодта малусæг йæ зарæг. 
Ысдардта хурмæ уарзон зæхх – нæ дарæг – 
Фæззыгæнды хъæдабæхуыз цъæх рус.

              АМОНДЁН ЁВДИСЁН 
Æрдз фæрайдзаст. Дон фæрæвдз. 
Уалдзæг та æрцыдис! 
Дымгæимæ хъазы бæрз, 
Поцкъо йыл фæзындис.

 Акæс, уæд ныффæзгъæр мит, 
Уд исыныл бафтыд, 
Мысы карз хъызты æхситт, 
Фæлæ й’ афон ацыд. 

 
Сауцъиу дард бæстæй æртахт, 
Зарджытæ нын зары. 
Самадта дзывылдар загъд, 
Йе ‘нгуыр доны дары. 

Хуымгæнд базмæлыд. Йæ фаг 
Сулæфыдис хурмæ. 
Адардта дзы гутон таг 
Арвгæроны цурмæ. 

Дуне уалдзæджы къæсæр 
Царды фæндтæ уафы. 
Сисы хур йæ зæрин сæр 
Ирд копрадзхуыз арвыл. 

Æмæ мин зæрин тыны 
Царддар зæхмæ ‘лвисы. 
Уалдзæг, дидинуалдзæг, ды –
Амонды æвдисæн.

ГОДЖЫЦИАН – ЧЕЛДЫТЫ Надя

                  * * *
Арвы кæрæтты сырх бæхыл
Сиры сырх сæуæхсид.
Уый сырх чыргъæды фæлдахы
Ставд мыртæ, сырх-сырхид.

Сырх зынгæй гуырд бур тынты хал
Пиллон арты ризы.
Даргъ цæхæркалгæ æндахыл
Боны рухс æрхизы.

Рагъыл дзæбидыртæ кафынц,
Зилахар – къуындæг тыргъ.
Дзæхст! – зынджы цæхæрты фæлгонц
Хохы риуыл апырх.

Æврæгътæй гуырд цыргъдзаст цæргæс
Басыгъта йæ базыр.
Хъæды зардвæдисты хъæлæс
Ивазы йæ фæндыр.

Урс æхсæрдзæн хуры тынтæм
Даргъ дзыкку æрфаста. 
Терк йæ дурджын змæлæг былтæм
Уылæнтæ фæхаста.

Нартхоры къæбила дидин
Райхъал хуры хъармыл.
Уый бæркадджын фарны гуыдын
Адих кæндзæн цардыл.

                СЁРДЫГОН ЁХСЁВ 
                 МАЙРЁМАДАДЖЫ

Бæлæсты къæрцхъус сыфтæртæ
Ризгæ сыр-сыр систой,
Стъалыты æрвон цæхæртæ
Цæсты тигътæ истой.

Цады уæлцъар Мæйы хуызист
Фелвæста уæларвæй,
Бонвæрнон уа, дард «Хæрдзы» фист,
Ирддзæст «Хоты» авдæй.

Хуызисæджы рог уылæнты
Арвы къуырф – æнæбын,
Сатæг доны узы уæртæ
Дун-дуне Галæгон!

Цæугæдоны урсбарц уылæн,
Хъус, цыдæртæ дзуры.
Дуртимæ йæ хъаугъа уымæн – 
Йе ‘мхуызоны суры.

Цъæх æрдузæй зарæг зæлы,
Ацахстон йæ кæрон.
Уды ацы ‘хсæв ывзары
Рухс сæнттæ æгæрон!

Хъæды роны дымгæ ‘рæмбæхст – 
Бафæллад йæ сирдæй.
Мæй ныффæлурс æмæ ‘рбайсæфт
Бонвæрноны ирдæй.

Тагъд та хъардзысты сæ удтæ
Уасджытæ сæ зардæй.
Бон сæуæхсиды дзыккутæ
Хъавгæ фасдзæн дардæй.

                                                     КОКОЙТЫ Эльзё

                     * * *
Ард дын хёрын ёз поэты ёрхёндёгёй:

                                 Ничи дё уарзта мёнау…
                        ХАДЖЕТЫ Т.

Ард дын хæрын æз мæ уарзты æрхæндæгæй:
Ничи дæ уарзта мæнау.
Фæлæ… Цы давы мæ уарзт? 
Йе мæ цæссыгтæ?
Æмæ… Мæ уды рæдау?..

Зонын,
Æмбардзынæ искæдбон ‘нæмæнгæй
Ме знæт зæрдæйы рæвдыд.
Сыстдзæн дæ разы фæскъæвда арвæрдынау
Цæссыгты зыд.
Æмæ дын цадæг
Дæ риумæ æвналдзæнис
Сабыр хуыснæгау, хъуызгæ.
Сусæг ныхæстæй дæ хъусы цы зæгъдзæнис,
Уый-иу нымбæхс!..

                 * * *
Æхсæв райсомы хъæбысы
Райхъал, фесхъиудта æваст.
Зæрдæ адæргæй ныррызтис, –
Мачи базона йæ уарзт?!
Æмæ…
Мадардæй ныййарц и,
Бон нæма ‘рбацъæх и, уæд.
Риуы бамбæхста йæ уаз цин, 
Æртæх бамбæрзта 
Йæ фæд!..

                    О, МЁЙ!
Бæрзонд арвæй зæхмæ
Дæ тæмæнкал урс
Кæй зæрдæйы артмæ
Ныххæссы йæ рухс?

Дæ удæхцон касты
Цы фарн ис, цы арт?..
Дæ сагъæсты басты
Цы ‘мбæхсыс? –
Кæй уарзт?!

Бæрзонд арвæн зæхмæ
Ныхъхъусы дæ хъус.
Кæй уарзты цырæгътæм
Æфтауыс дæ рухс?

БАСИТЫ Зёлинё

                           ЦӔУЫН ДӔУМӔ
Уӕларв мӕ дзыкку дауы ныр цъӕх армӕй, 
Мӕ зӕрдӕмӕ йӕ фӕлмӕн хуыз ныххызт. 
Рӕвдауы мӕ сызгъӕрин хур йӕ хъармӕй, 
Мӕ дӕллаггуырыл рог дымгӕ ныттыхст.

Цӕуын дӕумӕ. Ӕрбалхъывтон мӕ риумӕ 
Цыбыр фыстӕг: «Ӕнхъӕлмӕ дӕм кӕсын...» 
Кӕнын хӕлӕг мӕхӕдӕг дӕр мӕхимӕ, 
Мӕхи цӕстӕй мӕ амондӕн тӕрсын.

Нӕ фембӕлдмӕ ӕрмӕстдӕр иу уысм баззад, 
Ӕнӕхъӕн уысм – нӕ фембӕлдмӕ нырма!
Мӕ зӕрдӕ рогдӕр бумбулийӕ фестад, 
Пӕр-пӕр кӕны, гӕлӕбу у цыма.

Ӕвӕдза, цас ис бауарзӕг зӕрдӕйы
Ӕрвон арты ӕнӕкӕрон рӕвдыд!
Цӕуын дӕумӕ – фылдӕр амонд нӕ вӕййы!
Цӕуын дӕумӕ – фылдӕр амонд нӕ уыд!

                    * * *
Дардмӕ фӕлыгътӕ мӕ уарзтӕй,  
Зӕрдӕйы – судзӕггаг маст.
Баззад мӕ бӕллиц ныфссастай, 
Цард мӕм зындонау фӕкаст.

Уыцы сӕрдыгон изӕртӕ 
Зӕрдӕ фӕмысы ныр дӕр. 
Фӕндыры диссаджы зӕлтӕ – 
Амонды ‘хсидгӕ цӕхӕр.



14

Бӕстӕ ныссабыр. Ӕрмӕстдӕр 
Арвӕй ӕнкъард мӕй кӕсы.
Фӕндыры зӕлтӕ дӕ фӕстӕ 
Рог дымгӕ дардмӕ хӕссы.

Зонын ӕй, цард у фӕлварӕн. 
Калдзӕн та хур дӕр тӕмӕн.
Амонд ӕнӕ дӕу ыссарын, 
Оххай, цӕй зын у мӕнӕн.

                      * * *
Ӕрвон тыгъдады ленк кӕны цыргъ мӕй –
Ӕхсӕвон арвы иудадзыг ӕлдар.
Йӕ алфамбылай иунӕг сыбыртт нӕй, 
Ӕгуыппӕг дуне – рог уддзӕфы бар.

Алӕмӕттаг у алцы: уӕлдӕф, ӕрдз,  
Кӕлы уӕларвӕй махыл рухс цӕхӕр.
Зӕххы цъарыл – ӕрмӕстдӕр ды ‘мӕ ӕз 
Ӕмӕ нӕ уарзт, – ӕппӕтӕй дӕр уӕлдӕр.

О Уарзонад – ӕнӕрæнцайгӕ арт, – 
Табу дын уӕд, мӕ хъысмӕт у дӕ бар! 
Табу, Ыскӕнӕг – барухс кодтай цард! 
Табу дын уӕд – мӕ зӕрдӕйы хӕлар!

УАТАТЫ БИБО: 85 АЗЫ

(1939 – 2000)

Отеллойы хъыг бахсыдта мё зёрдё,
Чермены ёфхёрд басыгъта мё риу.
Эдипы мастёй бакуырм дён бынтондёр,
Мёхи ёнкъарён сурёттимё сиу.

ДЁ НОМЁЙ – БУЦ, 
ДЁ КАДЁЙ – КАДДЖЫН! 

Бæтæхъойыхъæу Ирыстонæн цы кадджын æмæ фæрнджын хъæбул-
тæ схъомыл кодта, уыдоны ‘хсæн ирдæй бæрæг дары Уæрæсейы æмæ 
Цæгат Ирыстоны адæмон артист, Хетæгкаты Къостайы номыл паддза-
хадон премийы, Тæбæхсæуты Балойы премийы лауреат, Таджикиста-
ны Республикæйы Рудакийы номыл паддзахадон премийы лауреат, 
нæ республикæйы раздæры Культурæйы министр, Цæгат Ирыстоны 
паддзахадон Ирон академион театры аивадон разамонæг, режиссер, 
зарæггæнæг, диссаджы зæрдæхæлар æмæ сывæллонау æнкъарæгой 
зæрдæйы хицау Уататы Бибо. Уымæн йæ ном хаст æрцыд, Уæрæсейы 
национ хæзнатыл нымад чи у, культурæйы номдзыд архайджыты уыцы 
кадджын номхыгъдмæ. Уымæй канд йæхицæн не скодта кад, фæлæ 
æгас Ирыстонæн дæр. 

Бибойæн йæ фыд Зауырбег 1943 азы фæмард Фыдыбæстæйы Стыр 
хæсты. Йæ хо Азæимæ сæ сæхимæ акодтой сæ мадырвадæлтæ, хъомыл 
сæ кодта сæ мадымад.

 Иухатт Буронмæ (уым ахуыр кодтой сывæллæттæ) æрцыд Баллаты 
Валодя. Уый ирон театрæн æвзæрста курдиатджын фæсивæд. Йæ цæст 
æрæвæрдта Бибойыл æмæ йæ æрбахуыдта театрмæ. Уым чызджытæ 
æмæ лæппуты цæттæ кодтой дарддæры ахуырмæ. 

Бибо тынг бирæ уарзта аивад, æнувыд уыд йæ хæстæджытыл, йæ 
алыварс адæмыл, йе ‘мкусджытыл. «Хæрзконд» – афтæ йæ хуыдта 
Тæбæхсæуты Бало.

 Мæскуыйы каст фæцис Щукины номыл училище. Ам йæ хуыздæр 
ахуыргæнджытæй иу уыд номдзыд уырыссаг артист æмæ режиссер Юри 
Любимов. Æвзонг лæппуйы бирæвæрсыг курдиатæн уый байгом кодта 
стыр аивадмæ уæрæх фæндæгтæ. Ссис Таганкæйы театры актер. Йæ 
зæрдæ ирон театрмæ кæй æхсайдта, уымæ гæсгæ ныууагъта йæ куыст æмæ 
æрыздæхт йæ уарзон Ирыстонмæ. Актеры дæсныйад афæлвæрдта ирон 
театры, стæй 1965 азы ацыд Таджикистанмæ. Уым ахъазыд йæ актерон 
биографийы æппæты зæрдæмæхъаргæдæр сурæт. Хæрзиуджытæ, адæмы 
æнæкæрон уарзондзинад фæстæдæр систы Уататы Бибойы царды хай.

 Бибойæн цыбыр рæстæгмæ йæ бон бацис Ирон театры сценæйыл 
бирæ вазыгджын фæлгонцтæ саразын: Таймураз –  Гаглойты Владимиры 

«Уарзондзинады кадæг», Аслæнбег – Саламты Къолайы трагеди «Сæрмæт 
æмæ йæ фырттæ», Данко – Максим Горькийы радзырдмæ гæсгæ спек-
таклы, Борæхан – Джыккайты Шамилы «Хъодыгонд зæд», Шекспиры 
пьесæты Къарол Лир æмæ Отелло,  Паддзах Эдип – Софоклы «Паддзах 
Эдип»,  Чермен – Плиты Грисы «Чермен», Хазби – Брытъиаты Елбыз-
дыхъойы «Хазби», Лука – М. Горькийы «Царды бын»  æмæ æндæртæ.

Бибо æртын кинонывæй фылдæры ахъазыд сæйраг ролты, сæ фылдæр 
та – Астæуккаг Азийы. Уымы адæмтæ дæр æй сæхи хуыдтой. Ашхаба-
ды кинофестивалы Уатайы-фырт Хасаны роль æппæтæй хуыздæр кæй 
ахъазыд (Таджикистаны адæмон поэт Мирзо Турсун-Задейы хъуыстгонд 
поэмæ «Хасан-Аракабеш»-мæ гæсгæ кинонывы), уый тыххæй райста 
фыццаг къæпхæны преми. Киевы Æппæтцæдисон кинофестивалы 
та – дыккаг къæпхæны преми. Нæ бæстæйы æппæт киностудиты ки-
норежиссертæ Уатайы-фырты хонын райдыдтой сæхимæ. Кæрæдзи 
фæдыл ныккалдысты рольтæ киноты: «Одной жизни мало», «Так велит 
сердце», «Сказание о Рустаме», «Рустам и Сухраб», «Именем закона», 
«Чермен»… Бибо Чермены фæлгонц саразынмæ бæллыди тынг рагæй. 
Æмæ йæ аразгæ дæр скодта. Систа йæ  киностуди «Грузия-фильм». 

Панамæйы дунеон кинофестивалы æмæ Тбилисы, Ашхабады, Киши-
невы Æппæтцæдисон кинофестивальты Уататы Бибойæн лæвæрд æрцыд 
премитæ, нæлгоймаджы роль хуыздæр кæй ахъазыд, уый тыххæй. 

Бибойы курдиат дисы æфтыдта Иран æмæ Хæстæг Хурыскæсæны 
бæстæты киноаивадуарзджыты. Фирдоусийы «Шахнаме»-йы Рустамы 
фæлгонц аивадон кинойы тынг хорз кæй сарæзта, уый тыххæй йын 
Ираны саккаг кодтой Дунеон преми. 

Уататы Бибойы курдиатыл, йе сфæлдыстадыл, йæ цардвæндагыл 
бирæ уацтæ, мысинæгтæ фыст æрцыд. Уыцы арфæйаг хъуыддагмæ йе 
‘вæрæн бахаста фыссæг Дауыраты Дамир дæр.

Йæ бирæ æрдхæрдтæн та нымæц дæр нæ уыд. Адæмы кæрæдзиуыл 
баста, уый та бирæты къухы не ‘фты. Стыр æнкъарæнты хицау уыд 
Бибо экраныл, сценæйыл æмæ царды дæр.

Зæгъæн ис афтæ, æмæ Бибо уыдис Адæмы лæг. Уыцы кадджын 
номæй та дзыллæтæ фæхайджын кæнынц æрмæстдæр ахæм лæгты, 
сæхимæ сæ адæмы зæрдæты рис, сагъæстæ, бæллицтæ арф чи рай-
сынц æмæ кæддæриддæр цæттæ вæййынц адæмы сæрвæлтау сæ цард 
раттынмæ дæр. 

Бибойæн ис æрмæстдæр райгуырæн бон! Йæ ном, йæ кад – æнусон! 

ЦАРДЫЛ ХЪУЫДЫТЁ
ЁМЁ УЁД БИБО ЗАГЪТА…

Уататы Бибойы 50 азы юбилейы размё Ирон театры кусджыты 
иу къорд бацёттё кодта фёрстытё. 

1989 азы 21 апрелы актерён, йёхи-иу спектакльтём кём цёттё 
кодта, уыцы уаты номхыгъд кадджын уавёрты радтой ёмё дзы 
ёрдомдтой, ныртёккё ам, мах цур, фёрстытён дзуаппытё ратт, 
зёгъгё… Бибо «бёрёгбоны фёлварёныл» сразы. 

Цы кинонывты ахъазыд, уыдонён сё тёккё дёргъвётиндёр уыд 
«Огненные дороги»: 17 серийы, ёмё уал ын 17 фёзилёны фёдыл йё 
хъуыды зёгъын кодтой. 

ЦЁМЁН АРГЪ КЁНЫС / ЦЫ ДЫН У ЁНЁУЫНОН 
АЦЫ ЁМБАРЫНЁДТЫЛ ДЗУРГЁЙЁ:

Нёлгоймаг
Æхсарджын æмæ хæларзæрдæ уæвын / Тæппуд æмæ чъынды – мæ 

удхæссæг.

Сылгоймаг
Æххæст æрдзæй лæвæрд æвæрццæг миниуджытæй / Æнæхсæст, 

æнæзылд уæвын.

Адём
Рæсугъд, æгъдауджын уæвын, кæрæдзийæн аргъ кæнын зонын / 

Саузæрдæтæ уæвын, алыварс чи ис, уыдоны мацæмæ дарын.

Ирёттё
Æмбарынад «ирон»-мæ цы хауы, уыдæтты аккаг уæвын æмæ сæ 

уарзын / Мацы бындур ын уæд, афтæмæй æдзух «æз ирон дæн!»,              
зæгъгæ, дзурын.

Хёлардзинад
Кæд хæларæй цæрыс, уæд – æууæнкагæй / Хи пайдайæн хæлардзинад.

Бинонты ‘хсён ахастытё
Кæрæдзи хорз æмбарын, кæрæдзийæн аргъ кæнын / Ус лæгыл æл-

дариуæг куы фæкæны, уый!

Уарзондзинад
Уарзыс – уæд зæрдæйæ! / Хи пайдайæн уарзондзинад.

Сценёйыл дё хъайтары фёлгонцыл куыст
Мидисæй формæмæ цæугæйæ, характер банкъарын / Роль дæ нæ 

тавы, уæд æй дæхи ма кæн!

Сценёйыл ёмгуыстад
Ды – ме ‘нцой, æз та – де уæхск / Уазал æнкъарæнтæй афтид цæстытæ.

Режиссеры дёсныйад
Дæ куыст – дæ цард. Дæ бæрнон хæс – актеры уарзын… / Демагоги! 

Ирон режиссурё
Куыд æмбæлы, ахæм хуызы йыл нæма сæмбæлдтæн.

Ирон актер
Таутиаты Солæман æмæ Тæбæхсæуты Балойы райдиан хъæппæрис, 

уый фæстæ – Хъалæгаты Федыр æмæ Хуырымты Уырызмæджы дæс-
ныйад / Дæ мадæлон æвзаг æмæ Райгуырæн бæстæйы истори ма зонын.

Аивад
Ирд хæдхуыздзинад. Равзæрст дæсныйады нывгæнæг уæвын / Разæй 

нæ, фæлæ астæуæй цæуын. 

Хион-хёстёг
Хион-хæстæг, ирон æгъдау ын цы домæнтæ æвæры йæ размæ,                

уыдонæн дзуапп дæттын / Куыдфæндыйы ахаст.

Разамонёг
Алы разамонæг дæр хъуамæ æппæт барæнтæм гæсгæ йæ кусджытæй 

дзæвгар арæхстджындæр уа / Схъæл, æнæрвæссонæй хи дарын.

Дёхёдёг, куыд адёймаг
Æмткæй райсгæйæ, æвæццæгæн, æвзæр адæймаг нæ дæн / Мæсты-

гæрдзинад.

Дёхёдёг, куыд актер
Мæхи нымайын бирæ хуыздæрхъуаг актерыл. Мæн хуызæттæ – хæрх.

ЙЕ ‘МКУСДЖЫТЫ 33 ФАРСТЁН 
УАТАТЫ БИБО РАДТА АХЁМ ДЗУАППЫТЁ:

1. Дё царды фылдёр цы бавзёрстай – цин ёви хъыг?
Фыдох хабæрттæ фылдæр куы уыдаиккой, уæд 50 азмæ нæ фæ-

цардаин…
Боны рухс уынын, мæ хæлæрттимæ æмæ хиуæттимæ цæрын, мæ уар-

зон дæсныйадыл кусын – уыдæттæ мын цард-цæрæнбон – цинхæссæг!..

2. Цы у дё цёсты кадджындёр – зёрыкары бацёуын ёви ёрыгон 
уёвын?

Æрыгон йæ тырнæнтæй зынаргъ у, йæ кары бацæуæг – куырыхон 
зондæй. 

3. Дё уарзон бынат Орджоникидзейы горёты.
Горæтыл фæстæмæ йæ раздæры ном куы сæвæрой, уæд мын æнæ- 

хъæнæй суыдзæн ноджы уарзондæр.

4. Дё уарзондёр бынат Ирыстоны.
Бæтæхъойыхъæу. Уым райгуырдтæн. Уым арвыстон мæ сабибонтæ. 

5. Дё уарзон ирон адёмон зарёг.
Хазбийы зарæг.

6. Дё уарзон ирон поэт. Ныффысс, фылдёр ын йё кёцы рёнхъытё 
уарзыс, уыдон дёр.
     Къоста.

Я счастия не знал, но я готов свободу, 
Которой я привык, как счастьем, дорожить, 
Отдать за шаг один, который бы народу
Я мог когда-нибудь к свободе проложить.

7. Актерёй уёлдай ма цавёр дёсныйад равзёрстаис?
Актерæй уæлдай – ницавæр. 

8. Дё зёрдёмё хёстёгдёр нырыккон ёви классикон хъайтарты 
рольтё сты?

Классикон. Классикæйы руаджы кæдфæнды дæр æнтыстджынæй 
дзурæн ис абоны боныл. 

9. Дё уарзондёр роль Ирон театры сценёйыл национ репертуары.
Аслæнбег – Саламты Къолайы пьесæ «Сæрмæт æмæ йæ фырттæ»-йы.

 10. Дё уарзондёр роль, цы кинонывты архайдтай, уыдоны.
Рустам – кинонывтæ «Сказание о Рустаме» æмæ «Рустам и Сухраб»-ы.

 11. Кёй нёма ахъазыдтё, фёлё дё ахъазын кёй фёндид, дё ахём 
бёллиццаг роль.

Отелло.

12. Дё уарзон драматург.
Шекспир.

13. Нырыккон прозаик.
Чингиз Айтматов.

14. Дё уарзон актер дунеон кинойы.
Марлон Брандо. 

15. Советон кинематографы та?
Сергей Лукьянов.

16. Дё идеалон хъайтар цавёр зондыл хёст у?
Адæймаг хъуамæ алцæмæй дæр рæсугъд уа.

17. Дё сценикон хъайтарты та цыхуызёнёй равдисынмё фётырныс?
Фылдæрхатт мын вæййынц рæстдзинад агурджытæ, тохгæнджытæ. 

Ома сæ бавæрын революцион-чырыстон миниуджытæ.

18. Кинохъайтарты та?
Сæ зондахастмæ гæсгæ хæстæг сты сценикон хъайтартæм, кæцыдæр 

æппæрццæг фæлгонцтæй фæстæмæ. 

19. Хёлёрттимё ныхасы цавёр зондыл хёст дё?
Дæхи куыд уарзыс, иннæты дæр афтæ уарз.

20. Иумёйагёй царды та?
Райгуырæн бæстæмæ, хæлæрттæм, сывæллæттæм уарзондзинад 

тауыныл. Æмæ, æнæмæнг, сылгоймагмæ уарзондзинад – йæ уæлмонц- 
дæр æмбарынадмæ гæсгæ.

21. Ёмкусджытимё ахастыты та?
Дæсныйадыл æххæстæй æнувыд уæвыны зондыл.

22. Адёймаджы хёрзёгъдаудзинады миниуджытёй ёппёты тынгдёр 
кёцыйён аргъ кёныс? Дёхёдёг уыцы миниуёгёй хайджын дё?

Зæд нæ дæн. Тæрхон рахæссын мæ бон нæу. Ныхмæлæуджытæ – 
бирæ. Фæлæ мæм, мæхимæ гæсгæ, цыдæр хорз миниуджытæ ис.

23. Зонды хъуыдытёй дём хёстёгдёр кёцы у?
«Платон – мæ хæлар, фæлæ рæстдзинад – зынаргъдæр».

24. Дёхи зонды хъуыдытё дын дё хёлёрттё сфёлхат кёнынц?
Классик нæма дæн.

25. Царды мидёг де ‘рвылбоны уавёр.
Адæймаджы цард уыцы иугæндзон нæ хæссы: ныхмæлæуд дзы 

фагæй фылдæр вæййы… Фæлæ уæддæр рæстмæхæцæг æнкъарæнтæм 
æмхицдæр дæн.

26. Дё алыварс адёмы дё цавёр психологион уавёры уынын фёнды?
Сæ цæстыты æдзухдæр исты бæрæг хъуыды æнхъæвзæд.

27. Алкёй бон дёр у дё хёлар суёвын?
Нæу. 

28. Куыд дыл ахады дзырд?
Дзырд адæймаджы сдзæбæх кæны. Фæлæ дзы амарæн дæр ис.

 29. Юбилейы фёстё дё цавёр миниуёгёй схицён уёвын фёндид?
Хуымæтæгдзинадæй. Уырыс дзæгъæлы нæ фæзæгъынц: «Простота 

– хуже воровства». Хорз æй банкъардтон мæхиуыл.   

30. Куыд хёрзгёнёг, афтё дарддёр царды ёмбёлццонён цы хёссыс?
Хæлардзинад.

 31. Дё уарзондёр дидинджытё. Хуыз.
Хризантемæтæ. Алцыдæр уарзын райдзастхуыз. Ома урс. 

32. Цавёр боныхъёд у дё зёрдёмё хёстёгдёр?
Хурæфсæст бон.
                             

33. Дё 100 азы боныл дё кёимё фёндид сёмбёлын?
Уе ‘ппæтимæ! Æнæмæнг уе ‘ппæтимæ дæр!

ПЛИТЫ Жаннёйы 
«Фёрстыты ёмбырдгонд»-мё гёсгё цёттёгонд ёрмёг   

Дагун ОМАЕВ, УФ-йы сгуыхт артист: 
Махæн-иу нæ алы фембæлд дæр бæрæгбоны 

хуызæн уыди. Зæгъæм, Бибо уыцы бонты Иры-
стоны нæй, мах та уырдæм  нæ театр æвдисын-
мæ ацыдыстæм, уæддæр-иу махæн, цæцæйнаг 
лæппутæн, уымæн йæ хæдзармæ æнæ бацæу-
гæ нæ уыд. Йæ дзæбæх мад Тамарæ ныл-иу, 
мæнæ цыма йæхи лæппутæ уыдыстæм, уыйау 
бацин кодта, сбуц нæ-иу кодта, сæумæрайсом-иу                                                                                        
стъолыл нæ аходæн  цæттæйæ лæууыди.

Иухатт Тамарæ Цæцæнмæ дæр æрцыд, 
мæ мадимæ базонгæ, кæрæдзиуыл фæцинтæ кодтой, мæнæ цыма 
раст дыууæ хойы уыдысты... Мах сæм Бибоимæ иуварсæрдыгæй 
кастыстæм, цин кодтам.

Махмæ хæст куы райдыдта, уæд æз Бибойæ бирæ æххуыстæ 
зыдтон. Нæ хæдзар ныппырх, æмæ уæд Ирыстонмæ аластон мæ 
бинонты. Бибо уæд ам культурæйы министр уыдис. Æз ын уыцы 
фæлладæй, цæфтæй, бинтытæй бастæй йæ кусæн уатмæ куы бахыз-
тæн, куы мæ федта уыцы хуызæнæй, уæд дæ бауырнæд, къулмæ 
азылд æмæ иуцасдæр кæугæ фæкодта, йæ фæтæн уæхсчытыл зыр-
зырæг бахæцыд. Æрæджиау кæддæр æй æрсабыр кодтон. Мæхицæн 
дæр мæ цæссыгтæ æркалдысты…

Николай Ващилин, Уататы Бибо, Владимир Кодинцев 
æмæ Дагун Омаев киноныв «В чёрных песках»  исгæйæ. 1968 аз

МЫСИНЁГТЁ
ЙЁ ФЁНДАГ ИРД, ФЁЛЁ – ЦЫБЫР

Нæ сывæллоны бонтæ æрцыдысты хæсты æмæ 
фæсхæсты азтæм. Алкæмæн дæр зын уыдис, æр-
мæст махæн нæ. Уæд ма фæндзæм къласæй уæлæмæ 
ахуырæн æхца фидын хъуыд, адæммæ та æхца нæ 
уыд. Æмæ-иу сывæллæтты уроктæй рарвыстой, æхца 
æрхæссут, зæгъгæ. Мах та-иу нæ рарвыстой: сæ фыдтæ 
хæсты кæмæн баззадысты, уыдон уæгъд уыдысты 
уыцы фиддонæй, афтæмæй фестæм Бæтæхъойыхъæуы 
7 къласы. Дарддæр ахуыр кодтам Буроны скъолайы.

Бимболат гыццылæй фæстæмæ дæр аивадмæ æмхиц уыд: кафыд, 
зарыд, балалайкæйыл тынг дæсны уыд. Иухатт Буронмæ Ирон театр 
æрласта спектакль, Бимболат сæм фæскулисæтæм бацыд, базонгæ 
Баллаты номдзыд Валодяимæ. Уый йæ сразæнгард кодта, æмæ театрмæ 
ацыд. Горæты фыццæгæм скъоламæ изæрыгон ахуырмæ бацыд. Цастæ 
ахуыр кодта, кусын дæр æй хъуыд изæрыгон театры æххуысгæнæн 
къорды – фæлварæнтæм-иу бацыд. Цæргæ та кодтой цыппар лæппуйæ 
иу гыццыл уаты Никитины уынджы 4-æм хæдзары: Тотойты Хъазы-
бег, Гокъинаты Игорь, Гæздæнты Булат æмæ Бимболат. Æртæйæ дæр 
æнафоны се ‘цæг дунемæ ацыдысты, се ‘ппæты бæсты дæр Булат 
цæры. Тыхст цард кодтой, фæлæ кæрæдзи бирæ уарзтой æфсымæртау 
æмæ фæрæзтой.

1959 азы ацыд Мæскуымæ æмæ фæрынчын рæуджыты низæй, бирæ 
фæхуыссыд рынчындоны. Дагестайнаг студент Айгумов Айгум уæд уыд 
студентты профцæдисы сæргълæууæг æмæ йын фæд-фæдыл дыууæ бал-
цæджы радта санатори «Павлищев Бор»-мæ, æмæ уым йе ‘нæниздзинад 
хорз сфидар. Куы æрбацыд, уæд цыппар мæйы фæцухы фæстæ йе ‘мбæлт-
ты дæр баййæфта, фæлварæнтæ дæр радта æмæ дыккаг курсмæ бацыд. 

Мысинæгтæ – бирæ, зæрдæ сæ ныккæрзы, æнæ мæнузæгъæгæй аивады 
бæрзæндтæм схызт, фæлæ хъысмæтæн цы загъдæуа, йæ тæккæ лæджы 
кары куы бацыд, уæд уыцы 9 майы 2000 азы фыдрайсом скодта…

Мæ алыварс дуне сафтид, цæрыны ныфс мæ нал уыд, афтæмæй цыппар 
æмæ ссæдз азы рацыд.

Кæд дунейы фарн ахæм арфæ ракæнид, æмæ йын ирон сценæйыл 

йæ ном дарддæр ахæссид Токаты Зауырбег, Щукины театралон ин-
ституты рауагъдон.

Бузныг зæгъын мæ фæнды мыхуыры фæрæзтæн, йæ ном ын кæй нæ 
рох кæнынц, уый тыххæй.

УАТАТЫ Азё, Бибойы  хо

 ХЁЛАРДЗИНАДЫ СИМВОЛ
Куыд бирæтæ, афтæ æз дæр фыццаг хатт Бибойы 

федтон кинонывтæ «Руслан и Сухраб», «Хасан-ар-
бакеш», «Огненные дороги»-йы. Йæ фидар уæнгты 
конд ныфсы уылæнтæ хаста суанг экранæй дæр, 
æмæ-иу мæхинымæр загътон: «Уæйыг у, уæйыг!» 
Раст-иу мын мæ нана цы аргъæуттæ кодта, уым цы 
уæйыг уыд, уый хуызæн мæм каст æцæг. Уæдмæ 
Мæскуымæ Щукины номыл театралон училище-
мæ ахуыр кæнынмæ куы ацыдыстæм, уæд нæм 

уырдæм æрцыд, æмæ йыл мыдыбындзытау æрæмбырд стæм, легендæ 
нæм æрцыд, зæгъгæ! Чи йын йæ къух иста, чи йæ фарсмæ æрбадт, чи 
загъта, мæ къам-ма мын йемæ сисут, зæгъгæ. Иу ныхасæй, хæлоф ыл 
кодтам, йæ уындæй не ‘фсæстыстæм, æнхъæл куыд нæ уыдыстæм, 
ахæм фембæлд рауад. 

Ахуыры фæстæ Ирыстонмæ æрыздæхтыстæм, æмæ Бибойы арæхдæр 
райдыдтон уынын. Æнкъардтон йæ зæрдæйы хъарм ахаст мæхимæ, 
æмæ мын уый хаста стыр æхцондзинад. Уæдмæ фæлымæн стæм. 
Уыцы рæстæджы-иу Узбекистаны уыд, æмæ мæм фыстæг æрбарвыста, 
Ташкентмæ æвæстиатæй рацу, ам дын бынат скодтон, зæгъгæ. Æз фыр 
цинæй цæугæ нæ, фæлæ тæхгæ кодтон. Раст цыма мæм Уастырджи 
йæхæдæг хонæг æрцыд, уыйау мæ цин мæ мидæг нал цыд. Мæхицæй 
куыд нæ ныхъхъал уыдаин! Ирон театры аивадон разамонæг Хуыга-
ты Георæй мæхи кургæ дæр нал ракодтон, афтæмæй мæ дзаумæттæ 
амбырд кодтон æмæ Ташкенты балæууыдтæн. Бибо мыл сæмбæлд, 
киностудийы хицау Кимягаровмæ мæ бакодта æмæ йын загъта: «Это 
мой младший брат. Будешь к нему относиться так же, как и ко мне». 
Уый фæстæ мæ ахуыдта театралон институтмæ, ам дæр кусдзынæ, 
зæгъгæ. Фæстæдæр балæууыдыстæм стадион «Динамо»-йы. Уæд мæ 
тæккæ спортивон архайды уыдтæн, æмæ та мын уым дæр бынат скодта. 

Иубон Ташкенты сæйраг проспекты иумæ рацæйцыдыстæм, æмæ, 

мæхи цæстæй цы федтон, æвдисæн цæмæн уыдтæн, уый æндæр исчи 
куы радзырдтаид, уæд ыл мæхæдæг дæр нæ баууæндыдаин. Адæм 
Бибойы куы ауыдтой, уæд сæ машинæтæ иугай уромын райдыдтой, 
алырдыгæй йæм згъорынц, йæ хъуырыл ын атыхсынц, йæ къухтæн 
ын пъатæ кæнынц, курынц дзы автографтæ. Раст Фыццæгæм Майы 
адæм дæргъæй-дæргъмæ куыд ныххал вæййынц, афтæ ныххал сты 
адæм Бибойы фæдыл. Уыдонæн сæ разы лæууыд сæ национ хъайтар 
кинонывæй – Бай-Бибо! Уæд æз æвдисæн уыдтæн Узбекистаны адæ-
мы стыр уарзондзинадæн Бибомæ, раст цыма сæм уæлæрвтæй зæд 
æртахт, уыйау ын табу кодтой. 

Ирыстонмæ æрцыдтæн, мæ гæххæттытæ театрæй райсон æмæ фæ-
стæмæ фездæхон Ташкентмæ, зæгъгæ. Фæлæ хъуыддæгтæ ам зæрдæйы 
фæндиаг нæ рауадысты: Геор мæ 33-æм статьямæ гæсгæ куыстæй 
ссæрибар кодта. Тынг ын фæхъыг, æнæ йæ бафæрсгæйæ кæй ацыдтæн, 
уый. Гъемæ уый фæстæ иуцасдæр куыстон сценæйы кусæгæй, уæдмæ 
фæстæмæ рольты дæр хъазын райдыдтон. Уыцы хабæрттæ Бибо куы 
базыдта, уæд хæрдмæ фæхауд, срæмыгъта, атархъулæттæ ис. 

Фæстæдæр мах Бибоимæ иумæ хъазыдыстæм спектакль «Фыдæл-
ты намыс»-ы. Уыдис дзы ахæм ныв. Хъантемыраты Терезæ хъазыдис                   
Бибо-Димийы уарзон сылгоймаджы ролы. Бибо Терезæмæ дзуры: 

– Нæ разы ничи ис, уæддæр кæрæдзийæ æфсæрмы кæнæм. 
– Æртыккаг æз дæн, Дими! – къудзитæй сæм рахъæр кодтон. – Æз 

дæн, æз, æмæ мæнæй ма тæрсут. Æз уæ уарзондзинады тыххæй мæ уд 
дæр ратдзынæн! Кæд революци, уæд революци! 

Бибо бандонмæ фæлæбурдта æмæ ныхъхъæр кодта:
 – Куыдзæг! Куыдзы мард дæ кæнын!
Загътон, йæ тæвдæй мæ æцæг ныртæккæ æрбамардзæн. Бандон æрæ- 

вæрдта æмæ мæ ныхъхъæбыс кодта:
– Куыдзæг, куыдзы мард дын кæнын! 
Йæ хъæбысæй ме стджыты къæс-къæс ссыд. Мæ цæстытыл ауад, ки-

нонывы стаимæ хъæбысæй куыд хæцыд, уый, æмæ сырдæн мæхинымæр 
батæригъæдтæ кодтон. 

Спектакль «Чепты Чепена»-йы æз Чепенайы ролы хъазыдтæн, 
Бибо та уыд булкъон. Йæхицæй-иу тынг бирæ ахорæнтæ, хъæлдзæг 
ныхæстæ бахаста сурæтмæ. Арæх-иу дзырдта: «Чепена, знай, что я тебя 
очень люблю». Уыдон зæрдæлхæнæн ныхæстæ нæ уыдысты. Арæх мæ 
хуыдта йемæ балцы, йæ бирæ хæлæрттимæ фынгыл абадынмæ дæр. 

Зураб Капианидзе, Гуырдзыстоны адæмон 
артист, Шота Руставелийы номыл премийы 
лауреат, Бибойы хуыздæр хæлæрттæй иу 

(Бибойы табæты раз лæугæйæ):
– Мӕнӕн ныртӕккӕйӕ зындӕр дзурын 

никуыма уыд. Ме ‘взаг тасгӕ дӕр нӕ кӕны, 
бирӕ азты адджын цард кӕимӕ фӕкодтон, 
уыцы хорз ӕмгар Бибо мын ныр нал ис.

Ӕз фӕцух дӕн, мӕ зӕрдӕйы арфдӕр 
ӕмӕ рӕбинагдӕр бынат цы хорз ӕмгар 
ӕрцахста, уымӕй. Æнӕнхъӕлӕджы мӕ 

къӕхты бын ныттыдта, мӕ райгуырӕн Гуырдзыстон ӕмӕ мӕ 
Ирыстонимӕ цы иунӕг хид иу кодта, уый. Ӕз мӕ сӕрӕй ныллӕг 
кувын ӕппӕт ирон адӕмӕн дӕр, ахӕм стыр лӕг кӕй ӕхсӕнӕй 
рацыд. Бибо, нырӕй фӕстӕмӕ мыл хур куы кӕса, уӕддӕр 
мӕ йӕ тынтӕ никӕдуал батавдзысты. Иу хатт ма стыр бузныг 
зӕгъын ирон адӕмӕн, ахӕм диссаджы ӕфсымӕры кӕй фӕрцы 
базыдтон. Мӕ зӕрдӕ уын зӕгъы, цӕмӕй Ирыстонӕн уа Бибойы 
хуызӕн хъӕбултӕ.

«Чёрный принц Аджуба»

«Берега»«Ретивый поросёнок»

 «Не горюй»

Зураб æмæ Бибо

Цы уыдтон æз? Адæмы æгæрон уарзондзинад Бибомæ æмæ йын, цы 
стыр аргъ кæнынц, уый. 

Иу хабар ма мæ фæнды радзурын. Иуахæмы мæм Бибо фæдзырдта 
æмæ мын афтæ:

 – Хъазыбег, мах демæ ныртæккæ цæугæ кæнæм.
– Цафон? – фæцырд дæн æз дæр. 
– Кæдæм, зæгъгæ мæ уæд та бафарстаис! – бахудт Бибо. – Цæуæм 

Тбилисмæ, уырдыгæй – Бакумæ. Мæ хæлæртты æрымысыдтæн æмæ сæ 
хъуамæ фенон. 

Фæраст стæм Бибо, Мæхъиты Гайоз æмæ æз. Тбилисы Бибойыл цы 
кадимæ сæмбæлдысты æмæ йын цы æгъдæуттæ скодтой, ууыл киноныв 
сисæн ис. Мæнæн уый уыд хæлардзинады бастдзинæдтæ æмæ ахастдзи-
нæдты наукæ. Мах уыдыстæм уазæгуаты тынг хъæздыг хæдзары. Æндæр 
бон та – иу мæгуыр лæг, дзабыртæ хуыйæджы гаражы. Æмæ уæ бауырнæд, 
сæ дыууæмæ дæр йæ ахаст уыд иухуызон. Мæ бон фидарæй зæгъын у, 
дзабыртæ хуыйæджы бынæтты йæхи хуыздæр кæй хатыд, уый. Уымæн 
æмæ йæ разы уыд, йæ адæймагдзинадæн ын стыр аргъ чи кодта, уыцы 
хуымæтæг адæймаг. Цæрæг хæдзары та цин кодтой, ахæм кад сæм кæй 
æрхауд Хуыцауæй, Уататы Бибоимæ зонгæ кæй сты. 

Уазæгуаты нæ фæхуыдта зындгон актер Отар Мегвинетухуцеси, 1958 
азы киноныв «Фатимæ»-йы Дзамболаты ролы чи ахъазыд, уый. Бацы-
дыстæм сæм. Дæргъæй-дæргъмæ фынгтæ нын сæвæрдта. Куыд рабæрæг, 
афтæмæй уыцы рæстæг рынчын хаста, фæлæ, Бибо ссыд, зæгъгæ, уæд 
дзы йæ низтæ дæр ферох сты. Фынгыл хистæрæн бадт ас кары хæрзконд 
нæлгоймаг. Уым цы аргъаухуыз рæстæг арвыстам, уый цæрæнбонты 
баззайдзæн мемæ. Уым иумæ цы рæсугъд куывдтытæ, цы зæрдтытæ 
фæкодтой! 

Цардыстæм Гайозы хæдзары. Иуизæр тыргъмæ рацыдыстæм, æмæ нæ 
цæстыты раз байгом ахæм æрдзы ныв: арвыл нæм стъалытæ дзыгуыр- 
тæ-дзыгуыртæй сæ цæстытæ ныкъулынц, сыгъдæг уæлдæфы ноглæмæрст 
сæнæфсирты æмæ физонæджы тæф баиу сты æмæ, гыццыл фалдæр цы 
бирæмырон зарджытæ кодтой, уыдонимæ баххæст кодтой изæры цин. 
Нæ дзыхæй сыбыртт дæр нал хауд. 

 – Бахъуыды кæн ацы изæр, Хъазыбег, дæ зæрдæ байдзаг кæн йæ 
цинæй, уымæн æмæ йын фæстæмæ раздахæн уал уыдзæн, – загъта Бибо. 

Бакумæ нал ацыдыстæм. Бибо йæхи хорз нæ хатыд. Иу æхсæв ма 
баззадыстæм фæстæмæ фæндагыл Цхинвалы. Бибо зыдта тынг бирæ 

таурæгътæ æмæ æмдзæвгæтæ. Цхинвалы куы уыдыстæм, уæд мын каст 
Фирдоусийы, дзырдта, куыд хъæуы цæрын, мысыд йæ хæлæртты. 

– Кæс, ме ʽфсымæр Хъазыбег. Кæс мæнмæ æмæ ды дæр царды афтæ 
кæн. Уарз адæмы, дæ хæлæртты, аргъ сын кæн! Бæтт сæ кæрæдзийыл! 
Мæ фæстæ хъуамæ театры разамонæг ды уай. 

Бирæ рæстæг нæ рацыд, афтæ Бибо йæ цардæй ахицæн. 
Æз Бибойы схонин «Символ Мира». Уымæн æмæ ирон адæмы иу 

кодта се ‘ппæтимæ дæр – таджикæгтимæ, узбекæгтимæ, гуырдзиæг-
тимæ, уырыссæгтимæ, казахæгтимæ… Иууылдæр æй уарзтой æмæ 
йын кодтой стыр аргъ. Раст загъта Зураб Капианидзе Бибойы табæты 
уæлхъус: «Бибо построил мост между Осетией и Грузией, и сегодня 
этот мост рухнул».

Бузныг зæгъын Стыр Хуыцауæн, кæй мын радта Бибойы базонын, 
йæ фарсмæ лæууын, йемæ иумæ сценæйы хъазын, иу зæххыл цæуыны 
амонд, кæй ис мæ зæрдæйы арфы йæ фарнæй хай, æмæ йæ кæй у мæ 
бон адæмы размæ хæссын, йæ рухс ном ын цæрæццаг кæнгæйæ! 

ГУЫБИАТЫ Хъазыбег  

ФЁРИССЫН НЁ КОДТА...
Мах Бибоимæ иу аз ацыдыстæм ахуыр кæ-

нынмæ: æз – Ленинградмæ, уый та – Мæскуымæ. 
Мæскуы та цавæр горæт у: цæстытæ – фæйнæрдæм 
араз, æрмæстдæр кæсгæ кæн. Æвзыгъд, бæрзонд, 
хæрзконд лæппу уыд, æмæ йыл иууылдæр сæ цæст 
æрæвæрдтой, суанг ма ахуыргæнджытæ дæр. Æз 
иухатт мæ фæндаг ууылты ракодтон, бабæрæг код-
тон, театралон студийы цы ирон фæсивæд ахуыр 
кодтой, уыдоны. Афтæ рауад, æмæ уыцы бон сæ 

куыстытæ сценæйыл æвдыстой, æмæ сæ мæ зæрдæ барухс, уæлдайдæр 
Бибойæ. Уый бирæ лæппутæ æмæ чызджыты æхсæн цæхæртæ калдта. 
Мæнæ куыд вæййы: хуыртæ – бирæ, дуртæ – бирæ, фæлæ дзы уæддæр 
се ‘хсæн иу уæлдай æрттывд фæкæны. Бибо дæр – афтæ...

Ахæм цæхæр калдта ам нæхи театры кусгæйæ дæр. Мах æм, йе 
‘мкусджытæ, иуварсæрдыгæй кастыстæм æмæ цин кодтам уымæн 
йæ курдиат, йæ актеры стыр хуымæтæгдзинад æмæ рæдаудзинадыл, 
афтæ нæм касти, цыма мыггагмæ дæр афтæ уыдзæни. 

Хуыцауы цæст нын æй нæ бауарзта. 2000 азы 8 майы изæрæй нæ 
театры уыдис стыр концерт, уым уыд нæ хицауад дæр. Уый куы фæ-
цис, уæд Бибо, фысымæн куыд фембæлы, афтæ уазджыты афæндараст 
кодта радгай, иуы фæдыл-иу рацыд æмæ та-иу æрбаздæхт. Æмæ афтæ 
иуцалдæр хатты. Фæстаг уазæджы куы фæфæндараст кодта, уæд вах-
теры рудзынг бахоста æмæ йын загъта:

– Азæ, æрцæр, гъеныр дæм нал æрбаздæхдзынæн...
Бахудти, йæ къух уæлдæфы ауындзæгæй баззад, афтæмæй кæртмæ 

ахызт.
Æцæгæйдæр нал æрбаздæхт... 
Дыккаг бон, 9 майы, раздæр куыд баныхас кодтам, афтæмæй æз, 

Магкоты Ацæмæз, Гæлæуты Анатоли æмæ Бибо хъуамæ сæмбæлдаиккам 
театры кæрты, цæмæй иумæ байхъусæм, нæ ног спектакль «Къостайы 
сагъæстæ»-йы цы музыкæ зæлдзæн, уымæ, уымæн æмæ дыууæ боны 
фæстæ уымæн премьерæ снысан кодтам. Райсомæй мæм телефонæй 
æрбадзырдтой æмæ мын æнкъард хъæлæсæй загътой:

– Розæ, цæуын никуыдæмуал хъæуы. Бибо нын нал ис...
Йе ‘нусон бынаты йæ куы бавæрдтой, уæд театр куыста. Фæлæ-иу 

райсомæй æрбацыдыстæм, бæлæсты бын бандæттыл кæнæ къæсæры 
асинтыл-иу нæхи æруагътам. Бауырнæд дæ, мидæмæ нæ зыбыты иунæг 
дæр нæ хызти. Афтæ ахаста æнæхъæн къуыри. Нæ вахтер Азæ-иу куы 
ныууынæргъыдта, афтæ, дам мын цæмæн загъта Бибо, æрцæр, Азæ, 
нал дæм æрбаздæхдзынæн, зæгъгæ...

Чидæр нæ уæлдæр хицауадыл сардыдта, æмæ уыдон Хуыгаты 
Геормæ фæдзырдтой, кæдмæ, дам, марой кæндзыстут...

БЕКЪОЙТЫ Розё

УЫД ЫН ФЁЛМЁН ЁМЁ РЁДАУ ЗЁРДЁ
Бибо Уастырджийы зарæг куыд рæсугъд кодта, 

уый алчи дæр зоны. Мæнмæ гæсгæ йæ Ирыстоны 
уымæй дæсныдæр æмæ фæлмæндæрæй ничи зарыд. 

Кæцыдæр аз Уæлладжыргомы Уастырджийæн 
цыртдзæвæн куы гом кодтам, уæд æм бадзырдтон, 
зæгъын, Бибо, хорз уаид, уым дзыллæты раз уыцы 
зарæг куы ныццæлхъ ласис, уæд. Бауырнæд дæ, 
ныууагъта йæ хъуыддæгтæ æмæ æрбацыдис, нæ 
бæрæгбон нын сфидауын кодта. 

Уымæй иуцасдæры фæстæ мæ чызг Виолæ йе ’вæрд спектакль «Ар-
вайдæн»-ы иу ран æртæ æртæдзыхоны мидис  æвдыста. Æз ын загътон, 
зæгъын, уыцы сценæйы Бибо Уастырджийы зарæг куы ныккæнид, уæд 
уæлдай тынгдæр фæцæуид адæмы зæрдæмæ. 

Мæ чызг мемæ сразы, æмæ та уæд æз ногæй Бибомæ бауæндыдтæн. 
Уый исдуг ныхъхъус, стæй загъта:

– Æвæдза, ирон адæмы æхсæн куыд зын цæрæн у!.. Гъеныр дæм 
де ‘рдхорд куы ‘рбадзура, уæд цыфæнды æнæвдæлонæй дæр цы нæ 
бакæндзынæ! Стæй Уастырджийы тыххæй дæр!..

Уый уыдис, нæ республикæйы ног Сæргълæууæг æй культурæйы 
министры бынатмæ куы нал бауагъта, уыцы бонтæй иуы. Йæ зæр-
дæйы уавæр сæ хæрзтæй нæ уыд, фæлæ мын уæддæр сразы. Азарыд, 
уый иу, фæлæ ма спектаклы кæрæй-кæронмæ дæр фæбадт. Æз æм 
иуварсæрдыгæй кастæн æмæ федтон, иуафон йæ рустыл цæссыгтæ 
куыд æруадысты, къухсæрфæн куыд систа, уый. Спектаклы фæстæ 
мæнæн дæр æмæ мæ чызгæн дæр арфæтæ кæнынмæ схызт, уæддæр ма 
йæ цæстытæ хуылыдз уыдысты. 

Гъе, ахæм фæлмæн, рæдау зæрдæйы хицау уыдис ме стыр хæлар. 
Æнæхин æмæ æууæндаг...

ХОДЫ Никъала

ДИДИНДЖЫТЁ ЙЁМ ТЁРИГЪЁД КАСТЫСТЫ
Арæхдæр мæ зæрдыл æрлæууы дыууæ цауы.
Нæ хæдзары сæр мын чысыл дыргъдон уыдис, 

авгæй æмбæрзт, æмæ уым кæцыдæр бон Бибо,                   
Хуымæллæгæй Кæсæбиты Руслан, беслæйнаг 
Бæтæгаты Израил æмæ æз фæбадтыстæм, фæ-
зарыдыстæм. 9 Майы бæрæгбоны кой дæр нæм 
рауад, æмæ не ‘ппæтæн дæр æнæнхъæлæджы Бибо 
афтæ куы бакæнид: 

– Æз ацы бæрæгбон нæ уарзын. Зын мын 
вæййы уæд...

Цæмæн, уый дæр радзырдта. Æз, дам, хорз хъуыды кæнын, хæст куы 
фæцис, уыцы бон. Уынджы хъазыди, лæппутимæ кæрæдзи расур-ба-
сур кодтой. Уалынмæ телыхъæдыл ауыгъд репродукторæй Левитан 
бæзджын хъæлæсæй радзырдта: 

– Хæст фæцис, мах фæуæлахиз стæм!..



32

Æз, дам, нæ хæдзармæ – згъоргæ мæ мадмæ хæрзæггурæггаг. Уый 
мæ æрбахъæбыс кодта æмæ загъта:

– Махæн нæу уыцы уæлахиз. Дæ фыд дзы нал ссæудзæн...
Мæ ныййарæджы уæды цæссыгты хъарм ма ныр дæр мæ дæллаг- 

хъуыр æнкъарын.
Мæ хæлар дидинджытæ бирæ уарзта. Йæ амæлæты размæйы бонтæй 

мæм иуы æрбадзырдта:
– Абон уæлæ горæты сæрмæ, чидæр æнæзылдæй кæй ныууагъта, 

ахæм цæхæрадоны замманай уардиты къутæртæ федтон. Цом-ма                 
суайæм æмæ сæ скъахæм, науæд тæригъæд сты рохуаты...

Ссыдыстæм, скъахтам сæ, сæ иу хай сын æз Дзæуджыхъæуы мæ 
кæрты ныссагътон. Алы уалдзæг дæр зæрдиагæй ракалынц, ме стыр 
хæлары мын рох кæнын нæ уадзынц...

ТОТЫККАТЫ Тамерлан

ЁВГЪАУАГ
Мæрдты бæстæн, дам, æвгъауаг ничи у. У! Зæ-   

гъæм, Бибо уыд. Æмæ ома йæ тæккæ цардбаргæйæ 
кæй фæсыкк йæ балц, уый нымайгæйæ нæ уыд 
судзаггаг зиан, фæлæ йын сфæлдыстадон ахсджиаг 
хъуыддæгтæ баззад айдагъ нысангондæй.

Æз сæйраджыдæр ахæм зондыл хæст дæн, 
æмæ, кæд цыфæнды номдзыд актер æмæ артист 
ссис, уæддæр æм йæ зæрдæйы уæрæх æмæ йæ уды                          
къуырфыты дзаг куыст не ‘рхауд, нæ фæцис йæ хай. 

Уæвгæ та ахæм ролы аккаг уыд йæ бакаст-уынд-кондæй дæр æмæ йæ 
курдиаты авналæнтæм гæсгæ дæр.

Иуафоны-иу бæргæ бахъавыдтæн Бибойæн – сæрмагондæй Бибойæн 
– драмон уацмысы мидæг ахæм сурæт сфæлындын, йæхæдæг дæр ыл 
райгондæй куыд сразы уа. Йæ саджы фисынтыл амад гуырыконд, йе 
‘рттиваг фæлгонц-фактурæ йын зæрдыл даргæйæ, мæ мидæг æй уыдтон 
æппæткавказаг сæрæнгуырдæй, – æнæрдзæф, нæрæмон, фидистæ æмæ 
уайдзæфтæ кæмæ не ‘ххæссынц, зæххы уарзон сæрыстыр хъæбул æмæ 
арвы фидауцæй. Ноджы ма йын уыдаид авд хохаг адæмыхаттæй дæр 
бинойнæгтæ æмæ авд фырыхъул фырты – фæйнæ сæ алкæмæй дæр: 
кæсгон, асыйаг, цæцæйнаг, мæхъхъæлон, абхазаг, солыйаг-авайраг, 
гуырдзиаг хæрæфырттæ. Уацмысы сæргонд та – «Хетæг – хæтæг барæг».

Æмæ йæ фæсаууонмæ хонынц Кавказы сиахс. Æмæ та радгай ал-
кæм дæр фæзыны цъæх цухъхъайы цъæх дугъон бæхыл, нæргæ- илæ-
лæйгæнгæ хъæлæсæй «бонхорз» дзургæйæ, стæй уæд йæ хъаймæты 
‘фсымæртимæ Хазбийы зарæг кæнгæйæ – уадз, æмæ-иу æй зарыд, 
кæддæриддæрау цæссыгхæццæйæ дæр!..

Йæ алы бацыд-рацыдæй, æрбадт-сыстадæй – йæ ирон сахъ лæджы 
фарнæй хохаг дзыллæты æфсымæрон уагыл иугæнæг, кæрæдзиуыл сæ 
Хуыцауы æхцонæн æнгом бæттæг…

О, ацы фæлæ, ацы…
Уыд Фыццæгæм Май. Райдзаст, æвзонг хурæй хъæрмустгонд бон. 

Алы парадтæ-демонстрациты рæстæг уæдмæ аивгъуыдта. Уæ фарн 
– тыхджын, мæ фарастаздзыд фырт Хадзы-Муратимæ Ирон театры 
фæзмæ фæраст стæм – ам, дам, дзыллон æмбырд уыдзæн.

Æмæ нæ размæ æртæ-цыппар хъомыл лæппуйы фæцис, се ‘хсæнæй 
йæ бæрзæнд рæзæй зыны Бибо. Фæтчыгъæдæн кæрæдзи уæлæнгæйтты 
афæрстытæ кодтам, куыд у æмæ цы у, зæгъгæ, стæй мæ Бибо фæрсы, 
Хаджимæ амонгæйæ, чи, дам дын у. Куы йын æй бацамыдтон, уæд æй 
æрбахъæбыс кодта, йæ фæтæн армæй йын йæ сæр алæгъзытæ кодта, 
цал азы йыл цæуы, уымæй йæ афарста.

– Фараст, – загъта уый.
– Æмæ, горæтаг ирон, уæд та ма ссæдзмæ нымайын зоныс?
– Зонын…
– Æмæ уæдæ æстдæсы фæстæ та цас уыдзæн?
– Нудæс…
– А-гъа. Авд æмæ дæс – уый дын æвддæс, аст æмæ дæс – æстдæс, 

æмæ уæд «ну» та циу?
Лæппу фæрсаг цæстытæй мæнмæ кæсы æххуысагур, фæлæ йæ æз 

дæр – худинаг! – нæ зыдтон, ныкъкъæмдзæстыг дæн.
Бибойы дзаг цæсгом афтæ сæрттывта йæ мидбылхудтæй, æмæ ма 

раст Май дæр æцæг фæбæрæгбонхуыз.
– Уый фараст амоны, фараст таджикагау. Ну æмæ нæхи дæс – нудæс!
…Нымадæй аст боны рауад уæдæй. Æмæ, дам… Бибо, дам… Бибо…
Æппындæр ницы хуызы фидыдта цардыл ахæм фыдуац.
– Хаджи, дæ сæр дын чи лæгъзытæ кодта, уыцы стыр лæппулæджы 

хъуыды кæныс?
– Кæнын. «Ну» цас у, уый дæр нын куы бацамыдта…
– Æмæ – йед… Йæ зианмæ мемæ цæуыс?

– Куыд ома? Æмæ исты мæлгæ акодта – уыцы дынджыр-стырæй?! 
Цæмæн уæд?

– Цæмæн, цæмæн… Уымæн æрмæст Хуыцау у йæ зонæг…
– Цæуын.
…Хъæугуывд уыд Зилгæйы, фыдæлты кувæндон Къохы, Хуымæл-

лæджы доны уæлбыл фæзы. Сæрд. Цæхæркалгæ бон. Тæккæ былгæрон 
– пæлæхсар рæсугъд кæрз бæлас. Йæ аууоны урс фæлысты лæууы Бибо, 
йæ галиу къухæй хæцы бæласы цæджындзыл. Кæддæры дардæй дæр 
мæм æрттивгæ нывау зыны цард цардхуызгæнæг нывау…

Цæугæдон бæласы бын былгæрæттæ бахсыдта иуцасдæры фæстæ. 
Кæрз ныххауд донмæ. Былгæрон фæсидзæрау, нал фидыдта фыццагау.

Бибойы царды уидæгтæ дæр æнæрайы хъысмæт бахсыдта. Æмæ 
Ирыстонæн цыдæр нал фаг кодта, йæ хур бон дæр æнæ уыцы чи-
дæр-цыдæр йæ чемы нæ уыд…

ГУСАЛТЫ Барис

ФЁСТАГ ХЪЁБЫС
Бимболат… Мæ мады ахсджиаг æфсымæр. Æп-

пæт Ирыстонæн дæр стыр НЫФС чи уыдис, уый 
махæн, йæ кæстæртæн та цавæр хъуамæ уыдаид? 
Чермены киноныв куы истой, уæд мыл цыппар азы 
цыдис. Дæргъæвсы цардыстæм уæд, æмæ кинойы 
фылдæр хай дæр уым истой. Мæ фыццаг мысинæг-
тæ Бибойы тыххæй, æвæццæгæн, уыцы рæстæгимæ 
баст сты. Рæсугъд, уындджын, кондджын лæг-иу 
фæскуыст куы æрбахызти кæртмæ йе ‘мбæлт-

ты разæй, уæд, цыма Зæд æрбацæуы, афтæ мæм каст. Цыфæнды 
фæлладæй дæр  нæ-иу хъуамæ барæвдыдтаид, фæлмæн ныхæстæ-иу 
ссардтаид йе ‘нæкæрон уарзæгой зæрдæйы. Афтæ мæм каст, цыма 
мах, йæ хæрæфыртты, йæхи хъæбултæй къаддæр нæ уарзы. Рæстæ-
гæй-рæстæгмæ мæ-иу мæ мадымад йæхимæ ракодта, æмæ ма-иу уæд 
мæнæй амондджындæр кæм уыдис! Бибойы алы бон дæр чи уыдта… 
Боныгоны репетицимæ-иу мæ театрмæ йемæ акодта, æмæ мæм афтæ 
каст, цыма аргъаумæ бахаудтæн. Артисттæй-иу чи заргæ кодта, чи 
фæндырæй цагъта, чи та – кафгæ. Зæххон адæм цыма нæ уыдысты, 
афтæ мæм каст. Се ‘ппæт дæр мыл-иу цинтæ кодтой: 

– Бибо, ацы дзæбæх сывæллон чи у? 

– Мæ хо Азæйы чызг, – дзуапп-иу радта. 
Сæ фæскулисæты цы тарсырх æмбæрзæнтæ уыдис, уыдон ныр  дæр 

ма мæ цæстытыл уайынц. 
Уæдæ куы рахъомыл стæм, уæддæр нæ алы хъуыддаджы дæр разæн-

гард кодта, кæддæриддæр нæ фарсмæ уыд, иу ныхасæй, не стыр ныфс 
уыдис. Мæхицæн кæстæр куы фæзынд, уæд ууыл дæр афтæ узæлыд. 
Скъолайы фæстæ-иу сæ йæхи кæстæр чызгимæ раласта æмæ мæм-иу 
телефонæй æрбадзырда: «Дæ лæппуйы  ма агур, æз æй нæхимæ акод-
тон». Мæнæ раст цыма йæхи дада уыд, афтæ.

Хъыгагæн, 2000 азы 9 майы нæ цард дыууæ дихы фæцис. Афтæ 
мæм кæсы, цыма æнæ Бибо цæрын афтæ дæр нæ базыдтам… Никуы 
байгас уыдзæн уыцы хъæдгом нæ бинонты зæрдæты. Фæстаг хатт ма  
йын куы ахъæбыс кодтон, уæды хъарм абон дæр æнкъарын…

ТОКАТЫ Аллё, Бибойы хёрёфырт

 ХЁЛАРЫ ЛЁГГАД
 Цӕгат Ирыстоны адӕмон фыссӕг Дауыраты 

Дамир джиппы рауадзынмё цы ног чиныг бацёт-
тё кодта, уый арӕзт у, Уататы Бибойы хорз чи 
зыдта, йӕ фарсмӕ чи куыста ӕмӕ цард, уыцы 
адӕмы, стӕй йӕ бинонтӕй цалдӕры фӕлмӕн 
мысинӕгтӕй.

Мах дзы мыхуыр кӕнӕм цыбыртӕгондӕй цал-
дёр.                                            

Хатгай Дзӕуджыхъӕуы сӕрмӕ Намысы Аллейы Бибойы цырты 
цур куы сӕмбӕлын, уӕд та ногӕй мӕ зӕрдыл ӕрлӕууынц ме ’взон-
джы азтӕ. Уӕд Ног Бӕтӕхъойыхъӕуы авдкъласон скъола йеддӕмӕ 
нӕ уыд, ӕмӕ Бибо йӕ ахуыр ӕстӕм къласы махмӕ, Хуымӕллӕджы, 
райдыдта. Афтӕ рауад, ӕмӕ нӕ цӕмӕндӕр нӕ къласы разамонӕг иу 
партӕйыл сбадын кодта. Уӕд райгуырдис нӕ бирӕ азты хӕлардзинад.

Иу фӕззыгон бон нӕ ирон ӕвзаг ӕмӕ литературӕйы ахуыргӕнӕг, 
дзӕнӕтыбадинаг Цӕлойты Федя цалдӕрӕй фӕсурокты баурӕдта, 
Къостайы ӕмдзӕвгӕтӕй нын фӕйнӕ байуӕрста, сахуыр сæ кӕнут, 
тагъд нӕм не стыр поэты райгуырӕн боны размӕ кадджын изӕр уы- 
дзӕн, зæгъгæ. Цалынмӕ нын нӕ хъӕндзинӕдтӕ амыдта кӕсгӕ-кӕсын, 
уӕдмӕ ӕрталынг. Ахуыргӕнӕг зыдта, Бибойы сыхаг хъӕумӕ цӕуын 

хъӕуы, уый ӕмӕ нын цалдӕр лӕппуйӕ ныффӕдзӕхста, сӕхимӕ, дам 
ӕй схӕццӕ кӕнут. Дыууӕ хъӕуы астӕу, ныр нал ис, фӕлӕ уӕд фӕн-
даджы был дзӕгъӕл дурын цырт лӕууыд, адӕм ӕй «Зылын цырт»-ӕй 
зонынц. Куыддӕр уый цурмӕ схӕццӕ стӕм, афтӕ Бибо фӕстӕмӕ 
фӕзылд, йӕ чингуыты хызын хӕрдмӕ систа ӕмӕ загъта:

– Ардыгӕй уӕлдӕр мауал цӕут... Цыма ныр нӕ дуармӕ схӕццӕ 
дӕн, афтӕ уӕм кӕсӕд.

Цыдӕр ныхӕстӕ ма кодтам, афтӕ Бибо не ’ппӕтӕн дӕр ӕнӕн-              
хъӕлӕджы Хазбийы зарӕг систа, цыма йӕхицӕн йӕ дарддӕры фӕн-
дагмӕ ныфс ӕвӕрдта, уыйау, йӕ къухтӕй махӕн дӕр ацамыдта,  
бахъырнут мын, зӕгъгӕ.

Никуы мӕ ферох уыдзӕн, иухатт Бӕтӕхъойыхъӕуы уӕлмӕрды 
куыд сӕмбӕлдыстӕм, уый дӕр. Зианы чырын ингӕны куы ауагътой, 
сыджыты фыццаг къуыбӕрттӕ куы ныккалдтой, уӕд Бибо мӕнӕн 
ӕмӕ нӕ иннӕ хӕлар, ацы хъӕуккаг лӕппу Кудзаты Георӕн йӕ 
сӕрӕй ацамыдта, мӕ фӕдыл, дам-ма рацӕут, нӕ зӕронд мӕрдтыл мӕ 
къух авӕрон. Иуцалдӕр ингӕны уӕлхъус алӕууыд, стӕй, фӕстӕмӕ 
куы раздӕхтыстӕм, уӕд уӕлмӕрды кӕрон иу стыр акъаци бӕласы 
бын зӕронд къодахыл ӕрбадт. Бӕласы алыварс бӕрзонд ӕнӕвнӕлд 
кӕрдӕджы-иу хъарм дымгӕ куы иуæрдӕм, куы иннӕрдӕм куыд 
акъул кодта, уымӕ ӕнӕдзургӕйӕ фӕкаст, стӕй Георы уӕхскыл йӕ 
армытъӕпӕн ӕруагъта ӕмӕ загъта:

– Хъусыс, искуы мыл исты куы ‘рцӕуа, уӕд мӕ-иу мӕнӕ ацы тӕккӕ 
ран баныгӕнут...

Геор ӕм цымыдис каст бакодта:
– Ӕмӕ йӕ мах разӕй исчи куы ӕрцахса, уӕд та?
– Хъахъхъӕнӕг ын сӕвӕрут абонӕй фӕстӕмӕ!.. Ӕрдхорд та ма 

дзы цӕмӕн фӕхъӕуы?!.
Ӕмӕ йӕ худын куыннӕ фехъуыса, афтӕ йӕ фӕтӕн армытъӕпӕн 

йӕ былтыл авӕрдта.
Ууыл ныр цал азы рацыд, фӕлӕ ӕз, хатгай уыцы уӕлмӕрды куы 

сæмбæлын, уӕд уыцы зӕронд акъаци бӕласы цурмӕ ӕнӕ бацӕугӕ 
нӕ фӕвӕййын, йӕ быны цы бӕзджын кӕрдӕг зайы, уымӕй ныр 
дӕр дымгӕ фыццагау хъазы. Нырма уыцы ран ингӕны бынатӕн 
зӕхх ничима равзӕрста, ӕвӕццӕгӕн, ӕмӕ ацы хъӕуыл сӕ лӕппу-
ты хуыздӕртӕй иу – Бибойы – фӕдзӕхст айхъуыст, сӕ цӕст ӕм нӕ 
уарзы бавналын...

Бибо нӕ республикӕйы культурӕйы министр куы уыд, уӕд ын иу 
фӕссихор йӕ дуарыл рахӕцыдтӕн, зӕгъын, мӕнӕ мын ног чиныг ра-
цыд, иу дын дзы лӕварӕн ӕрбахастон. Иннӕ хӕттытау та мыл бацин 
кодта мӕ сабидуджы хӕлар, раарфӕ мын кодта, стӕй мӕм ӕрбакаст, 
йӕ мидбылты бахудт:

– Цалынмӕ ацы зӕххыл цӕрын, уӕдмӕ ма мӕныл дӕр иуцалдӕр 
рӕнхъы ныффысс... Мӕнӕ кӕй стауыс, уыдон мӕнӕй лӕгдӕртӕ сты? 
Хӕлар та ма дзы цӕмӕн фӕхъӕуы?..

Уӕд ӕй нӕ бамбӕрстон, хъазгӕ кодта ӕви ӕцӕг дзырдта, уый, фӕлӕ 
куынӕуал ис, азтӕ куыд цӕуынц, йӕ раздӕры уӕрӕх ӕмӕ райдзаст ку-
сæн уат мӕ цӕстытыл куы ауайы, уӕд мӕ цыдӕр ӕнахуыр тых бауигъы:

– Ӕцӕгӕй дзырдта, дызӕрдыг ма кӕн... Ӕмгары хӕс дзы дарыс.
Ӕмӕ уӕд, Бибойы хорз чи зыдта, кӕимӕ куыста, уыдонмӕ баулӕ-

фыдтӕн, зӕгъын, ме стыр хӕлары тыххӕй мӕ уӕ мысинӕгтӕ хъӕуынц, 
ӕмбырд сӕ кӕнын фидӕны чиныгӕн… 

ТУРЧЫ ЙӔ МӔ ФЫНЫ ФЕДТОН
Ивгъуыд ӕнусы 60-ӕм азты ахуыр кодтон педа-

гогон училищейы. Уыцы рӕстӕг нӕ ахуыргæнæн-
доны чъылдыммӕ Терчы был истой киноныв «Сын 
Иристона», Бибо дзы дзыллон сценӕты хъазыд. 
Мӕнӕн дыууӕрдӕм дӕр мӕ фӕндаг ууылты уы-
дис, ӕз дӕр-иу уым артистты цур ӕрлӕууыдтӕн, 
цымыдисаг мын уыди, ӕмӕ, мӕнӕ лӕппутӕ куыд 
фӕлымӕн вӕййынц, афтӕ махӕн дӕр рауад. Уый 
фӕстӕ бонты кӕрӕдзи къухтӕ исын райдыдтам, 

цыма рагӕй зонгӕ стӕм, уыйау.
Уыцы азы кӕрон ӕз Мӕскуымӕ скульпторы дӕсныйадыл ахуыр 

кӕнынмӕ ацыдтӕн, Бибо та мӕ фӕстӕ ӕрцыд; ӕз кӕм цардтӕн, уыцы 
ӕмдзӕрӕны уымӕн дӕр радтой бынат. Раздӕр йӕ уат ӕртыккаг уӕла- 
дзыджы уыди, фӕлӕ мӕнӕн ме ’мбал ӕндӕр кӕдӕмдӕр ахуыры фӕн-
дагыл ацыд, ӕмӕ уӕд Бибо мӕ цурмӕ ӕрхаста йӕ хуыссӕнгӕрзтӕ. 
Уыцы стыр сахары раст ӕфсымӕрты цард фӕкодтам, кӕрӕдзийӕн 
ныфс уыдыстӕм. Ӕз уӕдмӕ адӕмӕй заказтӕ истон, ӕхца мӕм хаудта, 
ӕмӕ-иу Бибо худӕгӕй мард, афтӕ-иу загъта:

– Рус, хӕринагӕй мӕм фӕкӕс ӕмӕ йыл фӕсмон нӕ фӕкӕндзынӕ, 
ахӕм артист мӕ рауайдзӕн ӕмӕ диссаг!

Суанг фыццаг курсы ахуыр кӕнгӕйӕ, кусын райдыдтон нӕ зынд-
гонд бӕхылбадӕг Хъантемыраты Алыбеджы цыртдзӕвӕныл. Иубон 
та мӕ уыцы зӕрдиагӕй фӕрсы Бибо:

– Зӕгъ-ма, цас дын хъуамӕ бафидой ӕдӕппӕт Хъантемыратӕ?
Зӕгъын, нӕма йӕ зонын, не ’хсӕн сӕрмагонд бадзырд нӕма ис, 

ӕцӕг уал мын алы сабат дӕр сӕдӕ сомы раттынц, гӕххӕтты мӕ 
къух ӕрæвӕрын... Цӕмӕн дӕ бахъуыд уый?

Уый мын мӕ цӕстытӕм ӕдзынӕг ныккаст, стӕй дын уыцы зӕрди-
агӕй афтӕ куы бакӕнид:

– Кӕд афтӕ у, уӕд ма дӕ заказыл куыст цыппар азмӕ ныддӕргъ-
вӕтин кӕн...

Ӕз ын йӕ хъуыды бамбӕрстон, ӕмӕ дыууӕйӕ дӕр хъӕрӕй ныххуд-
тыстӕм. Ома цалынмӕ ам ахуыр кӕна, уӕдмӕ. Афтӕ хъазгӕ, худгӕйӕ 
фӕцардыстӕм. Ирыстонмӕ куы раздӕхтыстӕм, уӕддӕр нӕ хӕлардзинады 
суадон нӕ байсыст, кӕрӕдзи хӕдзӕрттӕм цӕуынӕй нӕ бафсӕстыстӕм, 
бирӕ хъазӕн ӕмӕ худӕн бонтӕ ныл скодта иумӕ.

Бибойы ма фӕстаг хатт федтон 2000 азы майы фыццаг бонтӕй иуы. 
Мӕн мӕ хӕлар, туркаг ирӕттӕй иу, Хаир, сӕхимӕ ахуыдта, хъуамӕ йын 
йӕ фыдӕн стыр цырт скодтаин уым. Ӕнӕ Бибойы фенгӕйӕ куыд хъуамӕ 
ацыдаин ӕмӕ йӕм иуизӕр йӕ куыстмӕ бацыдтӕн. Мӕ балцыл мын бацин 
кодта, стӕй афтӕ зӕгъы: «Дӕ хъӕздыг фысымы-ма бафӕрс, мӕ хӕлӕрт-
тӕй, зӕгъ, иуы ӕрбахонын нӕу дӕ бон дӕхи хардзӕй? Бафӕлладтӕн».

Ӕз Туркмӕ куы ацыдтӕн, уӕд иуӕхсӕв мӕ фысымӕн Бибойы 
курдиат загътон. Раст зӕгъгӕйӕ, мӕхи дӕр тынг фӕндыд ам, кӕйдӕр 
бӕстӕйы, иугыццыл рӕстӕг мӕ цуры куы фӕуыдаид, уый. Ӕмӕ, 
дам, цы кусӕг у, цавӕр у. Ӕз ӕнӕдзургӕйӕ кърандас ӕмӕ гӕххӕтт 
райстон ӕмӕ йын Бибойы сурӕт йӕхи цур аныв кодтон, фыццаг хатт 
мын нӕ уыдис, мыййаг.

Уый йӕм ӕркасти ӕмӕ куы ныхъхъӕр ласид:
– Ӕмӕ ацы лӕппуйы ӕз хорз куы зонын. Дзӕуджыхъӕуы йӕ театры 

федтон, амӕй тынгдӕр дзы мӕ зӕрдӕмӕ ничи фӕцыд. Рацӕуӕд. Афонмӕ 
Ирыстоны ӕмбисӕхсӕв у, ӕндӕр ӕм ныртӕккӕ дӕр адзурис... Райсом...

Ӕз схуыссыдтӕн ӕмӕ Бибойы мӕ фыны федтон, цыма мӕ цурмӕ 
ӕнкъардӕй ӕрбацыд ӕмӕ зӕгъы:

– Руслан, тулдз фӕйнӕджытӕ мӕ хъӕуы.
Зӕгъын, цас дӕ хъӕуы, кӕдмӕ араздзынӕ уыцы хӕдзар дачӕйы? Ӕмӕ, 

дам-ма мын ацы хатт фӕстаг ӕххуыс бакӕн. Ӕмӕ ууыл ӕрбадӕлдзӕх.

Райсомӕй куы райхъал дӕн, уӕд дӕллаг уӕладзыгмӕ ӕрцыдтӕн, 
мӕ фысымтӕ сӕ тӕккӕ аходӕн хӕргӕйӕ уыдысты, фӕлӕ Хаирӕн 
радзырдтон, зӕгъын, дысон ӕвзӕр фын федтон, ныдздзур-ма Дзӕуджы-  
хъӕумӕ, мӕ зӕрдӕ нӕхимӕ ӕхсайы. Уый мыл йӕ къух ауыгъта, 
фынтӕ та, дам, цы сты, цӕуылты æууӕндыс.

Йӕ дзыппӕй йӕ телефон уӕддӕр систа, бассейны алыварс ра-
цу-бацу кæнгæйæ, ӕмӕ Дзӕуджыхъӕуы номыртӕ ӕрзылдта, уыцы 
бонты йӕхи бинойнаг дӕр уым уыдис уазӕгуаты йӕ цӕгаты. Стӕй 
хæстæг ӕрбацыд ӕмӕ мӕ фӕрсы:

– Дысон цы лӕппуйы сныв кодтай, уый дын хорз ӕрдхорд уыди?
Зӕгъын, хуыздӕр нӕ вӕййы.
Ӕмӕ мын уӕд йӕ къух ме уæхскыл ӕрæвӕрдта ӕмӕ та загъта:
– Уӕдӕ уӕд фидар фӕлӕуу... Дысон фӕзиан. Йӕ зӕрдӕйӕ, дам...

зӕгъынц...
Ууыл дыууæ къуырийы бӕрц рацыд, ӕмӕ та мӕ фыны Дзантиаты 

Юрийы куы фенин, уый дӕр та мын уыцы курдиат куы зӕгъид: тулдз 
фӕйнӕджытӕ ссарынмӕ мын аххуыс кӕн, паркетӕн мӕ хъӕуынц. 
Ууыл дӕр та сбустӕ кодтон, зӕгъын, мӕхӕдӕг дӕр дӕ цыдӕртӕ 
фӕагурын, ӕмӕ мын никуы ницы сарӕзтай, фӕлӕ хорз, ацы хатт 
ма дын баххуыс кӕнон.

Ӕмӕ та мӕм райсомӕй хӕдзары хицау бынӕй уӕлӕмӕ хъӕр кӕны:
– Ме ’фсин та ӕрбадзырдта, Русланӕн, дам, йӕ нывгӕнджыты 

хистӕр аивгъуыдта...
Юрикӕй загъта, уый уӕд Нывгӕнджыты цӕдисы сӕрдар уыдис.
Ууыл дӕр та иу цасдӕр рӕстӕг рацыд, ӕмӕ мӕ фыны фестадтӕн, 

Хъантемыраты Алыбегӕн цырт кӕм сӕвӕрдтон, уым. Уалынмӕ кӕсын, 
ӕмӕ йӕ фырт Ирбег уым нӕ цуры ӕнахуыр стыр бӕхыл фестад, хӕрдмӕ 
йӕ йӕ фӕстӕг къӕхтыл алӕууын кодта ӕмӕ мемӕ загъд кӕны:

– Ай цавӕр къуындӕг бынат у, кӕм дзы ӕрлӕууон, уый дӕр куы нӕ ис?
Ирбег, зӕгъын, амӕй размӕ дӕм-иу урс-урсид бӕх куы уыди, уӕд 

ныр сау бӕхыл цы сбадтӕ?
– Амӕй фӕстӕмӕ мын ахӕм уыдзӕн!
Ӕмӕ ӕрбадӕлдзӕх. Уый дӕр та йе ’цӕг дунемӕ аивгъуыдта.
Уыцы ӕртӕйӕ се ‘ппӕтыл дӕр тынг фӕрыстӕн, фӕлӕ мын Бибойы 

бӕллӕх уӕлдай тынгдӕр фӕриссын кодта мӕ зӕрдӕ. Турчы мын куы 
загътой мӕ хӕлары фӕзиан, уӕд мӕ зӕнгтӕ мӕ быны фӕтасыдысты 
ӕмӕ мӕ уӕрджытыл ӕрхаудтӕн. Ме ’рмадзы йӕ цалдӕр хатты сныв 

кодтон, уым мын уыдон бӕрӕг ран ӕвӕрд сты, бакӕсын сӕм ныр, 
ӕмӕ та ме стыр хӕлар мӕ цӕстытыл ауайы – бӕрзонд, хӕрзконд, 
ӕцӕг ирон лӕг.

Бибоимӕ ӕрвылбон дӕр ӕмбӕлыдтӕн проспекты астӕу. Ныр ӕз 
уырдӕм ӕппындӕр нал цӕуын. Мӕнмӕ уым ничиуал ӕнхъӕлмӕ 
кӕсы. Уый мӕнӕн хурау уыд...

ДЗАНАЙТЫ Руслан

ЙӔ ГЫЦЦЫЛ ХО МӔ ХУЫДТА
Уымӕй размӕ дӕр ӕй куыннӕ зыдтон, фӕлӕ 

хӕстӕгмӕ базонгӕ стӕм, Бибо культурӕйы ми-
нистр куы сси, уӕд, уымӕн ӕмӕ нӕ куыст иумӕ 
баст уыдис. Ансамбль «Алан»-ӕн, нӕ горӕты ӕмӕ 
хъӕуты хихъӕппӕрисадон къордтӕн сценикон 
дарӕс мах хуыдтам, ӕмӕ-иу мӕм уый фӕдыл 
арӕх йӕхимӕ фӕдзырдта, йӕ фӕндон-иу загъта, 
нӕ хуыйӕн цехмӕ дӕр нӕм-иу ӕрбацыд. 

Ныр дыууиссӕдз азы бæрц ацы хъуыддагыл 
хӕст дӕн, бирӕ чидӕртӕ лӕвӕрдтой разамынд Ирыстоны куль-
турӕйӕн, фӕлӕ уын, раст куы зӕгъон, уӕд дзы Бибойы хуызӕн 
ӕнувыд йӕ куыстыл ничи уыдис. Ӕз ногӕй ницы зӕгъдзынӕн, фӕлӕ, 
мӕнмӕ гӕсгӕ, нӕ культурӕ хъӕутӕй райдайы. Абон ма диссагӕн 
искӕцы район бабӕрӕг кӕн. Бирӕ рӕтты Культурӕйы хӕдзӕрттӕ 
нал кусынц, фидар ӕхгӕдӕй сӕ баййафдзынӕ. Куы мӕ бафӕрсис, 
фӕстаг хатт ма Ирыстоны кӕцы хъӕуы хихъӕппӕрисадон къордӕн 
бахуыдтай ирон кафыны дзаумӕттӕ, зӕгъгӕ, уӕд бирӕ фӕхъуыды 
кӕнин мӕ дзуаппыл. Ничиуал нӕм цӕуы, ничиуал нӕм дзуры нӕ 
абоны хицауадӕй, никӕйуал хъӕуӕм. Бибо куы уыд, уӕд-иу мӕм 
йӕхӕдӕг сӕрмагондӕй бадзырдта ӕмӕ-иу загъта:

– Ацы мӕй уал дӕлӕ, зӕгъӕм, Елхотӕн бахуыйут, иннӕ мӕй та 
Ставд-Дуртӕн, уый иннӕ мӕй та... 

Мӕхимӕ-иу цыдӕр ӕркастӕн, хъӕугӕ адӕймагыл нымад уыдтӕн, 
сӕрыстырӕй куыстон, разӕнгардӕй. Ӕмӕ-иу афӕдзы дыууадӕс мӕйы 
дыууадӕс хъӕуы хӕдахуыр артисттӕ сценӕмӕ ног цухъхъаты ӕмӕ 
разгӕмтты рацыдысты. Стӕм хъæу-иу баззадис ӕнӕ ахӕм баххуысӕй.

Уӕды азты ирон бӕрӕгбонтӕ арӕхдӕр кодтой, алыхуызон де-
кадӕтӕ, фестивальтӕ, хихъӕппӕрисадон къордты дзуаппон кон-

церттӕ, адӕмон театрты ӕркастытӕ, ӕмӕ-иу мах дӕр нӕ къубалмӕ 
уыдыстӕм куыстӕй.

Арӕх ӕрымысын 1995 азы Мӕскуыйы нӕ культурӕ ӕмӕ литера-
турӕйы декадӕйы бонтӕ. Уымӕй размӕ ансамбль «Алан»-ы коллектив 
ӕртӕ мӕйы ӕмгъуыдмӕ ацыд Китаймӕ гастрольты, уырдыгӕй хъуамӕ 
комкоммӕ Мӕскуымӕ ӕрбатахтаиккой. Мах сын, Бибойы ныхасмӕ 
гӕсгӕ, уыцы бонты фӕсаууонмӕ алы артистӕн дӕр хицӕнӕй ног 
сценикон дзаумӕттӕ бахуыдтам, уымӕн ӕмӕ сын, кӕйдӕр загъдау, 
сӕ алкӕй дӕргъ дӕр ӕмӕ уӕрх дӕр зыдтам. Фӕлӕ афтӕ рауад, ӕмӕ 
уыдон уым, ӕцӕгӕлон бӕстӕйы, ӕндӕр климӕты, ӕндӕр ӕнахуыр 
хӕринӕгты аххосӕй смӕллӕг сты. Декадӕйы райдайӕнмӕ ма нымад 
бонтӕ куы баззад, уӕд Бибо фӕдис систа, Мӕскуыйы нӕ балӕууын 
кодта ме ’мкусджытимӕ, сӕ дзаумӕттӕ дӕр сын немӕ аластам ӕмӕ 
ӕртӕ боны дӕргъы махмӕ бакӕсынӕй диссагдӕр ницы уыд. Уӕд 
цы уавӕры уыдысты, уымӕ гӕсгӕ алы артисты сценикон дарæс дӕр 
фӕцыбырдӕр ӕмӕ фӕнарӕгдӕр кодтам... Бибойы хъоппӕг цӕстытӕ 
фыр цинӕй куыд ӕрттывтой, уый ма абон дӕр мӕ цӕстытыл уайы. 
Уырдыгӕй куы ссыдыстӕм, уӕд нӕ ансамбль ног программӕ ӕвдисы, 
зӕгъгӕ, уӕд-иу мӕ хуынды гӕххӕтт цӕттӕ уыдис. Ӕрбарвыста мын-
иу ӕй, ӕмӕ йӕ ӕмбӕрстон, мӕ фыдӕбонӕн мын аргъ кӕй кӕны, 
уый ӕвдисӕн кӕй у, уый. 

Цалдӕр хатты мӕ йемӕ уазӕгуаты дӕр ахуыдта скульптор Дзанай-
ты Руслантӕм ӕмӕ-иу уым сӕмбӕлди, уарзондӕр ын чи уыд, уыцы 
ӕмгӕрттимӕ. Руслан ӕм-иу телефонӕй бадзырдта, мӕнӕ ног тынд 
давӕттӕ, джызӕйлаг гогыз ӕнӕхӕрдӕй лӕууынц, зӕгъгӕ. Ӕмӕ-иу 
уӕд Бибо йӕ фӕндаг мӕныл ракодта. Тынг рӕсугъд хаста фынг, ӕмӕ-
иу ыл ӕз мӕхинымӕр дистӕ кодтон, зӕгъын, афтӕ ӕрыгонӕй кӕм 
сахуыр ирон ӕгъдӕуттыл, ӕнӕ фыдӕй куы схъомыл, уӕд ын сӕ чи 
бацамыдта, кӕм ӕмӕ кӕмӕй фехъуыста ахӕм нӕртон сидтытӕ. Иу 
сидтӕй иннӕйы ’хсӕн-иу бирӕ хаста ирон ӕмбисӕндтӕ, кодта фы-
дӕлты таурӕгътӕ, хъусынӕй йӕм-иу не ’фсӕстӕн. Иу хаттӕй иннӕ 
хатмӕ-иу загътон, мемӕ иу бон уырдӕм диктофон бахӕсдзынӕн, 
зӕгъгӕ, фӕлӕ мын уый дӕр нӕ бантыст, абон райсомы фӕхъхъау 
фӕкодтон, афтӕ раджы нӕ сидзӕрӕй ныууадздзӕн, уый ӕнхъӕл 
ын нӕ уыдыстӕм, мыггагмӕ кӕй нӕ цӕрӕм, уый нӕ ферох вӕййы.

Фӕстаг хатт ма йӕ федтон 2000 азы 8 майы, театрӕн йӕхи мидӕг: 
хӕсты ветеранты номыл дзы ӕмбырд уыдис, ӕмӕ мӕн дӕр уырдӕм 

бахуыдтой. Афтӕ мӕм фæкаст, цыма немӕ фӕндараст кодта ӕмӕ 
йӕ фӕндыд, цӕмӕй йӕ мах фыццаджыдæр Бибойӕ нӕ зӕрдыл ба-
дарӕм: хъӕлдзӕг, мидбыл худаг, дзыхарӕхст ӕмӕ ныхас къахагӕй. 
Ӕцӕг, раст зӕгъын хъӕуы, фӕстагмӕ тынг смӕсты ис: иу чидӕр ын 
уым ӕнӕхъуаджы уайдзӕф загъта, ӕнӕрхъуыды ныхас, ӕмӕ йӕ йӕ 
зӕрдӕмӕ айста, мӕстыйӕ сӕхимӕ ацыд...

Алы 15 мартъийы, йӕ райгуырӕн боны, стӕй алы 9 майы дӕр, йӕ 
мӕлӕн боны, ӕз уӕлӕ горӕты кӕрон Намысы Аллеймӕ ссӕуын, йӕ 
цыртыл ын дидинджытӕ сӕвӕрын, йӕ цуры фӕбадын, фӕмысын. 
Райсомӕй мӕ къӕсӕрӕй куы рахизын, уӕд мӕхи амондджын фӕ-
хонын, уымӕн ӕмӕ мын бирӕ иузӕрдион хӕлӕрттӕ ис, алкӕй дӕр 
дзы хицӕнӕй куы райсай, уӕд лӕг у, Иры хуыздӕр хъӕбултыл нымад 
сты иууылдӕр, ницы сӕ ис зӕгъӕн. Ныххатыр мын кӕнӕнт, фӕлӕ 
Бибойы хуызӕн не сты, дард ӕм лӕууынц. Уый цыдӕр ӕндӕрхуызон 
уыд, уӕларвон, уыимӕ дзы абарӕн никӕй ис...

 ГОДЖЫЦАТЫ Изольдӕ

УЫДИС ӔППӔТЫ ХУЫМӔТӔГДӔР МИНИСТР...
Кинотеатр «Ракетӕ»-мæ хӕстӕг уыдис горӕты 

ӕмдзӕрӕнтӕй иу. Бибо дзы цардис ӕртыккаг 
уӕладзыджы, мах та, паддзахадон кӕфтыты ан-
самблы лӕппутӕ ӕмӕ чызджытӕ, бирӕ уӕлдӕр 
– фарæстæмы. Тынг арӕх ӕмбӕлдыстӕм, уый-иу 
махмӕ ссыд, мах та – уымӕ. Ӕмдзӕрӕны цард зо-
ныс: куы нӕм-иу къӕбӕр нал уыд, куы та – цӕхх, 
ӕмӕ та-иу уӕд нӕ ирвæзынгæнæг Бибойы рӕсугъд 
мад Тамарӕ уыди. Йӕхӕдӕг дӕр-иу нын куы цы 

схаста, куы цы: «Мӕнӕ ма амӕй ахӕрут. Мӕнӕ ма амӕй саходут...»
Уыцы рӕстӕг Бибо рольты хъазыд «Поэма двух сердец»-ы, «Поэма 

о Рустаме»-йы, ноджы ма цавӕрдӕрты. Кинотеатрты сӕ ӕвдисын куы 
байдыдтой, уӕд уырдӕм залмӕ бахауын хъаймӕт уыдис, адӕм-иу 
ныггуылф кодтой. Астӕуккаг Азийӕ-иу куы ссыди, уӕд-иу ыл ӕгас 
сыхбӕстӕ амбырд сты. 

Ӕмӕ куыд хуымӕтӕг лӕг уыдис, уый та! Хистӕр уа, кӕстӕр, 
никуы никӕй рӕзты ацыд, ӕнӕ исты сдзургӕйӕ. Хъыг макӕмӕ 
фӕкӕсӕд, фӕлӕ, мӕнмӕ гӕсгӕ, уӕды азты афтӕ тынг иунӕг ар-
тисты дӕр нӕ уарзтой Ирыстоны. Цы йӕ уындмӕ, цы удыхъӕдмӕ 

гӕсгӕ махмӕ ӕндӕр ахӕм нӕ уыди. Адӕмы лӕппу уыдис, адӕмы! 
Уый йӕ цӕстӕнгасыл дӕр фыст уыдис, ӕрдзӕй йын лӕвӕрд кæй 
уыдис. Фынджы уӕлхъус та уӕлдай диссагдӕр уыдис, афтӕ йӕм хъус 
ӕмӕ хъус. Йӕ цӕсгомы хуыз цыдӕр ӕнахуыр уыд, режиссертӕ-иу 
сӕхӕдӕг дзырдтой, амӕн, дам, грим кӕнын дӕр нӕ фӕхъӕуы. 

Бибо нӕ культурӕйы министр куы сси, уӕд гастрольты ацыды-
стӕм Псковмӕ. Александр Невскийӕн йӕ Нана алантӕй уыд. Уым 
ын бæрæг кодтой йæ юбилей. Ӕз хъаматимӕ кафыдтӕн, Карсанты 
Мӕхӕмӕт доулийæ цагъта, Къарджиаты Маринӕ та Туаты Ирбегимӕ 
хонгӕ кафыдысты.

Мӕ зӕрдыл ма цы бадардтон, мӕ цӕстытыл ма абон дӕр цы уайы? 
Уырдӕм цӕугӕйӕ, Мӕскуыйы вагзалы перроны цалынмӕ лӕууыды-
стӕм, уӕдмӕ иу-дӕс сылгоймаджы ӕрбацыд нӕ цурмӕ, Бибойы-иу 
куы ауыдтой, уӕд ыл хистӕртӕ дӕр, ӕрыгӕттӕ дӕр бацин кодтой, 
автограф-иу дзы райстой. Вагӕтты куы сбадтыстӕм, уӕд дӕр. 

Ансамбль «Алан»-ӕн академионы ном радтой Бибойы руаджы. 
Уыцы бон уый ардыгӕй йемӕ аласта цӕттӕ фыст курдиат ӕмӕ йӕ 
мӕ тӕккӕ цур Советон Цӕдисы культурӕйы министр Смирновмӕ 
радта. Вагоны ӕм ӕй Бибо бахаста, махӕн нӕ къухы – ӕртӕ чъирийы, 
сӕ сӕрыл цы фембӕлы, уыцы ӕртӕ фӕрсчы, уым сӕ скуывтам, ӕз 
сын уырдыг лӕууыдтӕн. Уым ма йӕм радта курдиат, цӕмӕй Долорес 
дӕр адӕмон артисты ном райса.

Фӕндагыл та йӕхи куыд дардта? Министры хуызӕнӕй йӕм-иу ӕп-
пындӕр ницы уыди. Демӕ хуымӕтӕг ныхас кӕны, къӕбӕр хӕры, нуазы.

Стыр аргъ мын кодта. Пенсийы куы ацыдтӕн, уӕд мӕ ам ансамблы 
дӕр репетиторӕй урӕдтой, фӕлӕ ӕз ацыдтӕн мӕ райгуырӕн Нар-
тыхъӕумӕ ӕмӕ уым сарӕзтон ансамбль «Нӕртон». Иубон Бибойы 
дуар бахостон, зӕгъын, мӕ архайджытӕн костюмтӕ нӕй, кӕд дӕ бон 
у, уӕд мын мӕ куыст дӕр фен. Ӕмӕ дын уый кӕцыдӕр бон Баскаты 
Славикимӕ Нартыхъӕумӕ ӕрцыд. Уый уыдис 1994 азы. Ӕрбадтысты. 
Уӕд нӕ ансамблы уыдис цыппар фӕлтӕры минӕвӕрттӕ, ӕдӕп-
пӕтæй – 120, хистӕрыл цыд 90 азы, иннӕтыл – уымӕй дӕлӕмӕ. Куы 
расимдтой, уӕд уымӕ бакӕсынӕй диссагдӕр ницы уыд. Сыстади, 
ӕмдзӕгъд кӕны ӕмӕ йӕ цӕссыгтӕ йӕ рустыл уайынц. Тынг мын 
фӕарфӕтӕ кодта ӕмӕ загъта:

– Эхх, гъеныр ма нӕм ахӕм ансамбльтӕ иуцалдӕр хъӕуы куы 
уаид! Мӕнӕ цытӕ уынын! Тӕккӕ райсом ма мӕм ссу!..

Ссыдтӕн. Фиолетӕ, зӕгъгӕ, йӕ бухгалтертӕй иумӕ фӕдзырдта, 
фӕлӕ уый ныккатай кодта, нӕ рӕбыны, дам, ацы сахат ницы ис, йӕхи 
ныммӕгуыртӕ кодта. Исты, дам, ссар, ӕрхъуыды кӕн, Нартыхъӕуӕн 
зӕрдӕ бавӕрдтон. Ссардта: мӕйы фӕстӕ нын Годжыцаты Изольдӕ 
сау цухъхъатӕ ӕмӕ урс-урсид къабатӕ бахуыдта. Никуы мӕ ферох 
уыдзӕн, Бибо уӕд йӕ кусæн уаты куыд ныккатай кодта, уый:

– Уыныс, Зелим, цы уавӕрты кусын, уый? Мӕхӕдӕг дӕ ӕрба-
хуыдтон, мӕ бон та дын баххуыс кӕнын нӕу, афтӕмӕй министры 
ном хӕссын. Куыд раст у уый?

 Ӕз райсомӕй раджы ӕрбацӕуын мӕ кусӕнуатмӕ. Уӕлӕ йын дӕ 
чъылдыммӕ мӕ къулыл йӕ къам уыныс? Кӕцӕй мӕм ӕрбахауд, уый 
куы зонис. Бибо йӕхӕдӕг нал уыд, фӕлӕ, кӕм куыста, проспекты 
Къостайы парчы цур, уым бӕстыхай цалцӕг кодтой. Иу бон уырдӕм 
цыдӕр ӕгъдауӕй бафтыдтӕн, кӕсын ӕмӕ рудзынджы уӕлвӕйнӕгыл 
Бибойы къам фӕлдӕхт, къулы сӕрстыты бын фӕци. Мӕнӕн та ахӕм 
авӕрай! Фӕлӕбурдтон ӕм, Вахтанговы номыл уынджы иу ӕрмадзы 
дуарыл бахӕцыдтӕн, фӕлгӕты мын ӕй рӕсугъд сӕвӕрдтой, мӕнӕн 
цыма мӕ сызгъӕринты голлаг у, уыйау ӕй ам ӕрæвӕрдтон. Мӕнӕ 
йыл фӕндзай азы куы сӕххӕст, уӕд ӕй Темыраты Мирон систа, урс 
костюмы, урс боцъоты. Ӕз алы хатт дӕр хъуамӕ йемӕ, ӕнӕ исты 
зæгъгæйæ, аныхас кӕнон. Цыдӕр ныфс мӕ бауадзы, цыдӕр сагъӕстыл 
дӕр мӕ бафтауы йе ’нкъард цӕстӕнгас...

КОЗАТЫ Зелим

ӔЗ ӔЙ ФЕРОХ КӔНЫН НӔ БАУАДЗДЗЫНӔН...
Ацы зӕххы цъарыл мӕ фыды хуызæн никӕмӕн 

ма уыдис! Фӕнды мӕ, тынг мӕ фӕнды, йӕхи удӕй 
фылдӕр кӕй уарзта, уыцы адӕм дӕр ӕй куы нӕ 
рох кӕниккой, уый. Кинойы, театры, кӕфтыты 
ансамбль «Алан»-ы дӕр йӕ фарсмӕ чи куыста, 
уыдон ӕй арӕх ӕрымысынц, фӕлтӕр фӕлтӕры 
ивы, ӕмӕ, нудӕс-ссӕдз азтӕ кӕуыл цӕуы, ахӕм 
ӕрыгон лӕппутӕн Бибойы кой куы ракӕнын, уӕд 
бафиппайын,  фаг æй кæй нӕ зонынц. Уый мӕнӕн 

цы хъыг вӕййы, цы хъыг вӕййы! Зӕгъын, цы мӕрддаг стут, кинотӕ 
дӕр нӕ уынут, чингуытӕ дӕр нӕ кӕсут?!

Фӕлӕ йӕ ӕз ӕмбарын, уыдӕттӕн фӕразын кӕй хъӕуы, уый. 
Рӕстӕг ӕгъатыр у, хатгай адӕм ферох кӕнынц, Бибойӕ ма лӕгдӕр 
чи уыд, ахӕмты дӕр. Мӕхӕдӕг мадзӕлттӕ арын: хатгай йын йӕ къам 
Интернеты сæвæрын: уадз ӕмӕ зоной, цавӕр уыд хуызӕй, цавӕр уыд 
йӕ хъӕлӕс, суанг куыд зарыд, уый дӕр, сӕйрагдӕр та, йӕ фӕстӕ 
цы рӕсугъд фӕд ныууагъта, уый. Цалынмӕ ацы дунейы уон, уӕдмӕ 
йӕ ферох кӕнын нӕ бауадздзынӕн.

 Йӕ фӕстӕ мӕгуырӕй баззадтӕн, цыдӕр мын тынг нӕ фаг кӕны. 
Куы нӕ ныууагъта, уӕд иу цасдӕр цыдӕр ӕнахуыр уыдтӕн. Цыдӕрид-
дӕр мӕм йӕ къамтӕ уыдис, уыдон мӕ уаты къултыл бакодтон ӕмӕ-иу 
куыстӕй хӕдзармӕ куы ’рбаздӕхтӕн, уӕд-иу куы сӕ иуы цур, куы 
иннӕйы цур сагъдауӕй баззадтӕн кӕнӕ-иу мӕхинымӕр йемӕ ныхас 
кӕнын райдыдтон, зӕгъын, уый цы бакуыстай, цӕмӕн мӕ ныууагътай, 
уӕдӕй фӕстӕмӕ дӕ чызгӕн иннӕ адӕмты хуызӕн йӕ цард цӕуыл-
нӕуал цӕуы, иунӕгӕй цӕмӕн баззад, амондхъуаг цӕмӕн у?

Ацы царды мын ныфсӕвӕрӕгӕй баззад йӕ бинойнаг Жаннӕ, 
кӕрӕдзи хорз ӕмбарӕм. Хатгай йӕ митӕй исты мӕ зӕрдӕмӕ куы 
нӕ фӕцӕуы, уӕд ӕй хъазгӕйӕ фыдыус рахонын, удыбӕстӕ мын куы 
ӕрхӕссы, уӕд та – мӕ мад. Мӕ цины дӕр ӕмӕ мӕ тыхст сахаты дӕр 
уый ӕдзухдӕр мӕ фарсмӕ вӕййы, йӕ бон, йӕ гӕнӕнтӕ цас амонынц, 
уыйбӕрц мӕ буцӕй дары. Ӕз та уымӕн афтӕ дӕн.

Иухатт мын чидӕр афтӕ зӕгъы, кӕм цӕрыс, уыцы уаты, дам, ӕгас 
чи нал у, уыдоны къамтӕ хъуамӕ ма уой, кӕд ацы царды истӕуыл 
ӕууӕндыс, уӕд. Ӕз йемӕ разы нӕ дӕн, зӕгъын, дӕлӕ Фыдыбӕстæйы 
Стыр хӕсты чи бабын, уыдоны къамтӕ алы хӕдзары дӕр фенӕн куы 
ис ӕмӕ сӕ куы ницы хъыгдарынц, уӕд мæ фыды къамтӕ ӕз иуварс 
куыд хъуамӕ айсон.

Фӕскуыст мӕ хӕдзары къӕсӕртыл куы бахизын, уӕд мӕ цӕстӕн-
гас ӕппӕты фыццаг сӕмбӕлы мӕ комкоммӕ къулыл конд дыууӕ 
къамыл: иуæрдыгӕй – дзуары, иннӕрдыгӕй та – Бибойы, дыууӕ дӕр 
мын ӕхсызгондзинад ӕрхӕссынц, цард ноджы тынгдӕр бауарзын. 
Ӕндӕр ма мын цы баззад?

УАТАТЫ Зёринё, Бибойы чызг

Айгум Айгумов, Дагестан:
Ирыстоны мæ уд баззад!

Æз хорз зонгæ уыдтæн Бибойы фыдыф-
сымæр Майрæмимæ дæр, Ног Бæтæхъойы-               
хъæуы мын уазал сырсыргæнаг бæгæныйы 
сыкъа радта, мæ нуазæн, дам дын. Уæд 
нын йæ мад Тамарæ цы уæливыхтæ скод-
та, ахæмтæ æз уый фæстæ нал бахордтон. 
Уыдтæн ын уазæгуаты йæ хо Азæмæ дæр 
Дæргъæвсы, уымæн йæ цардæмбал Черме-

нимæ фæныхас кодтам, раст цыма дыууæ æфсымæры стæм. 
Уый диссаджы хохаг лæг уыд! Ирыстоны алы къуым дæр мын 

фенын кодта мæ хæлар, бауарзын мын æй кодта, алы ран дæр мыл-
иу бацин кодтой уыцы зæрдиагæй, уыцы æнæхинæй. 

Уыцы бонты мæ уд Ирыстоны баззад...
Абон мын нал ис, æмæ æз уый стыр трагедийыл нымайын 

мæхицæн, мæнæй фæхъуыд стыр хæлар...

Студенты азтæ. Галиуæрдыгæй Айгум Айгумов, 
рахизæрдыгæй – Бибо 



47

ХАДЫХЪАТЫ Фатимё                   

                      БИБО
Отеллойы хъыг бахсыдта мæ зæрдæ,
Чермены æфхæрд басыгъта мæ риу.
Эдипы мастæй бакуырм дæн бынтондæр,
Мæхи æнкъарæн сурæттимæ сиу.

Æз зонын уарзын, фæлæ зонын маст дæр,
Æз базыдтон рæвдыд æмæ æфхæрд.
Мæн чидæртæ Хуыцæуттимæ дæр барстой,
Кæмæн та уыд мæ сонт рæдыд æгъгъæд.

Чи цин кодта мæ уæлахизтыл, хорзыл,
Чи агуырдта мæ къахдзæфтæм быцæу.
Уæддæр æй æз мæ сыгъдæг удæй зонын:
Мæ сурæттæм мын нæй æрхæссæн фау.

Мæ фæлгонцтæ мæ бадомдтой…
Мæ цардæй куы нæ у раппæлын мæ бон.
Уæддæр уыдтæн хуыздæр амондæй хайджын,
Мæ царды кæрон нæй мæнмæ фæсмон.

БИБОИМЁ БАСТ ХЪЁЛДЗЁГ 
ХАБЁРТТЁ

ХОДЫ Камал, адæмон поэт, Хетæгкаты Къостайы номыл пад-
дзахадон премийы лауреат:

Куыд раст, сыгъдӕгзӕрдӕ ӕмӕ ӕргомныхас адӕймаг, афтӕ                       
Бибойӕ бирӕ хорз миниуджытӕ райсӕн уыд царды. Уыимӕ, фынджы 
уӕлхъус бадгӕйӕ, ӕмгӕртты ‘хсӕн балӕугӕйӕ, Бибойӕ хъӕлдзӕгдӕр, 
дзырдарӕхстдӕр ӕмӕ дзуапджындӕр ӕмгар зын ссарӕн уыд.

Мӕ зӕрдыл Бибойӕ бирӕ хорз мысинӕгтӕ ӕмӕ хъӕлдзӕг хабӕрт-
тӕ бадардтон. Ракӕндзынӕн дзы иуцалдӕры кой.

ФӔСКОМЦӔДИСОН ФИДДОНТӔ
Уӕд ма Бибоимӕ скъоладзаутӕ уыдыстӕм. Нӕ дыууӕ дӕр – 

фӕскомцӕдисонтӕ. Иубон та нӕ фӕндаг акодтам Беслӕныхъӕумӕ. Ӕз                                                                     
Бибойӕн афтӕ бакодтон, ахӕм ӕххормаг сдӕн ӕмӕ диссаг, зæгъгæ. Бибо 
уайтагъд йӕ дзыппӕй фелвӕста фӕскомцӕдисон фиддонтӕ (скъолайы 
фӕскомцӕдисон организацийы нымæрдар уыд) ӕмӕ дзы иу урс дзул 
балхӕдта. Бацыдыстӕм паркмӕ, Хетӕгкаты Къостайы цыртдзӕвӕны 
цур цъӕх нӕууыл ӕрбадтыстӕм, ӕмӕ нын уыцы дзул уайтагъддӕр 
дыууӕйӕ хӕрд фӕцис. Уӕдӕй адджындӕрӕн, ӕвӕццӕгӕн, ӕз дзул 
никуы бахордтон. Уый фӕстӕ, кӕй зӕгъын ӕй хъӕуы, дзулы аргъ 
фӕстӕмӕ фиддонтыл сӕвӕрдтам.

«АЦЫ ХАТТ ДӔР РАВДЫСТАЙ 
ДӔ ЛӔГДЗИНАД»       

Иннӕ хатт та нӕ Бибоимӕ ӕмӕ нӕ иннӕ ӕмбӕлттимӕ Джызӕлмӕ 
уазӕгуаты ахуыдта нӕ хорз хӕлар, зындгонд аразӕг Гусаты Олег. 
Уымӕн уым дачӕ ис. Фынджы уӕлхъус куы ‘рбадтыстӕм, уӕд, немӕ 
чи уыд, уыцы ‘мбӕлттӕ Бибомӕ ӕрхатыдысты, цӕмӕй сын уый аза-
рыдаид. Фӕлӕ сын уый нӕ разы кодта. Куынӕуал æй уагътой, уӕд сын 
Бибо дӕр комкоммӕ афтӕ куы зӕгъид: «Хорз, зарын уын, ӕрмӕст мын 
ӕхца бафидут». Уыдон афтӕ ӕнхъӕлдтой, Бибо хынджылӕг кӕны, 
зӕгъгӕ. Фӕлӕ уый йӕ фӕнд куы нӕ ивта, уӕд, немӕ чи уыд, уыцы 
лӕппутӕ дӕр сӕ ӕгуыдзӕгтӕй нӕ уыдысты, уайтагъддӕр стъолмӕ 

Буроны астæуккаг скъолайы.  
Бибо йæ хо Азæимæ бады уæлейæ галиуæрдыгæй. 1957 аз

Бибо лæууы уæлейæ галиуæрдыгæй æртыккаг. 
Ахуыргæнæг Хъуылаты С.Н. 3-аг «б» кълас. Бæтæхъойыхъæу

Бибойы фыд Зауырбег æмæ 
йæ мад Тамарæ 1961 аз



РЦИ-Аланийы адæмон артист Хуыгаты Суренимæ

Хъæубæсты куывды



Санатори «Павлищев Бор»-ы. 1961 аз

Бибо йæ хо Азæимæ (рахизæрдыгæй). 1960 аз



Йæ фыццаг цардæмбал Гуситы Лиля (уæле галиуæрдыгæй), 
Бибо бады рахизæрдыгæй. Ам ыл цæуы 19 азы 

Бибо йæ дыккаг цардæмбал – 
Узбекистаны адæмон артисткæ 

Светланæ Норбаеваимæ. Киноныв 
«Сказание о Рустаме» исгæйæ «Хасан-арбакеш». Узбекфильм



Бибо йæ æртыккаг цардæмбал Жаннæимæ

Сæ сывæллæттæ Таймураз æмæ Агуындæимæ



Бибойы фыццаг роль Гаглойты Владимиры пьесæ «Уарзондзинады 
кадæг»-ы. Уататы Бибо – Таймураз, Галазты Земфирæ – Агуындæ



Киноныв «Чермен»-æй



«Чермен»



Киноныв «Поэма двух сердец». Бибо – Мурад-Али. 1968 аз

Киноныв «Поэма двух сердец». 
Бибо – Мурад-Али. 1968 аз

Спектакль 
«Фыдæлты намыс». 

Дими – Уататы Бибо, 
Зæли – Хъантемыраты Терезæ



«Абу Рейхан Бируни»

Киноныв «Огненные дороги». Бибо – Садыкхан Курбаши

«Гамлет». Клавдий – Уататы Бибо, 
паддзахы ус – Бекуызарты Орзетæ



Спектакль «Царды бын».
Бибо – Лука

Отелло – Уататы Бибо, Яго – В. Уваров

Спектакль «Сæрмæт æмæ йæ фырттæ»

Спектакль «Царды бын»

Спектакль «Хъодыгонд зæд». 
Бибо – Борæхан



Спектакль «Иуæндæс боны». Никифор – Бибо, 
Зауырбег – Хуырымты Уырызмæг

Спектакль «Гамлет». Клавдий – Уататы Бибо





Кинонывты хъазгæйæ



Спектакль 
«Паддзах Эдип». 

Эдип – 
Уататы Бибо

ӕркалдтой ӕхцайы стыр гуцъулатӕ. Бибо ӕнӕдзургӕйӕ уыцы ‘хцатӕ 
ӕрбатымбыл кодта йӕ къухы ӕмӕ сӕ йӕ дзыппы афсӕрста. Уый фӕстӕ 
йӕ рӕсугъд хъӕлӕсӕй систа «Уастырджийы зарӕг». Бахъырныдтам 
ын не ‘ппӕт дӕр.

Ныр ӕз та мӕхинымӕр хъуыды кодтон, цымӕ цы фӕкӕндзӕн уыцы 
‘хцатӕ Бибо, зӕгъгӕ. Ау, Бибо ахӕм ӕнӕуагӕй равдисдзӕн йӕхи? Ӕз 
ӕй афтӕмӕй куы нӕ зонын...

Уалынмӕ дын хӕдзары къӕсӕрӕй мидӕмӕ иу ацӕргӕ ус куы 
‘рбахизид. Куыд базыдтон, афтӕмӕй, уый, Олег-иу уым куы нӕ уыд, 
уӕд хӕдзармӕ дардта йӕ цӕст. Уыд йӕ хӕрз сыхаг. Ирон ӕгъдаумӕ 
гӕсгӕ, уыцы усмӕ авӕрдтам нуазӕн. Не ‘мбӕлттӕй йын иу, нуазӕн 
дӕтгӕйӕ, загъта, цӕмӕй, фылдӕр кӕй уарзы, уымӕ радта йӕ нуазӕн. 
Уыцы ус нуазӕн бахаста Бибомӕ. Уый йын хъазгӕйӕ афтӕ, нӕ, дам 
мӕ уыныс, цӕйас лӕг дӕн, уый, уыцы гыццыл агуывзӕ мӕ къухы дӕр 
куы нӕ сфидаудзӕн. Уӕд зӕронд ус цайцымӕн агуывзӕ арахъхъӕй 
байдзаг кодта ӕмӕ йӕ ногӕй радта Бибомӕ. Уый зӕрдиаг арфӕтӕ 
фӕкодта сылгоймагӕн, йӕ тӕккӕ бынӕй бануӕзта дзаг агуывзӕ 
ӕмӕ йын, чысыл раздӕр йе ‘мбӕлттӕ цы ‘хцайы гуцъула радтой, 
уый сласта ӕнӕхъӕнӕй дӕр йӕ дзыппӕй, ӕхцатӕ ныннадта афтид 
цайцымӕн агуывзӕйы ӕмӕ йӕ афтӕмӕй радта усмӕ.

Ӕз ӕхсызгонӕй сулӕфыдтӕн мӕ риуыдзаг ӕмӕ мӕхинымӕр 
загътон: «Лӕг дӕ, Бибо, ӕмӕ та ацы хатт дӕр равдыстай дӕ лӕг- 
дзинад...»

БАЗАРДЗАУЫ ХОРЗЁХЁЙ ХАЙДЖЫН ФЕСТЫ
Сӕрды тӕккӕ райдайӕнты та иубон Бибо ӕмӕ Цихиты Мӕирбег сӕ 

фӕндаг акодтой Дзӕуджыхъӕуы Сӕйраг базарыл. Мӕирбег дын кӕсы, 
ӕмӕ Бибо пъамидортӕ ӕмӕ алыхуызон дыргътӕй дзаг дзӕкъулимӕ 
йӕ разы куы алӕууид. Мӕирбег ын уӕд афтӕ куы бакӕнид, Бибо, 
ӕхца мӕм нӕй, зӕгъгӕ, куы загътай, уӕд уыцы зынаргъ пъамидортӕ 
ӕмӕ дыргътӕ цӕмӕй балхӕдтай?

Бибо йын уӕд сӕрыстырхуызӕй загъта, куыддӕр, дам, базары 
астӕумӕ бахӕццӕ дӕн, афтӕ, дам мӕ таджикӕгтӕ уайтагъддӕр 
базыдтой, сӕ киноты хъазыдтӕн, ӕмӕ мын мӕ хъӕбыс алыхуызон 
халсартӕй ӕмӕ дыргътӕй байдзаг кодтой. Ныр дӕр ма мӕ фӕстӕ 
«Бибо-джан», «Бибо-джан», зӕгъгӕ, хъӕр кӕнынц.
5 Мах дуг №3 2024

Мӕирбеджы дӕр нӕ фӕндыд Бибойы раз састы бынаты баззайын,                                                                                                                          
ӕмӕ уый дӕр уайтагъд базары астӕумӕ байста йӕхи. Чысыл фӕстӕдӕр 
уый дӕр алыхуызон халсартӕ ӕмӕ дыргътӕй дзаг дзӕкъулимӕ йӕ 
разы алӕууыд ӕмӕ йын йӕхицӕй ӕппӕлынтыл схӕцыд, куыддӕр, 
дам, дӕ разӕй фӕхицӕн дӕн, афтӕ мыл базары астӕу англисаг ту-
ристтӕ хӕрхӕмбӕлд фесты, уайтагъддӕр мӕ базыдтой, Черчиллы 
ролы кӕй хъазыдтӕн, уый, ӕмӕ мын мӕ къухты дуне доллӕртӕ 
фӕсагътой, ӕмӕ дзы ӕз дӕр адон алхӕдтон... Фӕхудтысты, кӕй 
зӕгъын ӕй хъӕуы, дыууӕйӕ дӕр ӕмӕ рухс зӕрдӕтимӕ раздӕхты-
сты базарӕй.

«МЁИРБЕГ КЁМ ИС?»
Уӕд та иу сӕрдыгон мӕй Цихиты Мӕирбег ӕмӕ Уататы Бибо сӕ 

фӕллад уадзынмӕ ацыдысты Сау денджызы былмӕ. Се ‘мбӕлттӕй 
иу Бибойы бафарста, Мӕирбег та кӕм ис, зӕгъгӕ. Ӕмӕ йын уӕд Бибо 
дӕр ацамыдта денджызы ‘рдӕм ӕмӕ йын загъта, уартӕ, дам, змисыл 
йӕ гуыбыны фарсмӕ хуыссы.       

«НЫРТӔККӔ ТАГЪД СУАДЗУТ МӔГУЫР
 ГӔДЫЙЫ»

Уататы Бибо ӕмӕ Дзуццаты Бибо иумӕ ацыдысты кӕсаг ахсынмӕ. 
Се ‘мбӕлттӕй ма кӕмӕдӕр ӕнхъӕлмӕ кастысты сӕ машинӕйы. Уыцы 
рӕстӕг кӕсынц, ӕмӕ сӕ цуры гыццыл  лӕппутӕ гӕдыйы ӕрцахстой 
ӕмӕ йын йӕ къӕдзилыл консервы къопп бабастой. Уый дӕр, мӕгуыр, 
фыр тӕссӕй гæппытæгæнгæ ратӕх-батӕх кодта. Уататы Бибо сын 
бауайдзӕф кодта: «Уый цы кусут, цы, тӕригъӕд нӕу уыцы гӕды?!»  
Ӕмӕ йын уӕд Дзуццаты Бибо афтӕ: «Цы уайдзӕфтӕ кӕныс сабитӕн, 
дӕхӕдӕг гыццыл никуы уыдтӕ?!»

Уататы Бибомӕ раст нӕ фӕкастысты йӕ ныхӕстӕ, ӕмӕ йын йӕ 
цӕстмӕ бадардта: «Мӕнмӕ гӕсгӕ, ды куыд хистӕр, афтӕ сын куы 
бауайдзӕф кӕнис, афтӕ ма кӕнут, зӕгъгӕ, уӕд нӕ фӕрӕдыдаис...»

Уыцы ныхӕсты фӕстӕ Дзуццаты Бибомӕ дӕр, ӕвӕццӕгӕн, йӕ 
ныхӕстӕ раст нӕ фӕкастысты ӕмӕ йӕ фӕсус хъӕлӕсӕй сабитыл 
ныхъхъӕр кодта: «Ныртӕккӕ тагъд суадзут мӕгуыр гӕдыйы, уӕ 
фӕйнӕ мадыл къалостӕ скӕнат!..»

НАРДЫТЁЙ ХЪАЗДЖЫТЁ
Уататы Бибо ӕмӕ Дзуццаты Бибо нардытӕй хъазыдысты. Уыцы 

рӕстӕг ӕм телефонӕй бадзырдта Бирӕгъты Къоста. Хӕтӕл систа 
Дзуццаты Бибо, ӕмӕ йӕ Къоста фӕрсы, цы кусыс, зӕгъгӕ. Уый 
йын афтӕ, мӕнӕ, дам, Уататы Бибойы ӕвзӕр фаджысимӕ хъазын.

Уыцы ныхӕстӕ фехъусгӕйӕ та йӕ Къоста ногӕй бафарста: «Ӕмӕ  
та йӕхӕдӕг съемкӕтӕм ацыдис, мыййаг?..»

**********************************************************
УАТАТЫ Зауырбег, Бибойы фырт

АДЁМЁН УАРЗОН ЛЁГ
Мёскуыйы рауагъдёдтёй иуы рацыд Уататы Зауырбеджы чиныг 

«Экстраординарный Бибо». Уым автор мысы йё фыды – Уёрёсейы 
адёмон артист Уататы Бибойы. Ёвдисы йё, цавёр уыд, ахёмёй 
– ёмгарджын, цыргъзонд, арфхъуыдыджын, ёнкъараг удгоймагёй. 

Уё размё хёссём ацы хъуыдыйён ёвдисён нывтёй цалдёр. 

«ФЫЦЦАГ ХАТТ ЁЙ ФЕДТОН…»
Советон Ташкенты уыд йæхи фырхъæздыг адæм. Гъемæ уыдонæй иу, 

Дарик, йæ дзыхъхъыннæуæг «Москвич»-ы («Мерседес» дæр æм уыд, фæлæ 
йыл йæхи арæх не ‘вдыста – рæстаг фæллойæ чи нæ цард, уыдоны закъон 
карзæй æфхæрдта) бабадын кодта горæты ОБХСС-ы, ома социалистон 
фæллой хæлæттаггæнджытимæ тохгæнджыты хицау Псхацъæты Барисы, 
иннæ бæрнон кусæг Рустам Шерматовы, мæ фыд Уататы Бибойы æмæ мæн.

Машинæ афтæ сцырен, нымад минуттæм уыйбæрц уагæвæрдтæ 
фехæлдтам, æмæ нæм бынæттон ГАИ ма фæкомкоммæ уа, уымæн 
гæнæн нал уыд. 

Дарик, йæ бæзджын æхцадоныл йæ ныфс даргæйæ, инспектормæ 
рахызт. Фæлæ фæндаггонты фыдбылызæй хъахъхъæнæгæн гæртам 
райсын йæ хъуыдыйы кæрон дæр нæ уыд. Ахызт æм тасæфтауæг 
ОБХСС-ы æвдисæндаримæ лæг, æмæ та – ницы. 

«Ирæттæ сты дыууæйæ дæр, æмæ мах адæмимæ дзурынмæ нæ 
арæхсынц!» – барджынæй загъта Рустам, ахызт æмæ… уый дæр семæ 
лæугæйæ баззад. 

Инспектор протокол фыссы, Бибо уый уыдта, фæлæ йæ хæлæрттæн 
ницæмæй баххуыс йæ бон уыд. Ирыстоны йæ, бæргæ, алчидæр зыдта, 
фæлæ ам… 

Уæдмæ машинæ хурмæ афтæ сзынг, æмæ Бибойæн гæнæн нал уыд 
– рахызт æмæ дыууæрдæм рацу-бацу систа. ГАИ-йы кусæг æм иу 
уысм скаст æмæ фæкуыддæр. Йæ сæр батылдта, хурмæ мæ цæстытыл 
цыдæртæ ауад, зæгъгæ. Ногæй та йæ цæстытæ Бибомæ ныццавта æмæ 
йæм бахъардта, æцæг йæ цуры кæй ис.

Уыйадыл барадхъахъхъæнæг йæ фыссæнгарз æрæппæрста, йæ худ 
йæ сæрæй фелвæста, лæгтæй йæ фæндагыл чи лæууыд, уыдон асхуы-
ста æмæ Бибомæ базгъордта. Кæрæдзийыл ныттыхстысты, сæ цинæн 
кæрон нал уыд, уæлдайдæр ГАИ-йы кусæгæн – фыр цинæй хæрдты 
тæхæгау кодта. Фондз минуты зæрдæйæ-зæрдæмæ ныхасы фæстæ та 
кæрæдзийæн ныхъхъæбыс кодтой, «закъоны æххуырст» йæ протокол 
аскъуыдта æмæ Дарикæн йæ гæххæттытæ йæ къухы фæсагъта. 

Сбадтыстæм машинæйы. «Æфхæрæг» нæм хæстæг æрбацыд æмæ 
Бибомæ дзуры: «Æмбарын æй – æнæвдæлон дæ, бæрнон хъуыддаджы 
фæдыл цæуыс. Фæлæ дæм иннæ къуыри майрæмбоны нæхимæ пловæй 
саходынмæ æнхъæлмæ кæсын. Мæнæ мæ адрис», – æмæ йæм гæххæт-
тыл фыст дæтты. Уыйадыл рацыдыстæм.

– Бибо, уыйбæрц ма нæ цы фенхъæлмæ кæсын кодтай? – бахудт 
Барис, кæд ын, ГАИ-йы кусæг æй ницæмæ ‘рдардта, уый хъыг уыд, 
уæддæр. – Æви йæ уайтагъд нæ базыдтай?

– Кæй нæ базыдтон, Боря?
– ГАИ-йы минæвары. 
– Æмæ йæ фыццаг хатт куы федтон, – сыгъдæгзæрдæйæ басаст Бибо.
Мах иууылдæр æнхъæл уыдыстæм, мæ фыд йæ рагон хæларыл 

бамбæлд, зæгъгæ. Ташкентмæ ма уæдмæ æрмæстæр æртæ азы дæргъы 
иу хатт цыд, фæлæ, куыд рабарæг, афтæмæй адæмæй нæ айрох. 

Боря та уал сдызæрдыг:
– Нæй уымæн гæнæн. Нæ дын йæ ном загъта, нæ дæ фæрсгæ ницæмæй 

бакодта, де ‘нæниздзинадæй дарддæр. Хынджылæг мæ кæныс, хорз 
зонгæ стут, слестгæнæн оргæнты кусæг уыдтæн, афтæ хуымæтæджы 
мæ нæ асайдзынæ. 

– Дыккаг хатт мын рауад ахæм фембæлд. Афтæ ма базонгæ дæн, рай-
сом уазæгуаты кæмæ уыдзыстæм, уыцы Камбаримæ. Светæимæ, мæнæ 

ацы лæппуйы мадимæ, – Бибо мæнмæ ацамыдта, – фæцæйцыдыстæм, 
æмæ нæ рæстдзинадыл фидарæй хæст ГАИ-йы кусæг баурæдта. Руста-
мы ролы нырма уæд ахъазыдтæн æмæ Смоктуновскийæ зындгонддæр 
фæдæн. Адæм мæ акъахдзæф нал уагътой, иууылдæр мæ уазæгуаты 
хуыдтой. Ацы лæгмæ та нымады дæр ницы уыд, хъуамæ мын мæ 
машинæ тæрыны бар байстаид. Æз ын уæзданæй цыдæртæ æмбарын 
кæнын, бахæлар уæм, зæгъгæ йын дзурын. Никуы æмæ ницы. Мæ хорз 
равгыл уыдтæн, ноджы ма зыдтон, дыккаг бон мын мæ гæххæттытæ 
фæстæмæ кæй ратдзысты. Йемæ быцæуы бæсты фæлмæн бахудтæн. 
Уый уæдмæ протокол фыст фæци æмæ мын афтæ: «Æз дæ уайтагъд 
базыдтон, демæ фембæлын мæ кæддæриддæр тынг фæндыд. Фæлæ 
ма цавæр адæймаг дæ, уый банкъаринаг дæр уыдтæн. Дæхи, зæгъын, 
куыд дардзынæ – гæртæмттæ мын дæтдзынæ æви мæм дæ бæрзонд 
бадæг хæлæрттæй æвзиддзынæ». Афтæ мæ бафæлвæрдта æмæ мын 
цæттæ фыст протокол зæрдылдарæн лæварæн радта. Ныр ссæдз азы 
бæрц хæларæй цæрæм.

Иууылдæр ныхъхъус сты. 
– Бибо, – æвиппайды сдзырдта Рустам. – Цæр ам, Ташкенты. ЦК-йы 

фыццаг секретарь суыдзынæ.

А ЗЁХХЫЛ ХОРЗЁЙ ЦЫ САРЁЗТАЙ?!
Йæ хæлæрттимæ бадты рæстæг Уататы Бибо ахæм хабар радзырдта:
– Царды хорздзинадæй цыдæриддæр ис, уыдæттæ цыма мæхир-

дыгæй фесты, афтæмæй мæ фыны уынын, мæлæт мæ уæлхъус кæй 
æрбалæууыд. 

Фервæзæн мын цыма нал ис æмæ, мæ сынтæджы хуысгæйæ, хъуыды 
кæнын, мæ царды хорзæй цы сарæзтон, амондхæссæг кæмæн фæдæн, 
уыдæттыл. Бамбæрстон, фæсмойнаг кæй нæ дæн, йæ фæндагыл кæмæн 
æрлæууыдтæн, ахæм адæм бирæ кæй нæ разындзæн. Уый хорз у, зæгъгæ, 
ахæм хатдзæгмæ æрцыдтæн. Фæлæ уæддæр мæлын, æмæ мæ уыцы дунемæ 
иунæгæй цæуын нæ фæнды. Гъемæ мæ зæрдыл æрбалæууыд, цыппар усы 
мын кæй уыд. Фыццагыл, æппæты хистæрыл, фæдызæрдыг дæн, фæлæ 
иннæты æцæгæй куы уарзтон. Уыдонæй исчи хъуамæ мемæ рацæуа. 

Фæсидтæн цыппæрæм, мæ зæрдæмæ æппæтæй хæстæгдæр биной-
нагмæ. Æрбацыд. Æрбад, зæгъын, мæ дæлфæдтæм сынтæгыл, фæлæ 
уый не сразы. Йæ хивæнд ми йын ницæмæ ‘рдардтон. Зæгъ-ма, зæгъ-

ын, искæд дæ зæрдæхудты бацыдтæн, истæмæй дæ бафхæрдтон? Нæ, 
зæгъгæ, йæ сæр банкъуыста. Искуы бацауæрстон дзаумайы хорзыл, 
лæвæрттыл, дæ рæстæг цæмæй хъæлдзæг, æнæмæтæй æрвитай, уымæн 
фадæттыл? Зæгъ æй, æмæ цалынмæ удæгас дæн, уæдмæ мæ рæдыд 
сраст кæнон. Загъта, фæзминаг, хæларзæрдæ мой йын кæй уыдтæн, 
йæ бон мæм фау æрхæссын кæй нæу. 

– Уæдæ хорз, мæ уарзондæр цардæмбал. Ныр цæуын Мæрдты ду-
немæ æмæ дæ мемæ хонын. 

– Дæ сæрызонд фæцыд, зæронд æрра? – срæцыгъта уый æмæ фед-
дæдуар.

Мæ хъуыдытæ мæ ме ‘ртыккаг къаймæ ахастой. Уый алкæй дæр 
зæрдæскъæфт кодта æмæ, кæд æдзух мæ цуры уыд, хæдзары, куысты, 
мæ балцыты дæр мæ уæгъд нæ уагъта, уæддæр тарстæн, æндæр ис-
кæуыл мæ куы баива, уымæй. Мæ цуры цæмæй фылдæр рæстæг фæуа, 
ууыл мæ уд хъардтон, æмæ мыл йæ зæрдæ не сивта. Гъемæ, зæгъын, 
мæ ныр дæр нæ ныууадздзæн. Фæлæ мæ йæ дзуапп цыргъ хъамайау 
ахызт. Цард, дам, æвæджиауы хорз у, æмæ куы амæлай, уæд, дам, ногæй 
чындзы ацæудзынæн æмæ амондджын уыдзынæн. 

Бамбæрстон, сæ дыууæ дæр мыл, куыд æнхъæл уыдтæн, афтæ æнувыд 
кæй нæ уыдысты. Фæлæ мæ дыккаг цардæмбал та йæхи куыд равдисдзæн? 
Зæрдæйæ йæ уарзтон, куырыхон зондыл мæ æфтыдта. Къуырцдзæвæны-иу 
мæм æххуысмæ фæзынд. Мæ цин æмæ зыны-иу мæ цуры балæууыд æмæ 
мын-иу хорзæрдæм фæахъаз. Фæрсын æй, цæттæ у æви нæ мемæ тар 
дунемæ фæцæуынмæ. Хъыгагæн, дам дын ацы хатт ницæмæй баххуыс 
мæ бон у, æрмæст зон, кадимæ дæ кæй баныгæндзынæн.

Уыцы рæстæг фæсдуарæй райхъуыст мæ фыццаг къайы хъæлæс. 
Æз, зæгъгæ, де ‘мбæлццон дæн, кæронмæ демæ уыдзынæн. Æрбахызт 
æмæ къæсæрыл цавддурау лæугæйæ баззад. Мæ низы хабар æм куы 
байхъуыст, уæд мæ мæтæй баруад. Афтæмæй йæ æз та мæ цыппæрæм 
бинойнаджы хуызæн нæ уарзтон, æртыккагау дзы фæиппæрдæй нæ 
тарстæн, дыккагау æй зондæй нæ фарстон. Лæууыд къæсæрыл, йæ сæр 
æруагъта æмæ йæ цæссыг калдта. Йæ ныхæстæм ныррызтæн. Хуыздæр 
цæстæй йæм кæсын хъуыд, зæгъгæ, скарстон.

…Йæ фынæн хъуамæ цы нысаниуæг уа, зæгъгæ йæ куы афарстæуыд, 
уæд Бибо æнкъардæй бафиппайдта:

– Зæгъдзынæн уын æй! Цыппæрæм цардæмбал нæ буар у – нæ                

къухтæ, къæхтæ, гуыр, сæр. Адæймаг уарзы йæ буар, йæхи куыд уарзы, 
афтæ. Зилы йæм, узæлы йыл. Исты дзы срыст, уæд йæ кой æрмæст йæ 
буар свæййы, ницæуыл фæауæрды йæ рыстæй фервæзынæн. Гъе, фæлæ 
дæ буармæ цасфæнды зил, уæддæр дæ фæуадздзæн, куы амæлай, уæд. 

Æртыккаг бинойнаг, царды цы хъуыддагыл хæст стæм, уый ны-
сан у. Æнтыстытæ æмæ нын æхца хæссы. Хъахъхъæнæм æй, тæрсæм 
фæиппæрд дзы уæвынæй æмæ æнæ ницæмæй аззайынæй. Узæлæм ыл 
сывæллонау, цæмæй амонд æдзух нæ фæсарц бада. Фæлæ ма нæ нæ 
амæлæты фæстæ уыцы ус бандавы? Хъыгагæн, нал. 

Дыккаг къай – нæ бинонтæ æмæ хæстæджытæ сты. Уыдонæн сæ 
бон у æрмæст нæ фæстаг балцы рæстæг нæ табæтыл схæцын.

Ныр – фыццаг цардæмбал. Æнæмæлгæ дуне нæй, æмæ нæ адзалы 
къæсæрыл, изæрыгæтты Хуыцаумæ цал хатты скуывтай, Библи кæнæ 
Хъуыранæй зæрдæвæрдæй цы хъуыды кæныс, уыдæттæй ничи бафæрс- 
дзæн. Ничи нæ бафæрсдзæн, царды нын нæхи пайдайæн цы бантыст, 
цас æхца бакуыстам, цы бæрзæндтæм схызтыстæм, нæхирдыгæй цал 
сылгоймаджы фæкодтам, уыдæттæй. Цал сидзæры батавтай дæ уды 
хъармæй? Цал сидзæргæсæн баххуыс кодтай? Цал æххормаджы баф-
сæстай? Куы амæлон, уæд мæ уыдæттæй фæрсдзысты, æмæ цы дзуапп 
ратдзынæн, нæ зонын. Æвæццæгæн æй, куыд у, афтæ зæгъдзынæн: 
иунæджы дæр нæ, иуæн дæр нæ, иуы дæр нæ. 

Ныр раздæхæм, Бибо йæ хæлæрттимæ бæлвырдæй кæм æмæ цæмæ 
гæсгæ бадт, уыцы хабармæ. Хъуыддаг уый мидæг уыд, æмæ йæ йæ 
хæдзармæ фæхуыдта æнæфсис æмæ æгад хъæздыг Карим. Мулк фæкод-
та адæмæн стыр процентыл æхца дæттынæй, æмæ йæ азарæй бирæтæ 
сæ сæр сисыны амал нал ссардтой. Йæ кад, алчидæр кæй зоны, ахæм 
адæймаджы руаджы фæуæлдæр уыдзæн, уый зыдта, æмæ йæ куывдмæ 
«номдзыд ироны» фæхуыдта. Уыдæттæ æмбаргæйæ, Бибо уæддæр «нæ» 
зæгъыны бæсты бацыд æмæ арф философон хъуыдытæй хæдзары хицауы 
æрвдзæфау фæкодта.

Хæрзæхсæв куы загътам, машинæйы куы сбадтыстæм æмæ куы 
рацыдыстæм, уæд Карим лæууыд æмæ нæм йæ къух тылдта. Уалынмæ 
дын нæ фæдыл разгъордта æмæ цæссыгкалгæйæ ныхъхъæр ласта: «Мæ 
зынаргъ уазæг, фæстæмæ сын сæ байуардзынæн! Хъусыс, кæй бафхæрдтон, 
уыдонæн алцыдæр фæстæмæ ратдзынæн! Нал мæ хъæуы ахæм цард!» 

«АХЁМ ЗОНДДЖЫН ЛЁГ РЫНЧЫНДОНЫ  
ЦЫ АГУРЫ?»

Иуафон Бибо кæйдæр бабæрæг кæнынмæ бацыд горæты психикон 
низтæй сæйджыты рынчындонмæ. Йæ рацыдмæ йын йæ «Жигули»-йы 
цæлхытæй иу амырхтой. Цы гæнæн уыд – разил-базил кæны машинæйы 
алыварс. Искæмæ адзурид, æмæ телефон хæстæг никæм ис. Тотыккаты 
Тамерлан уæдмæ куыст фæци, йæ медицинон уæлæдарæс раивта æмæ, 
кусæн уаты рухс ахуыссын кæнон, зæгъгæ, «æртæцалхыг» хæдтулгæйы 
цур лæгмæ фæкомкоммæ. 

– Ивæн цалх дæм ис? – рахъæр æм кодта рудзынгæй. 
Бибо фæныфсджын – ис æм цалх, йæхи сæр та йæ куыд нæ æр-

цахста! Ныртæккæ йæ бакæндзæн æмæ ацы зæрдæсæттæн бынатæй 
йæхи айсдзæн. 

– Ис, – райхъуыст Бибойы аххосджынхуыз хъæлæс.
– Бакæн æй уæдæ æмæ фæндараст у!
Бибо цалх систа, хъæугæ дæгъæл æмæ домкрат дæр æм разынд. 

Фæлæ, цалх цы болтытæй зылд уыд, уыдон дæр хуыснæджытæ аха-
стой. Лæг та хъуыдыты аныгъуылд. 

Тотыччы-фырт уæдмæ ногæй рудзынгæй ракаст æмæ хъуыддаг 
фембæрста.

– Дæ алы цалхæй дæр иу болт разил æмæ йæ уыдонæй «бандадз»!
Хуымæтæг, фæлæ уыциу рæстæг «гениалон» уынаффæмæ Бибо 

фесхъиудта. Тамерланмæ нымдзыст æмæ нылгъыста:
– Ахæм зондджын адæймаджы психикон низты рынчындоны чи 

бакодта, уый дæлдæр ныххауæд!
– Дæлдæр, дæ цалх дын чи адавта, уый ныххауæд. Æз ацы рын-

чындоны сæйраг дохтыр дæн.
Афтæ базонгæ Бибо йæ хуыздæр æрдхæрдтæй иуимæ.

ЧЫНДЗЁХСЁВ ЦЁТТЁ У.
   КАСТ – МИНЁВЁРТТЁМ…

Дуарæй æрбахызт æрыгон лæппу. Разынд Бибойæн йе ‘дзард хæлар, 
ансамбль «Алан»-ы кафæг Тотойты Хъазыбеджы фырт. Бибо сыстад, 
æмæ æрбацæуæг бынтон ныфсæрмы. 

– Дядя Бибо, æз… æз… ус курын мæ зæрды ис. 

– Тынг хорз хабар! Иу хатт æмæ хуызæнæн. Ацы хъуыддаджы мæн ма 
бафæзм, æндæр исты миниуджытæ мæ райс. Кæд уыдзæн чындзæхсæв?

– Бæрæг нæу… Дæумæ дæр æххуысмæ уый тыххæй æрбацыдтæн. 
Минæвар мын фæцу уыцы чызгмæ. Ды куы нæ уай, уæд мын æй нæ 
ратдзысты. Скъæфын мæ нæ фæнды, уадзгæ та йæ ницы хуызы нык-
кæндзынæн. 

– Скъæфыны кой дзы нæй. Уыцы æгъдау нæ фыдæлтæм никуы уыд, 
нæ сыхæгтæй йæ райстам. Уый æфхæрдыл нымадтой, аххосджынæн 
хатыр ничи кодта. Баныхасгæнæн алкæддæр ис. 

Бибо йæ ныхас нæма фæци, афтæ телефоны дзæнгæрæг райхъуыст. 
Алло, чысыл фæлæуу, зæгъгæ, хæтæлы бадзырдта, æмæ лæппуйæн афтæ: 

– Дæ фыд мын æфсымæрау уыд. Абон изæры аст сахатыл дачæмæ 
рацу æмæ бæлвырддæр адзурæм.

– Бузныг!
– Табуафси!
Лæппуйыл хур ракаст, афтæмæй æддæмæ фæраст, фæлæ Бибо, 

фæстæдæр дæм бадзурдзынæн, зæгъгæ, телефоны хæтæл æрæвæрдта, 
æмæ фæрсы:

– Кусæрттаг дæм ис?
– Ууыл нæма батыхстæн. Чызджы мын куы нæ дæттынц, уæд…
– Уый бæрæг уыдзæн. Ехх, Казик æгас куы уаид, уæд нæ рæстæг 

куыд адджынæн арвыстаиккам…
Бибо æрвхуыз гæххæттыл цыдæр афыста:
– Мæнæ ацы адрисыл лæгмæ бацу æмæ дын гал ратдзæн. Уæзласæн 

хæдтулгæ дæм ис?
Лæппу фæуыргъыйау æмæ ма йæ сæр батылдта, нæй, зæгъгæ. Бибо 

та бур сыфыл дæр цыдæр афыста. Æмæ ма ноджы дыууæ сыфыл. 
Æдæппæт рауадысты цыппар алыхуызон сыфы. 

– Мæнæ уал ардæм бацæудзынæ æмæ машинæ ракæндзынæ. Уый 
фæстæ Михайловскы хъæуы Атарбеджы ссардзынæ, æнхъæлмæ дæм 
кæсдзæн. Дæс къоппы дын уырыссаг арахъхъ ратдзæн. Уырдыгæй уым 
хæстæг базæмæ бауайдзынæ. Йæ хицау мæ кæнгæ æфсымæр у, æмæ 
дын дæс асыччы коньяк ратдзæн. 

Иу гæххæтт уал Бибо йæхимæ ныууагъта.
– Ардæм цæуын нæма хъæуы. Сæхæдæг дæм дзурдзысты æмæ, 

шампайнаг сæн кæцæй раласай, уый дын зæгъдзысты. Макæмæй 

æфсæрмы кæн. Уыдæттæ дæуæн нæ, фæлæ мæнæн кæндзысты. Æз дæ 
бæсты æфсæрмы кæндзынæн. 

Лæппуйы къухтыл дыздызæг бахæцыд, йæ хъуыр ын цæстысыгтæ 
ахгæдтой.

– Цæттæ стæм. Дзырд дын дæттын, чындзæхсæв æнæмæнг кæй 
уыдзæн. Мацæуыл тыхс, кæмæйдæриддæр зæгъай, уый, куыд æмбæлы, 
афтæ æгъдауыл рахæсдзыстæм, «нæ» зæгъæг нын нæ фæуыдзæн. 

**********************************************************

«ЗЫНДОНМЁ, БИБО, ЗЫНДОНМЁ!»
Уый уыд 1988 азы. Иу сæрдыгон бон та Уататы Бибо театры кæрты 

бæлæсты бын хъæлдзæг ныхæстæ кодта репетицийы хæд размæ. Йæ 
алыварс артисттæ кæл-кæлæй худынц. Йæ тæккæ фарсмæ та – йе стыр 
хæлар Бирæгъты Къоста. Бибо иурæстæг йæ цæсгомы хуыз фæивта 
æмæ афтæ зæгъы:

– Дысон ахæм æнахуыр фын федтон, æмæ диссаг. Раст цыма дын 
дзæнæты фестадтæн. Мæ алыварс æрдз цъæх-цъæхид дары, цъиутæ 
зарынц. Цæст сæ уындæй не ‘фсæды. Ехх, зæгъын, Бибо, уæлæуыл 
дзæгъæлы цас рæстæг фесæфтай, цард мæнæ кæм ис, мæнæ! Раздæр 
дæ амæлын хъуыд!

Уалынмæ дын кæсын, æмæ дардæй урс бæхыл æрбацæуы иу зæронд 
лæг урс-урсид дзаумæтты. Ай, зæгъын, Уастырджи ма уæд. Уæдмæ 
æрбахæццæ æмæ иу хъæр фæкодта:

– Ды Уататы Бибо нæ дæ?
– Гъе уый дæн! – бацин кодтон мæхимидæг.
– Æмæ ам цы кусыс?
– Мæнæ дзæнæтмæ цæуын!
– Дæуæн дæ бынат зындоны ис!
– Цæмæн?
– Куыд цæмæн?! Уæлæуыл сылгоймæгты зæрдæхудты цыдтæ?!
– Цыдтæн!
– Тамако дымдтай?
– Дымдтон!
– Карз нозт нуæзтай?!
– Нуæзтон.

– Уæрæсейы Федерацийы адæмон артист нæ дæ?
– Дæн…
– Зындонмæ, Бибо, зындонмæ!
Уалынмæ дын фæстæмæ фæкастæн, æмæ уалæ Бирæгъты Къоста 

дæр хъуыддагхуызæй æрбацæуы. Мæ зæрдæ куыд нæ ныррухс.
– Уалæ уыцы лæджы уыныс? Уый дæр Ирон театры артист у! – 

фæрæвдз дæн æз! – Уый дæр мæн хуызæн сылгоймæгты зæрдæхудты 
цыдис, тамако дымдта, нуæзта, æмæ цынæ æвзæр митæ кодта! Суанг 
ма Уæрæсейы Федерацийы сгуыхт артист дæр у.

Уастырджийæн йæ цæсгомы хуыз кæй фæивта, уый мæ зæрдæмæ 
фæцыд, загътон, мæ хъул сах абадт.

– Мæнæ ай… ацы дæлæмæдзыд дæр Ирон театры артист уыди? – 
дисы бацыд Уастырджи æмæ фæсагъæсхуыз.

Фæсныхасæн: Бибо æмæ Бирæгъты Къоста Мæскуыйы иумæ ахуыр 
кодтой Театралон училищейы. Сæ хæлардзинад уыд æнæфехалгæ, 
бындурон. Фæлæ сæ хъазæн ныхæстæй кæрæдзийыл нæ ауæрстой. 
Фидаугæ дæр сыл кодта. Бибомæ-иу хатгай бахатыдысты, ма ма йæ 
дæлдзинæг кæн, зæгъгæ, тæригъæд у. Æмæ-иу уæд Бибо афтæ: «Ацы 
дæлæмæдзыд мæнæн, цалынмæ Мæскуыйы ахуыр кодтам, уæдмæ 
цы хъыцъыдæттæ бануазын кодта, уый куы зониккат, уæд афтæ нал 
зæгъиккат».

БАНАНТÆ КЪÆДЗ ЦÆМÆН СТЫ
Бирæгъты Къоста Уататы Бибойы алыварс æртæ зылды æркодта, 

йæ размæ æрлæууыд æмæ йæм хæрдмæ дзуры:
– Бибо, ды дæхи æдзух зондджын куы хоныс…
– Æппынфæстаг дæуæй æдылыдæр нæ дæн.
– Уæдæ ма мын ме ’дылы фарстæн зондджын дзуапп ратт.
– Даргъ таурæгътæ ма кæн, фæлæ бафæрс.
– Дысон-бонмæ нæ бафынæй дæн, Бибойыл, зæгъын, райсом куы
амбæлон, уæд æм цавæр фарст ратдзынæн.
– Гъы, æмæ цы ’рхъуыды кодта де ’дылы къоппа?
– Зæгъон æй?
– Зæгъ.
– Банантæ къæдз цæмæн сты?
Бибо хъæлæсыдзагæй ныххудти:



60

– Дысон-бонмæ ууыл хъуыды кодтай? Æндæр куыст дын нæ уыд?
– Нæ уыд, фæлæ ме ’дылы фарстæн – зондджын дзуапп!
Бибо ахъуыды кодта, стæй басасти:
– Нæ зонын.
– Сæттыс ыл?
– О, сæттын.
– Уæдæ æз æндæр маймулийы бафæрсон.

УАТАТЫ КЪОСТА
Уататы Бибо æмæ Бирæгъты Къоста уыдысты лæппуйы куыв-

ды. Мысайнæгтæ дæтгæйæ, Къоста йæхи фæразæй кодта. Бибо куы 
лæвæрдта, уæд Къоста фыссæгмæ дзуры:

– Уататы Къоста, зæгъгæ, ныффысс.
– Цæмæн Къоста? Мæхи ном æвзæрдæр у?
– Уадз æмæ уæм иу адæмымыггаг лæг ya!

ДЫ АКТЕР ДÆ
Бибо культурæйы министрæй кусын райдыдта. Иубон æм куыстмæ 

телефонæй бадзырдта Цихиты Мæирбег:
– Бибо, арфæ дын кæнын дæ ног бынатæн.
– Бузныг, Мæирбег!
– Æппынфæстаг де ’рдын дæ къухы бафтыд.
– Цæмæй зæгъыс?
– Цæмæ бæллыдтæ, уымæй. Министры бынатæй. Цæмæн дæ хъуыд? 

Ды актер дæ!
– Фидаугæ дзы не скæндзынæн æви дзы кусын нæ базондзынæн?
– Мæ зæрдæ дыл дарын. Ды курдиатджын актер дæ. Министры 

ролы дæр хорз ахъаздзынæ.

Михаил КОРНЕВ, актер, режиссер,                  
УФ-йы аивæдты сгуыхт архайæг: 
Æз йемæ фыццаг хатт базонгæ дæн «Та- 

джикфильм»-ы уæрæх кæрты. Абоны хуы-
зæн ма мæ цæстытыл уайы: нарæг къахвæн-
дагыл æрбацæйцыд бæрзонд, хæрзконд 
боцъоджын нæлгоймаг . Зæгъын, чи у уый. 
Æмæ, дам, Уататы Бибо, ирон. Дзырдтой 
фæлмæн, уарзонæй. Уымæн уæд йæ ном 
хъуыстгонд нæма уыди. Фæлæ уайтагъд 

куы иу ран, куы иннæ ран хъуыстон: «Бибо афтæ загъта...», «Бибо 
та афтæ хъуыды кæны...»

Æмæ йæ уæд бамбæрстон: ацы лæгмæ алы хæдзары дæр æн- 
хъæлмæ кæсынц. 

Абон нал ис, фæлæ уæддæр мæ цæстытыл уайы уыцы рæсугъд, 
уыцы бæрзондæй. 

Иухатт æй бафарстон:
– Бибо, ахæм æнкъард цæстæнгас дын цæмæн ис?
Уый мæм бахудти:
– Ирæттæн вæййы æнкъард цæстытæ...
Æз ма йыл бафтауин:
– Стæй хуримæ сæ зæрдæты...
Мæнмæ гæсгæ, киноныв «Хасан-арбакеш»-ы сценæтæй æппæ-

ты ирддæр уыд, сæйраг хъайтар арты алыварс кæм кафыд, уый.  
Дисы мæ æфтауы, Бибо куыд арф айста йæ зæрдæмæ таджикæг-
ты национ кафт æмæ куыд банкъардта мæ адæмы уд ацы кафты 
уылты.  Бибо алы гыццыл хъуыддагмæ дæр тынг бæрнон цæстæй 
каст. Киноныв исыны размæ фыццаджыдæр базонгæ таджикæгты 
культурæ æмæ æгъдæуттимæ. Хасаны сурæт дæр ын уымæ гæсгæ 
рауад ахæм цæрæццаг æмæ тыхджын.  

Бæлвырд у иу хъуыддаг: махмæ Таджикистаны Бибойы ном 
рох нæ уыдзæн!

Г А Ф Е З

У А Г Ъ Ы Л Ы Ё М Ё З Ы Н Г
Н о в е л л ё

Уа л д з æ г й æ  тæ м æ н ы б а ц ы д. Ф æ з т æ æ м æ  к ъ у ы л д ы м тæ æ м х у ы з о н 
д и д и н т æ й х ъ у л о н г а у ы з т æ й з ы н ы н ц, х ъ æ д й æ  р а й с т б а вæ р д ф æ л ы с т 
с к о д т а. З æ р д æ р а й ы æ р д з ы у ы н д æ й. 

Ф æ л æ  а ц ы рæ с у г ъ д д з и н а д у а г ъ ы л ы м у р м æ  дæ р н æ  д а р ы. У ы й 
с æ р ы с т ы р – æ р м æ с т д æ р й æ х и ц æ й, й æ ф æ л ы с т æ й.

– Æ з к у ы н æ  у а и н, уæ д æ р д з г æ в з ы к к æ м æ  мæ г у ы р æ й з ы н и д, æ н æ 
м æ н й æ  фæ л ы с т и х д з а г ъ д а у з ы н и д. М æ  д и д и н тæ  – с ы р х, æ р д з ы р и у ы л 
т у д ж ы æ р т æ х т а у æ р т т и в ы н ц. Х у р ы т ы н т æ  сæ  х ъ а з ы н ц. Мæ н м æ ц ы 
ч ы з г æ м æ  лæ п п у н æ  б а тæ х у д ы к æ н ы н ц, а х æ м н æ й! Æ м æ  с тæ й м æ 
н ы х т æ ! Цæ р г æ с ы н ы х т æ й ф и д а р д æ р æ м æ  х ъ а н д з а л дæ р с т ы. И с ч и 
м а м æ м ф е в н а л æ д, м æ  д и д и н т ы с ы ф тæ й м а- и у а т о н æ д, к æ д д æ р а й ы н 
й е ‘ н г у ы л д з т ы м æ  н ы х тæ  нæ  фæ с а д з и н, й æ  а р м ы уæ л т ъ æ п æ н т æ  й ы н 
г у т о н а у н æ  б а кæ н и н.

З ы н г б и р æ  фæ х ъ у ы с т а у а г ъ ы л ы й ы æ п п æ л д м æ . Æ г æ р- æ г æ р к у ы 
к о д т а, у æ д æ м н а л ф æ л æ у у ы д.

– Д æ х и ц æ й æ г æ р æ п п æ л ы с, у а г ъ ы л ы. Æ з д æ м к у ы ф æ з ы н о н, у æ д 
т а ц ы з æ г ъ д з ы н æ ?

Уа г ъ ы л  ы й æ  к у ы а у ы д т а, уæ д ф æ м æ с т ы, й æ  сæ р б а н к ъ у ы с т а. Т æ р -
г а й г æ н æ г а у з а г ъ т а:

– Æ м æ к æ й к о й н æ к æ н ы н, у ы й т а м æ м ц æ м æ д з у р ы! 

П р оз æ

Ё Л Б О Р Т Ы Б е л л ё

          Ё З К У Ы Ф Ё М Ы С Ы Н...
Æ з к у ы ф æ м ы с ы н т а р ц ъ æ х ц æ с т ы т æ,
М æ н æ к у ы д ф æ з æ г ъ ы н ц, а р в æ й ц ъ æ х д æ р,
У æ д ц ы р а н д æ, к æ д æ м м æ ф æ л ы г ъ т æ,
Æ в и к æ д б а р æ й æ м б æ х с ы с м æ н æ й.

Æ з к у ы д м ы с ы н д æ б у р б ы н д з ы к к у т æ,
Б у р д и д и н д ж ы т а у к ъ æ б æ л д з ы г, ф æ л м æ н.
Ф æ н д ы д и с м æ а р æ х н ы д з æ в ы н с ы л к ъ у х æ й,
Ц и н а у м æ м к а с т и с, н æ з о н ы н, ц æ м æ н.

М æ ц æ с т ы т ы л у а й ы н ц м æ т æ г х у ы з с ы р х б ы л т æ,
З о н ы с, к у ы д б и р æ с æ м у а р з т о н к æ с ы н.
Ц а в æ р æ х ц о н д з и н а д х а с т о й м æ  у дæ н,
А б о н д æ р æ й м æ б о н н æ у з æ г ъ ы н.

У ы ц ы к ъ æ л æ т æ н г æ с т а р б ы н æ р ф г у ы т æ, –
У ы д т æ н æ з з æ р д æ р а й с æ а и в у ы н д æ й,
А х а с т о й м ы н м æ у а з ф æ н д т æ  с е мæ,
Н æ, н æ м æ у ы р н ы, у ы й т а к у ы д æ й ?

Æ з к у ы ф æ м ы с ы н а р æ х д æ с у р æ т,
У æ д м æ з æ р д æ ф æ к æ н ы у ы н г æ г.
С т æ й т а м æ х и ц æ н н ы ф с ы т æ æ в æ р ы н:
А б о н у а, с о м у а, к æ д у а и д з ы н æ г.
 
Ф е р о х к о д т а й æ в з о н г а д ы з а р æ г,
С и в т а й д æ з æ р д æ м æ н ы л д ы, ф æ л æ у у.
Æ в и м æ ф а р с м æ д æ р а з д æ р а у а л к æ д,
Ф æ л æ ц æ м æ н д æ р н æ  у ы н ы н æ з д æ у …

Æ р  т æ æ м д з æ вг æ й

           ЫСДЗУР МЁМ ИСТЫ
Цæмæн ныхъхъус дæ гобийау, мæ лымæн,
Цæмæн кæсыс фæлмæстгъуызæй, зæгъ-ма?
Цæй, ‘рымысæм та истытæ нæ цардæй,
Зæронды бонтæн раджы у нырма.

Ысдзур мæм исты, мауал кæс æрхуымæй.
Цæмæн дæ цардмæ афтæ тынг хæрам?
Уæд та мын, цæй, гæды ныхæстæ ракæн,
Уырны мæн царды алцыдæр, цы дам…

Æрис-ма, цæй, дæ дала фæндыр къулæй,
Ысуадз-ма йын йæ уазмырон хъæлæс.
Æнкъарддзинад фæлидзид кæд мæ цурæй,
Зæливылæнтæй байдзаг уа нæ къæс.

Æрцу-ма йын дæ æнгуылдзтæй йæ тæнтыл.
Цы ис, мæ хæлар, зарæгæй хуыздæр.
Цæй, исты ‘рымыс, мауал кæс æнхъæлмæ,
Дæ зарынмæ кæд бахъырнин æз дæр.

Нæ ивгъуыд бонтæ ‘рымысæм мах абон, 
Уыдыстæм мах дæр цардæфсæст кæддæр.
Цы гæнæн ис, æрдзон фæткæн нæй ивæн,
Лæг ма уæд цух лымæнтæй, цæхх, къæбæр…

Фæйнæ сыкъа æрдауæм та нæ сæнæй,
Нæ Хуыцаумæ ыскувæм ‘мæ зæгъæм:
«О, ма нæ фесаф, Не Скæнæг, дæ рынтæ, 
Мæгуырæй дæр, цæй, афтæ хъæлдзæг уæм!..»

            ФЁСТЁМЁ РАЗДЁХ
Цæуыс мæнæй, кæдæм – Хуыцау йæ зонæг,
Дæ цæстæнгас хæрзбон зæгъы мæнæн,
Дæ зæрдæ ‘хсайы, зонын æй, кæмæдæр,
Ыскодтой дын йæ цæстытæ кæлæн.

Фæстæмæ раздæх, курын дæ, фæстæмæ,
Æрцу дæхимæ, ис ма дын рæстæг.
Фæстæмæ ракæс, бахуд мæм дæ мидбыл,
Дæ къахдзæфтæ мæнырдæм райс цæрдæг.

Нæ уалдзæгыл та цин кæндзыстæм иумæ,
Хæсдзынæ та мын дидинджыты баст.
Сæрдыгон бон бæрзы къохмæ цæудзыстæм,
Рæвдаудзæн нæ сæууон хуры ыскаст.

Хæрзиунæгæй хъысмæты ‘вджид мæн уадзыс.
Æнæ дæуæй мæн нал батавдзæн хур.
Æрбаздæх мæм зæрдæлæууæн ныхасæй,
Мæ тыхст æмæ мæ уды рис фæсур.

Нæ мæм ракастæ худгæ ды фæстæмæ,
(Уыди дæм раздæр ахæм звæд æдзух),
Нæдæр мын загътай: «Мауал кæс æнхъæлмæ»,
Нæ мæм фæтылдтай дардæй ды дæ къух.

Кæд-иу æнæ мæн хорз амонд ыссарай,
Уæд-иу рæсугъд уæд уалдзæгау дæ цард.
Æз та мæ бонтæ ‘рвитдзынæн æнкъардæй,
Кæй нал дæ мæн, кæй дæ мæнæй ды дард! 

6 Мах дуг №3 2024

Б И Т А Р Т Ы  М а р и н æ

Ӕ Н Ӕ К Ӕ Р О Н М А С Т
 Ӕ м б и с ӕ х с ӕ в с с и с, у ӕ д д ӕ р Ф а р и з ӕ т м ӕ х у ы с с ӕ г ӕ в в а х с н ӕ ц ӕ у ы. 
Ф ӕ н д ы й ӕ ц ӕ с т ы т ӕ ‘ р ц ъ ы н д к ӕ н ы н, ф ӕ л ӕ т а ф е г о м в ӕ й й ы н ц, д а р д 
к ӕ д ӕ м д ӕ р ӕ д з ы н ӕ г н ы к к ӕ с ы н ц. У ы н г ӕ й к ъ ӕ в д а й ы с ӕ х- с ӕ х х ъ у ы -
с ы. Ф ӕ н д ы й ӕ р у д з ы н д ж ы р а з м æ б а ц ӕ у ы н, ф ӕ л ӕ й ӕ б о н н ӕ у. Й ӕ 
с ы н т ӕ д ж ы р а б а д т и, й ӕ ф ӕ л м ӕ н с т ы р б а з к ъ у л м ӕ с б ы ц ӕ у к о д т а ӕ м ӕ 
й ы л  й ӕ х и  б а у а г ъ т а.  Ӕ х с ӕ в ы  т а р м ӕ  й е  ‘ р г о м  с а р ӕ з т а:  æ р м ӕ с т  у ы й 
в ӕ й й ы а л ы х а т т й ӕ у д ы к а т а й ы ӕ в д и с ӕ н.

 – Х ӕ с а н ӕ! О м ӕ и у н ӕ г ӕ ф с ы м ӕ р! – н ы у у ы н ӕ р г ъ ы д т а Ф а р и з ӕ т.
А з т ӕ ӕ н ӕ в г ъ а у р а з м ӕ к у ы д т ы н д з ы н ц, а ф т ӕ з ӕ р о н д у с ӕ н н а л у 

й ӕ б о н у ы ц ы с т ы р м а с т й ӕ з ӕ р д ӕ й ы х ӕ с с ы н: ӕ г ӕ р у ӕ з з а у у а р г ъ у! 
Й ӕ ц ӕ с т ы т ы р а з т а ф е в з ӕ р д Х ӕ с а н ӕ: л ӕ п п у й ӕ к ъ у х ӕ й х ӕ ц ы й ӕ 
р и у ы л, й е ‘ н г у ы л д з т ы ‘ х с ӕ н ӕ й т у г к ӕ л ы, а ф т ӕ м ӕ й Ф а р и з ӕ т ы р а з 
ӕ р х а у д. Ф ӕ н д ы й ӕ а ц ы н ы в д а р д ф ӕ с у р ы н, ф ӕ л ӕ й ӕ м и с д у г а ф т ӕ 
ф ӕ к а с т, ц ы м а з ӕ х х ы л ӕ ц ӕ г ӕ й д ӕ р у ы н ы й е ‘ д з а р д ӕ ф с ы м ӕ р ы т у д ж ы 
п ы р х ӕ н т ӕ.

 – О, к у ы д н и ц ы м ӕ б о н б а ц и с, м ӕ и у н ӕ г … К у ы д ӕ г ъ а т ы р д ӕ, 
х ъ ы с м ӕ т. И с т ы а м а л ӕ й м а к у ы ‘ р б а б о н у а и д, у ӕ д т а ф е р в ӕ з и н м ӕ 
у д х а й р а г х ъ у ы д ы т æ й.

Ф ӕ с т ӕ м ӕ æ р х у ы с с ы д, й ӕ ц ӕ с т ы т ӕ ӕ р ӕ х г ӕ д т а, ф ӕ л ӕ т а н о г ӕ й 
й ӕ р а з м ӕ ф е г у ы р д у ы ц ы ӕ в и р х ъ а у н ы в. М æ н æ й е ‘ р ы г о н б о н т ӕ й ӕ 
з ӕ р д ы л ӕ р б а л ӕ у у ы д ы с т ы.

 – Ф а л и, ц ӕ й- м а, к ӕ д с с ӕ у д з ӕ н Х ӕ с а ?
 – Т а г ъ д, м ӕ г ы ц ц ы л, т а г ъ д, х о с к ӕ р д ы н м ӕ и с ӕ м ӕ а ф о н м ӕ с с ӕ у ы, 

– Ф а р и з ӕ т г ы ц ц ы л У ы р ы з м ӕ д ж ы й ӕ х ъ ӕ б ы с ы ӕ р б а к о д т а.
 – Д ӕ у ӕ л д а й м и т ӕ к у ы н ы у у а д з и с ӕ м ӕ й ы н й ӕ д з а у м ӕ т т ӕ к у ы 

н ы х с и с ф ӕ л т а у.
Ф а р и з ӕ т ф е с т ъ ӕ л ф ы д й ӕ ф ы д ы у с С о н а й ы х ъ ӕ р м ӕ. Ч ы з г с ы в ӕ л л о н ы 

й ӕ р и у м ӕ т ы н г д ӕ р н ы л х ъ ы в т а, ц ы м а й ы н б а й с ы н ӕ й т а р с т и, у ы й а у.
 – М а к ъ ӕ л к ӕ н Ф а л и й ы л, м ӕ х и х о у, – м а д м ӕ й ӕ х и с х ъ у л ӕ т т ӕ 

к о д т а с ы в ӕ л л о н.
 – С ӕ м а р д с ы н ф е н а й! А й д и с с а г н ӕ у ? М ӕ х ъ ӕ б у л ы м ы н м ӕ н ы х-

м ӕ к у ы д а р д а у ы н ц. Ӕ, м ы г г а г с к ъ у ы д ф ӕ у а т! – з а г ъ д г ӕ н г ӕ у ы н г м ӕ 
а у а д С о н а.

Но  у а ц м ы с т æ

 – Алӕ-ма, кӕм ис нарты Уырызмӕг? Куы зонид, цы йын ӕрбаха-
стон!.. – кӕрты хъӕлдзӕгӕй фӕмидӕг Хӕсанӕ. 

Уырызмӕг йе ‘фсымӕры хъӕлӕс куыддӕр айхъуыста, афтӕ йӕ                   
хъазӕнтӕ фӕуагъта ӕмӕ ратахт Хӕсанӕйы размӕ. Уый йӕ йӕ тыхджын 
цӕнгтӕй хӕрдмӕ фелвӕста. Сӕ худынмӕ Фаризӕт дӕр рауад.

 – Абондӕргъы мӕ нал уадзы, кӕм ис Хӕса, зӕгъгӕ. Мӕ зӕрдӕ дӕр 
тынг ӕхсайдта, дысон дӕр та куы нӕ фӕзындтӕ, уӕд, фӕлӕ ӕрдӕбон 
Дзабо ӕрбауад ӕмӕ афтӕ, фӕцис, дам, карст йӕ хос, дысон дӕр, дам, 
уый тыххӕй не ссыд, ӕххӕст, дам ӕй фӕуон. Дӕлӕсыхыл та, ӕвӕц-
цӕгӕн, дӕ фӕндаг ракодтай, цыдӕр хъӕлдзӕг дӕ?

 – Куы зонис, Фари, йӕ уынд мын куыд ӕхсызгон вӕййы. Ӕвдадзы 
хос мын у йӕ иу фӕкаст дӕр! Мӕ сагъӕстӕ, мӕ фӕллад цыдӕр ӕр-
бавӕййынц. Йӕ фӕлмӕн мидбылхудты ӕнӕкӕрон тых ис.

Хӕсанӕ йӕ хойы æрбахъӕбыс кодта ӕмӕ бандоныл ӕрбадтысты.
– Омӕ йӕ ‘рхӕсс тагъддӕр. Мӕдинӕт тынг хорз чызг у. Тӕхуды, 

уӕ амонд уын куы фенин.
– Ехх, Фари, зоныс мын мӕ уавӕр. Далӕ куыройы дӕллаг фарс, 

зӕгъын, хӕдзар самайон. Айфыццаг мын нӕ мадыфсымӕртӕ ныфс 
бавӕрдтой, мах, дам дын зӕхх балхӕндзыстӕм, ӕмӕ цыбыр рӕстӕг-
мӕ иууылдӕр иумӕ хӕдзар сараздзыстӕм. Афтӕ цӕрын мӕ бон нал 
у, мӕ къах мӕ нал фӕхӕссы ацы хӕдзармӕ. Алы бон – Сонайы загъд, 
йӕ тызмӕг цӕстӕнгас...

Фаризӕт, йе ‘фсымӕры сагъӕстӕм хъусгӕйӕ, йӕ сӕр ныллӕг 
ӕруагъта, нынкъард. Ныр фондз азы цӕуы, сӕ фыд ус куы ‘рхаста, 
ууыл. Ног чындзӕн, фарны къах ӕрбавӕр, зӕгъгӕ, фӕарфӕ кӕнынц. 
Фӕлӕ Сона фарны къах не ‘рбавӕрдта. Сидзӕртӕн мады лӕггад нӕ 
бакодта, фӕлмӕн ныхас дзы никуы фехъуыстой Хӕсанӕ ӕмӕ Фаризӕт. 
Фӕлӕ ӕрыгон чызг никуы рахъаст кодта нӕдӕр мадыхойӕн, нӕдӕр 
фыдӕн: хӕдзары бинонтӕй ӕддӕмӕ мацы райхъуыса, бинонты фарн ма 
фесӕфа. Цал хатты ‘рцыдысты сӕ мадыфсымӕртӕ, Фаризӕты уӕддӕр 
акӕнӕм, зӕгъгӕ. Фӕлӕ сӕ чызг сдзурын дӕр никуы бауагъта: адӕм 
хӕрзаг ма зӕгъой, Габойӕ йӕ сидзӕртӕ лидзынц. Мадыфсымӕртӕ-иу 
сӕргуыбырӕй аздӕхтысты. Бӕргӕ зыдтой сидзæрты уавæр, адӕмӕй 
дӕр куыннӕ ‘рыхъуыстаиккой, сӕ хӕрӕфырттӕн фыдыус хорз кӕй 
нӕу, сӕхӕдӕг та никуы ницӕмӕй рахъаст кодтой, æмӕ-иу алы хатт 
зӕрдӕуынгӕгӕй фӕстӕмӕ уымæн ацыдысты.

Уырызмӕг ӕнцад бадти ӕмӕ хъуыста йӕ хо ӕмӕ йе ‘фсымӕры 
ныхӕстӕм. Кӕд сын ницы ӕмбӕрста, уӕддӕр сӕ иу хатт дӕр ницӕмӕй 
бахъыгдардта. Стӕй куы фӕхъус сты, уӕд сындӕггай афарста:

– Хӕса, ӕмӕ мын цы ‘лхастай, уый та цы у?
– Мӕнӕ диссаг, куыд мӕ айрох! – фæцырд Хæсанæ.
Фаризӕтимӕ хъӕрӕй ныххудтысты. Хӕсанӕ йӕ дзыппӕй стыр 

сырхварс фӕткъуы фелвӕста.
– Ауыхӕй, мӕнӕ цӕйас у! – фӕлӕбурдта йӕм Уырызмӕг ӕмӕ алыгъд. 
Фаризӕт дӕр фестад:
– Цом исты ахӕр, ныхӕстыл дӕ ныддардтон.
– Ницы мӕ хъӕуы, нӕхи Хъасболтӕм уыдтӕн, ӕмӕ мӕ Зӕли                   

ӕххормагӕй уагъта? – дзургӕ ацыд скъӕты ‘рдӕм Хӕсанӕ, бӕх ра-
кодта ӕмӕ йӕ хомӕ дзуры:

– Фари, донмӕ нӕ цӕуыс?
– Куыннӕ цӕуын, – фӕлмӕн бахудт чызг.
– Мӕдинӕтимӕ ма-иу афӕстиат ут, ӕз дӕр бӕх донмӕ кӕнын... Ӕмӕ 

Сона та кӕм ис? Ацы хатт йӕ хъуыр-хъуыр куы никӕцӕй хъуысы...
– Нӕ зонын, кӕдӕмдӕр ауад. Кӕд та дӕлӕ Серафинтӕм ис, – йе 

уӕхсчытыл схӕцыд Фари.
– Дзабо афтӕ загъта, Хӕса, дам, куы ссӕуа, уӕд мӕм-иу ӕрбауайӕд, 

ӕхсызгон мӕ хъӕуы. Ӕцӕг-иу бирӕ ма бафӕстиат у, баба дӕр абон 
ссӕудзӕнис, фос хъуамӕ стӕрой. Ӕмӕ дӕ ам куы нӕ ‘рбаййафа, уӕд 
та Сонайӕн дӕр ӕндӕр мацы ратт.

* * *
Хӕсанӕ сындӕггай зилы доны былгӕрӕтты, бӕх дӕр цыма йӕ 

хицауы зӕрдӕ ‘мбӕрста, уыйау сабыргай цыд йӕ фарсмӕ. Зынаргъ 
у ацы бынат Хӕсанӕйӕн. Стыр дурмӕ схӕццӕ ӕмӕ уым ӕрбадт. 
Ацы дуры раз цыдӕр удӕнцой ссары. Гыццылӕй дӕр-иу ардӕм 
уад. Фӕстӕдӕр, йӕ мад куы амард, уӕд йӕ зӕрдӕйы сагъӕстӕ дӕр 
ӕрмӕст ацы ӕгомыг «ӕрдхордӕн» кодта. Ӕгъдаумӕ гӕсгӕ, нӕлгой-                                                                                                          
магӕн худинаг у кӕуын. Ӕмӕ йӕхи ныхъхъӕбӕр кодта Хӕсанӕ. Стӕй 
рацыд ардӕм ӕмӕ нал ӕфсӕст кӕуынӕй. Сонайы загъдӕй дӕр арӕх 
лыгъд ардӕм хъӕстмӕ. Суанг ма йӕ йе ‘мбӕлттӕ дӕр Хӕсанӕйы 
дур схуыдтой.

Йӕ мидбылты бахудт лӕппу. Фӕлӕ йын йӕ хъуыдыты хал фес- 
къуыдта зонгӕ хъӕлӕс.

– Абон та дын, Гагуыдз, фӕндараст зӕгъдзынӕн, афонмӕ нӕ лӕг 
стардта йӕ фос.

Гагуыдз Сонайы ӕрбахъӕбыс кодта.
– Чортти бери, Сонычкӕ, Габотӕ-йедтӕ для меня рыгтӕ.
Сона цъӕхснаг хъӕлӕсӕй ныккӕл-кӕл кодта. Уалынмӕ бӕх ауыдта 

ӕмӕ сагъдауӕй аззади, Хӕсанӕмӕ куы фӕкомкоммӕ, уӕд афӕлурс 
ӕмӕ сӕхирдӕм азгъордта. Гагуыдз ма йӕ фӕстӕ ахъӕр кодта:

– Што ти, Сонкӕ, фӕлӕуу, мӕнӕ дын къафеттӕ, кӕсгон бӕхау 
кӕдӕм фӕсирыс?

Хӕсанӕйӕн уайтагъд йӕ зӕрдыл ӕрбалӕууыд, ӕрӕджы йӕ бӕх 
агурӕг хъӕуыбынмӕ куыд ацыд, уый. Иу ран лӕппутӕ тымбылӕй 
бадтысты, ӕмӕ Хӕсанӕ айхъуыста сӕ зарӕджы ныхӕстӕ:

«Рӕсугъд Сона Гагуыдзмӕ куы дзуры, гъей!
Рауай, Гагуыдз, мӕ зӕрдӕ, мӕ уидаг, гъей!»
Уӕд цӕмӕндӕр йӕ хъус не ‘рдардта хъӕуы магусатӕм Хӕсанӕ. Уыдон 

ӕй куыддӕр ауыдтой, афтӕ фӕсыпп сты, Хӕсанӕ та сын салам радта ӕмӕ 
дарддӕр ацыд. Ныр ыл цыма исчи их дон бакалдта… Бамбӕрста хъуыд-
даг. «Ау, Гагуыдз ӕмӕ Сона?..» Бирӕ фӕкатай кодта, йӕ сӕрыл дыууӕ 
къухӕй ныххӕцыд. Уӕдмӕ мӕй дӕр цӕлхыдзагӕй скасти, ӕмӕ лӕппу 
йӕ бӕхыл абадти, хӕдзармӕ сфардӕг. Фарийы дуармӕ бадгӕ сӕййӕфта.

– Худинаг дын нӕу: мах дӕм ӕнхъӕлмӕ кӕсӕм, ды та, Хуыцау 
йӕ зонӕг, кӕм дӕ? Дзабо дын уагӕры дӕ зӕрдӕ цӕмӕй алхӕдта? – 
дзуры хо æфсымæрмæ. Фæлæ йын йæ цæсгоммæ куы фæкомкæммæ, 
уæд фæсагъæсхуыз: – Мӕ хӕдзар, дӕ хуыз куы фӕцыд. Цы хабар у?

– Баба ссыди? – афарста Хӕсанӕ.
– Ам ис. Загъд кӕны, уыцы лӕппу, дам, ӕппын хӕдзармӕ афойнадыл 

нал цӕуы. Сона дӕр та цыдӕр мӕсты у, ӕцӕг ацы хатт загъд нӕ кӕны, 
ницы дзуры. Уырызмӕджы ранадта, ӕмӕ уый дӕр, мӕгуырӕг, кӕугӕйӕ 
афынӕй. – Фаризӕт йе ‘фсымӕры къухмӕ фӕлӕбурдта: 

– Цы ‘рцыд, Хӕса, мауал мын риссын кӕн мӕ зӕрдӕ.
Хӕсанӕ дӕр йӕ фарсмӕ ‘рбадт ӕмӕ хойӕн, йӕ иунӕг хойӕн, ацы 

зӕххыл ма йын цы иунæг уарзӕгой зынаргъ адӕймаг баззад, уымӕн 
радзырдта Сона ӕмӕ Гагуыдзы хабар.

– Мӕ зынаргъ, дӕ дзыхӕй дӕр ма схауӕд. Оххай-гъе, ныр дыууӕ 

боны мӕ зӕрдӕ цыдӕр ӕнахуыр рыст кӕны. Ныртӕккӕ Бибо ӕмӕ 
Хъасбол ам уыдысты ӕмӕ бабайӕн загътой, дӕлӕ, дам, Хӕсанӕйӕн 
куыройы дӕллаг фарс уыцы зӕхх балхӕдтам, ахицӕн ӕй кӕнӕм, 
бинонты хъуыддаг дӕр ын бакӕнын хъӕуы. Хӕсанӕ, дӕхи ныхъ-                       
хъӕддых кӕн, мацы срӕди, дӕ хорзӕхӕй, бабайӕн. Хӕдзар сараздзынӕ 
ӕмӕ Мӕдинӕтимӕ амондджынӕй цӕрдзынӕ. Охх, цытӕ дзурын? 
Бамбар иу хъуыддаг: уӕддӕр баба дӕуыл нӕ баууӕнддзӕнис. Ӕгӕр 
тынг уарзы Сонайы, дӕ ныхӕстӕ та дын дам-думтӕй айсдзӕнис, ома 
уӕ фыдыусы нӕ уарзут ӕмӕ йыл цъыфкалӕн кӕнут. Гыццийыл йӕ 
ингӕнмӕ сыджыт куы ныккалдтам, нӕ фыд дӕр уӕд амард. Хӕса, мӕ 
зӕрдӕ цыдӕр бӕллӕх ӕнкъары, – йӕ цӕссыг калдта Фари.

Лӕппу фестад, ӕнӕдзургӕйӕ ацыд ӕмӕ бӕхы скъӕты бакодта.
Фаризӕт йӕ къухтӕ уӕлӕмӕ систа: 
– О Лӕгты Дзуар, мӕ иунӕг ӕфсымӕры мын дӕ базыры бын 

бакӕн, фыдбылызӕй йӕ бахиз. Ох, куы ницы загъта, ома бабайӕн 
йӕ цӕстытӕ байгом кӕнон, уӕд цӕуыл сфӕдис дӕн? Тагъддӕр ӕй 
куы ахицӕн кӕниккой Хъасболитӕ, фӕлӕ кӕд уыдзӕн?! А фӕстаг 
заманы йӕм баба ноджы цыдӕр хъуынтъыз дары йæхи. Мӕгуыр, ныр 
кӕдӕй нырмӕ кӕрды иунӕгӕй хос, куыстытӕ иууыл йе уӕхсчытыл 
ӕрӕнцадысты. Уӕддӕр, дам, афойнадыл хӕдзармӕ нӕ цӕуы. Охх, ме 
‘фсымӕр, дӕ маст мӕ бынтон куы мары.

* * *
– Ныр цы кӕнон? Ау, хицӕн хӕдзар куы уон, уӕд уыцы худинаг 

мӕнмӕ нӕ хауы? Мӕ фыдыус куы у. Нӕ мыггаг нын худинаг кӕны! 
Цон, бабайы къух райсон, – хъуыдытæ кæнгæ, хӕдзармӕ бацыд Хӕ-
санӕ: – Ӕгас цу, баба!

– Ӕгасӕй дӕр мӕнӕ дӕн, фӕлӕ ды та кӕм дӕ ныронг? Дзӕгъӕл 
рацу-бацу бирӕ кӕныс, лӕппу.

Хӕсанӕйӕн йӕ мастыл цӕхх кӕнӕгау уыдысты фыды ныхӕстӕ, 
фӕлӕ сæркъулæй лӕууыд ӕмӕ хъуыста. Сона йӕм аивӕй йе уӕхсчыты 
сӕрты ракаст: «Гъы, куыд ӕрчындз йӕ фыды раз! Абон мӕм цы каст 
ныккодта. Ӕллӕх, йӕ фыдӕн куы зӕгъа, уӕд мӕ амардзӕнис, фӕлӕ 
исты ӕрхъуыды хъӕуы».

– Баба, ӕз ацӕуон ӕмӕ баулӕфон.
– Баулӕф, баулæф, науӕд тынг бафӕлладтӕ… – схуыст дзуапп 

радта фыд.

Хӕсанӕ федде ис. Йӕ фӕстӕ ма Габо цыдӕртӕ дзырдта, фӕлӕ 
Сонайы мигӕнӕнты дзыгъал-мыгъул фӕхъӕрдӕр.

– Цы кӕныс, цы, не ‘фсин, цӕкуыйау куы ныппустъа дӕ?
– Ноджы ма мӕ фӕрсгӕ кӕныс, нӕ лӕг? Хӕдзары куыстӕй, мастӕй  

хъуырмӕ куы сдӕн. Кӕд мӕ дӕ сидзӕрты зӕрдӕ нӕ айста, уӕд мӕ 
рагацау арвыстаис мӕ цӕгатмӕ, – лӕджы фарсмӕ абадти Сона ӕмӕ 
йӕ раздарӕнӕй йӕ цӕссыгтӕ асӕрф-асӕрф кæны.

– Фаризӕт, ардӕм-ма рауай! – фӕтъӕлланг ласта Габо. – Мӕнӕ 
мигӕнӕнтӕ ӕфснайын хъом нӕ дӕ? Цавӕр стут? Кӕм уыд де ‘фсымӕр 
абондæргъы?

– Хос кӕрдынмӕ уыди, дысон дӕр ам нӕ уыд. Стӕй та бӕх донмӕ 
акодта, – йӕ цӕстытӕ ӕруагъта чызг.

– Гъы, ӕмӕ йӕ ӕз куы фарстон, уӕд йе ‘взаг аныхъуырдта? Ӕви 
уын ӕз фыдӕн нал бӕззын?

Бӕргӕ ӕмбӕрста Габо: Сонайӕ йӕ сидзӕртӕ мады рӕвдыд нӕ 
райстой, рӕхуыст ӕмӕ схуыст ныхас йеддӕмӕ. Фӕлӕ-иу Сонайы рӕ-
сугъддзинад уайтагъд Габойӕн йӕ уайдзӕфтӕ нынныхъуырын кодта. 
Ныр дӕр мӕйы бӕрц уалӕ фыййау уыди, ӕнхъӕлдта, куы ‘рыздӕха, 
уӕд ыл Сона баузӕлдзӕнис. Уый та йӕм кӕсгӕ дӕр нӕ ракодта рӕст-
мӕ, мӕ маст, дам, мӕ хъуырмӕ. «Цымӕ йын цы маст скодтой? Цӕй, 
скӕнӕнт лӕппуйӕн хӕдзар йӕ мады сахъ ӕфсымӕртӕ. Чызджы дӕр 
бирӕ курджытӕ ис. Ӕмӕ уӕд кӕд ӕнӕмастӕй ацӕрин мӕ рӕсугъ-
димӕ», – ахæм хъуыдытӕй йӕхи сабыртӕ кодта Габо.

– Цӕй, не ‘фсин, ӕз цӕуон æмæ бахуыссон.
Фаризӕт дӕр йӕ фынг афснайдта, æмӕ йӕ фыдимӕ дуары хӕрхӕм-

бӕлд фесты.
– Лӕппу фынӕй у?
– Нӕ зонын, гыццыл раздӕр скъӕты цармӕ схызти, ам, дам, бах-

сӕвиуат кӕнон.
– Ӕндӕр аккаг дӕр нӕу, – хъуырхъуыргӕнгӕ ацыд Габо.
Сона арты фарсмӕ ӕрбадтис ӕмӕ хъуыды кодта: «Нырма ай-      

гъай ницы загъта, фӕлӕ райсом хос ссивынмӕ цӕудзысты, ӕмӕ уӕд 
ӕнӕмӕнг срӕдидзӕнис».

– Не ‘фсин, цӕмӕ ӕхсӕвбадӕнтӕ кӕныс, уый куы бамбарин, – йӕ 
сӕр дуарӕй ӕрбадардта Габо.

Сона фестад ӕмӕ уаты смидӕг.

Ӕхсӕв йӕ сау пӕлӕз хъӕубӕстыл ӕрытыдта. Бӕстӕ у сабыр. 
Ӕрмӕст хъӕуыбын куыйты рӕйын цӕуы, ӕмӕ та Габойы куыдз дӕр 
нынниуы. Тагъд фыццаг кӕркуасӕнтӕ уыдзысты, фӕлӕ Габойы би-
нонтӕй ничи у фынӕй.

МАДЫ ЗÆРДÆ, 
ЦÆЙ ДИССАГ ДÆ, ЦÆ!

Ацы хабар нӕ ӕркӕны иу хатдзӕгмӕ: иудадзыг ӕхцайы цӕстӕй куы 
кӕсӕм нӕ цардмӕ, уӕд зӕрдӕ хъӕбӕр кӕны, нӕ зынаргъдӕр адӕм – 
ныййарӕг уа, хъӕбул йе ӕндӕр уарзон хион – уды сыгъдӕгдзинадӕй 
фӕиппӕрд вӕййынц, ӕмӕ уымӕй амонд ничима ссардта.

Цард доны къусӕй уӕлдай нӕу, зӕгъгӕ, дзӕгъӕлы нӕ фӕдзурынц. 
Кӕддӕр Зарӕмӕ цард мидбыл худтис. Йӕ иунӕг лӕппу Фидар уыд 
йӕ зӕрдӕйы уидаг, йӕ цӕугӕ мӕсыг. Бирӕ рухс фӕндтӕ баста мад 
йемӕ. Хъуыды ма кӕны, бинонтӕ йын куы хаста, уӕд куыд хъӕлдзӕг 
ӕмӕ сӕрыстыр уыд мады зæрдæ. Сыхӕгты ус ӕй афарста: «Зарӕ, кӕй 
чызг у чындзаг?» «Цӕрӕг хӕдзары чызг, тынг цӕрӕг хӕдзары чызг», 
– уайтагъд дзуапп авӕрдта сылгоймаг. 

Ныр цал азы рацыд, уӕддӕр ма Фидары чындзӕхсӕвы кой ӕрцӕуы, 
сылгоймӕгтӕ иумӕ куы фӕбадынц, уӕд. Ӕрмӕст Зарӕ ныр сӕры-
стырӕй нал фӕхъусы, фӕлӕ йӕ цӕстытӕ бынмӕ ӕруадзы ӕмӕ арф 
ныуулӕфы. Не ‘рбавӕрдта фарны къах ног чындз йӕ мойы хӕдзармӕ. 
Нӕ садджын кодта Фидары ныййарӕг мады йӕхицӕн. Уайтагъд фӕ-
хицӕн кодта сӕ цӕрӕн бынат. Цыбыр рӕстӕгмӕ дыууӕуæладзыгон 
хӕдзар сарӕзта Фидар йӕ каисты ‘ххуысӕй. Ӕниу Зарӕ дӕр фӕсте нӕ 
фӕлӕууыд, йӕ рӕбынтӕ раафтид кодта, уӕдӕ ма мӕ кӕмӕн хъӕуы 
мӕ исбон, зӕгъгӕ.

Куыдфæстæмæ чындз ӕмӕ фырт стӕмхатт цӕуын райдыдтой 
Зарӕмӕ. Уӕдмӕ йӕ иунӕгӕн хъӕбултӕ фӕзынд, фӕлӕ уыдон дӕр 
арӕх нӕ уыдта сӕ нана. «Цӕй, ӕввахс мӕм сты, ӕмӕ сӕм мӕхӕдӕг 
уайдзынӕн», – арӕх-иу дзырдта сыхӕгтӕн. Фӕлӕ фӕстӕмӕ ӕнкъард 
ӕмӕ сӕргуыбырӕй здӕхтис ныййарӕг. Чындзы цӕстӕнгас зын уромӕн 
уыдис зӕронд усӕн, сывӕллӕттӕ йӕм хӕстӕг бацыдысты, зӕгъгӕ, 
уӕд сӕ мад уайтагъд уроктӕ кӕнынмӕ ‘рвыста. Афтӕ Зарӕйӕ йӕ 
иунӕг хъӕбул, ӕввахс цӕргӕйӕ, бынтон адард. 

Фидар йæ усы мадӕн хи лӕппуйы лӕггад кодта, йӕ ныййарӕг мад 
та йын йӕ уындмӕ йӕ былы цъӕрттӕ хордта. Фӕстагмӕ Зарӕ бынтон 
нырхӕндӕг. Фӕлӕ ма иу рухсы цъыртт каст йӕ зӕрдӕмӕ. Фидарӕн 
йӕ фӕндаг уыд Зарӕйы тыргъы бынты. Куыстӕй цыд уыциу рӕстӕг, 
ӕмӕ-иу Зарӕ устытимӕ куы бадт, уӕддӕр рӕджыгӕнӕгау алы хатт 
уадис сӕхимӕ, цӕмӕй йӕ тыргъӕй ракӕса ӕмӕ фена, йӕ хъӕбул 
хӕдтулгӕйыл куыд фӕцӕуы, уый.

Уӕд иу зымӕг Зарӕ тынг фӕрынчын. Йæ тӕвд ӕппындӕр дӕлӕмӕ 
нӕ хауд. Афтӕ сфӕлмӕцыд, ӕмӕ Хуыцауӕй куырдта æрмæст мӕлӕт. 
Иуизæр сахатмӕ фӕкомкоммӕ ӕмӕ йӕхиуыл тыххӕй схӕцыд: Фи-
дар хӕдзармӕ цӕудзӕнис, ӕмӕ мӕ рухс куы нӕ кӕла, уӕд йӕ зӕрдӕ 
æхсайдзæн, зæгъгæ. Фӕлӕ Фидар йӕ ныййарӕджы рудзгуытӕм йе 
‘ргом никуы раздӕхта, уый хыгъд алы бӕрӕгбон та йæ усы мадӕн 
кодта зынаргъ лӕвӕрттӕ.

Зарӕ рынчын у, зӕгъгӕ йын тӕвд хӕринаг бахастон, тӕбӕгъы ма 
хицӕнӕй сӕнӕфсиры цупал дӕр ӕрӕвӕрдтон. Сылгоймаг хӕринагӕй 
зӕрдиаг хӕрд акодта, фӕлӕ сӕнӕфсирмӕ нӕ бавнӕлдта. «Ахӕр-ма, 
Зарӕ», – æрхатыдтон æм. Зӕронд ус фенкъард æмæ афтæ бакодта: 
«Фидар ахæм сӕнӕфсиртæ уарзы». Мӕ зӕрдӕ йӕхи къултыл схоста, 
хъуыры кӕуындзӕг абадт. Цы мӕгуыр дӕ, ныййарӕг! Фидар дзаг 
фынгтыл ӕрбады йӕ сихоры хӕрды дӕр, стӕй изӕры дӕр, фӕлӕ никуы 
ахъуыды кодта, уӕдӕ мӕ зӕронд мад абон цы бахӕрдзӕнис, ууыл.

Бонтӕ цыдысты. Фӕлӕ та ног фыдӕвзарӕн скодта Зарæйыл: æр-
байхъуыст Фидары ӕвирхъау мард.

Зианы адӕмӕй къух бакӕнӕн нӕ уыд. Чындзы мад йӕхи кӕуынӕй 
мары, йӕ къухтыл ын ныххӕцыдысты, цӕмӕй йӕ рустӕ ма тона. «Мӕ 
хӕдзар фехӕлд», – марой кӕны. Ӕз цӕстытӕй Зарӕйы ацагуырдтон. 
Уый йӕ хъӕбулы къӕхты ‘рдыгæй бадт ӕмӕ судзгӕ цӕссыгтӕ калдта 
йӕ иунӕгыл. Цалдӕр сыхагимӕ уӕддӕр бахӕццӕ стӕм Зарӕмӕ, скаст 
нӕм, мæгуырæг, йæ афтид цæстытæй æмæ сабыргай сдзырдта: «Нал 
ис мӕ хъӕбул».

ЦАРДЫ ГУЫЛФӔН
Хӕрзӕхсад, ногуард митау тӕмӕнтӕкалгӕ, фӕлӕ ранӕй-рӕтты 

‘мпъызтытӕ хуыссӕнгӕрзты хуыссы дыууадӕсаздзыд Батрадз.

Уалынмӕ уатмӕ ‘рбакалдысты лӕппуйы ‘мкъласонтӕ ӕмӕ йӕм 
алырдыгӕй ныхасӕппарӕнтӕ кӕнынц:

– Цы рахуыссыдтӕ?
– Контролонӕй дӕхи асайдтай!
Сӕ фӕстӕ ‘рбахызт ахуыргӕнӕг – бӕрзонд, аив чызг. Уый йӕ цӕст 

ахаста уаты къуымтыл ӕмӕ, дисгӕнгӕ, ахъуыды кодта: «Цымӕ Райӕ 
цӕмӕй ӕхсы йӕ пъолтӕ, цӕмӕй йын цӕхӕртӕ калынц, иннӕ ахӕм 
хуыссӕны цъӕрттӕ?»

Батрадз та хъӕццул йӕ хъуырмӕ сивӕзта, фефсӕрмы ахуыргӕнӕджы 
лыстӕг кастӕй.

– Мӕнӕ нӕм цас уазджытӕ! Цӕхӕрадоны уыдтӕн, ӕмӕ, зӕгъын, 
кӕй хъӕлӕба у! – ӕрбацӕуджыты ‘ргом йӕхимӕ аздӕхта Райӕ, рӕвдз 
бауад ӕмӕ Батрадзы ныхыл рӕвдаугӕ йӕ армытъӕпӕн авӕрдта, стӕй 
хатыркурӕгау бадзырдта ахуыргӕнӕгмӕ:

– Йӕ фыдӕн фӕстаг рӕстӕг йӕ дыууӕ сины дӕр риссын райдыдтой, 
йӕ бӕсты хуыцаубоны хъомгӕс ацыдис ӕмӕ тӕрккъӕвдайы бахауд 
Бастъӕлон, бастъӕлон, цӕмӕн ӕй ауагътон, фӕлтау мӕхӕдӕг дӕлдзӕх 
дӕр куы фӕуыдаин.

– Лизӕйы хъуджы та ногзад родимӕ ӕрбатардта, – сӕрыстырӕй 
радзырдта йе ‘рдхорд Сослан, йӕхӕдӕг ӕввахсдӕр балӕууыд йе 
‘мбалмӕ.

– Уӕдӕ, уӕдӕ, йӕ гыццыл къонатӕ, ас лӕгтӕ дӕр фӕтыхсынц 
ахӕм уавӕрты. Арӕхсгӕ та куыд скодта, куыд фӕрӕвдз ис хъугмӕ? 
– разыйы тылд бакодта йæ сæр мад.

Батрадз йӕ хуыссӕны ноджы арфдӕр нынныгъуылд, – нӕ уарзы 
ӕппӕлӕн ныхӕстӕ.

– Ӕгас нӕм цӕут, ӕгас! – уаты къӕсӕрыл алӕууыд хӕдзары хи-
цау Хъазыбег, къулыл хӕцы ӕмӕ, цыма йӕ мӕгуырарӕзт хӕдзарӕй 
ӕфсӕрмы кодта, уый хуызӕн йӕ цӕстытӕ ‘руагъта.

Уӕдмӕ Райӕ стъолыл хъарм кӕрдзын, цыхт, хъайла ӕмӕ дыргътӕ 
авӕрдта:

– Ахӕрут, мӕ къонатӕ, скъолайӕ ‘ххормагӕй рацыдыстут.
Сывæллæттæ уайтагъд фынг раафтид кодтой. Сослан фӕткъуы 

Батрадзмӕ дӕтты, фӕлӕ лӕппу йӕ сӕр батылдта.
– Ӕртӕ боны йӕ дзыхмӕ къӕбӕр нӕ исы, – йӕ хуыссӕнтӕ йын 

дзӕбӕхтӕ кӕны, афтӕмӕй дзуры мад.

Уазджытӕ ацыдысты, Райӕ сӕ фӕстӕ фынг афснайдта. Батрадз 
дзуры йӕ мадмӕ:

– Мамӕ, цай ма мын скӕн, ӕрмӕст папӕмӕ фӕдзур, ӕмӕ мемӕ абада.
– Папӕ йӕхи бауагъта, мӕ къона, ды ахӕр исты, мӕ зӕрдӕлӕууӕн, 

ӕмӕ дӕхиуыл фӕхӕцай.
Мамӕ, куы адзӕбӕх уон, уӕд папӕйы бӕсты ӕз ацӕудзынӕн ку-

сынмӕ, науӕд йӕ синтӕ тынгдӕр риссын райдыдтой.
– Мӕ хӕдзар! – Райӕ сынтӕгыл абадт ӕмӕ йӕ хъӕбулы йӕ хъӕбысы 

акодта. – Дӕ ахуыры кой кӕн, ницы уыдзӕнис папӕйӕн.
Батрадз йӕ сӕр сдардта:
– Бонӕй ахуыр кӕндзынӕн, талынгӕй нӕ тӕрсын, ӕмӕ йӕ бӕсты 

хъахъхъӕндзынӕн.
– Ӕ, цард дын фестон, мӕ хъӕбул, дӕ гыццыл зӕрдӕйы цы сагъӕстӕ 

бацыд. Кусынмӕ дӕр дын нӕ байрӕджы уыдзӕнис, ныр та, цалынмӕ 
гыццыл дӕ, уӕдмӕ дӕ зӕрдӕмӕ ӕнкъард хъуыдытӕ ма уадз. Чи зоны, мах 
дӕлӕ де ‘мбал Вовӕты хуызӕн хъӕздыг не стӕм, фӕлӕ цӕрын фӕразӕм.

– Мамӕ, æмæ мах хуыздӕр куы цӕрӕм. Уыдонмӕ ӕдзух – хылтӕ, 
хъӕлӕба… Вовӕ цы хъазӕнтӕй феппӕлы, уыдон та мӕ хъӕугӕ дӕр 
нӕ кӕнынц. Стӕй мӕ мамӕ фӕлмӕндӕр у, – йӕ цӕстытӕ хин ӕрттывд 
фӕкодтой лӕппуйӕн.

– Ӕ, гӕды, гӕды! – æрбахъæбыс æй кодта мад.
Дыууӕйӕ дӕр хъӕрӕй ныххудтысты. Исдуг сылгоймаг нымдзаст, 

арф хъуыдыты ацыд: «Ӕллӕх, ӕллӕх, искӕдбон куы базона, хӕссӕггаг 
у, уый, уӕд ныл йӕ зӕрдӕ куы сива… Хуыцау ма зæгъæд».

* * *
Азтӕ рацыдысты. Батрадз куыстуарзаг ӕмӕ сыгъдӕгзӕрдӕ кӕй уыд, 

уый фӕрцы йӕ рæстæджы гуылфӕнтӕ размӕ ‘ппӕрстой. Цард доны къусӕй 
уӕлдай нӕу, фӕзӕгъынц, кӕцырдӕм фӕкъул уыдзӕнис, уый бӕрӕг нӕу. 
Батрадз сси, цардмӕ раст цӕстӕнгас чи дары, ахӕм лӕг. Скодта бынтӕ, 
йӕ цард баиу кодта уӕздан ӕмӕ рӕсугъд чызг Зӕринӕимӕ. Уый дӕр 
бӕрнон куысты кусы. Рантыст сын дыууӕ лӕппуйы.

Райӕ тынг цӕмӕй тарст, йӕ зӕрдӕйы арф цы сусӕгдзинад ӕмбӕхста, 
уый ныр раргом ис. Йӕ «хӕрзгӕнджытӕй» чидӕр Батрадзӕн гуымиры 
тъӕпп ныккодта, хӕссӕггаг, зӕгъгӕ.

Райӕ ӕмӕ Хъазыбег уӕд уаты сӕхиуыл дуар бахгӕдтой, сӕ цӕссыг 
калдтой ӕмӕ ӕддӕмӕ нал хызтысты. Батрадз сæм фӕхоста, уӕддӕр 
ӕм нӕ рахызтысты. Уӕд сæм лӕппу лӕгъстӕгӕнгӕйӕ бадзырдта:

– Цӕй-ма, байгом кӕнут дуар!
Райæйы зæрдæ нæ фæлæууыд, æмæ дуар фегом кодта; Хъазыбег йӕ 

инвалидон каляскӕйы бады, йӕ сӕр йӕ риуыл ӕрӕппӕрста.
– Мамӕ, папӕ, цӕуыл кӕут? Ӕз рагӕй зонын, хӕссӕггаг кӕй дӕн, 

уый. Гӕххӕттытӕ ӕмбӕхстат, фӕлӕ 9-ӕм къласы куы ахуыр кодтон, 
уӕд сӕ ссардтон. Уӕдӕй фӕстӕмӕ мӕ уарзондзинадмӕ, куыд ный- 
йарджытӕм, ӕндӕр ӕнкъарӕнтӕ бафтыд. Ӕз сымахӕй дӕн стыр буз-
ныг, сидзӕрты хӕдзары кӕй не схъомыл дӕн, фӕлӕ хъӕрмуд бинонты 
‘хсӕн. Мӕ фӕлмӕнтӕ мад, сӕрыстыр кӕмӕй дӕн, уыцы фыд, мауал 
мын риссын кӕнут мӕ зӕрдӕ.

Ӕртӕйӕ дӕр кӕрӕдзиуыл ныттыхстысты, ӕмӕ цӕстысыгтӕ фемӕх-
стысты.

* * *
Бӕрзонд, агуыридурӕй аив амад хӕдзары раз бадынц ацӕргӕ лӕг 

ӕмӕ ус. Зӕронд лӕг – инвалидон каляскӕйы, усӕн йӕ цӕстытыл – 
кӕсӕнцӕстытӕ, йӕ къухы – газеттӕ.

– Мӕ хӕдзар, нӕ лӕг, мӕнӕ ма, нӕ лӕппуты нын газеты рауагътой, 
хуыздӕр спортсментӕ, зӕгъгӕ.

Хъазыбег цымыдисӕй сдзырдта:
– Бакӕс-ма йӕ хъӕрӕй, дӕ хорзӕхӕй!
Сӕ ныхас сын фескъуыдтой Алан ӕмӕ Аслан. Се ‘хсӕн афӕдз 

ӕмӕ ‘рдӕг йеддӕмӕ нӕй, фӕлӕ Аслан – уӕззау зондыл хӕст, кӕд 
кӕстӕр у, уӕддӕр, ӕдзух чингуытӕ кӕсы, ноджы ма, кӕсӕнцӕ-
стытӕ кӕй дары, уый тыххӕй йӕ Алан «ботаник» хоны. Алан та 
– кусынмӕ рӕвдз, цумамӕ – цӕттӕ, чингуытӕ кӕсын нӕ уарзы. 
Уыйхыгъд ахуыр та кӕны хорз. Спорты дыууӕйӕ дӕр ӕнтыстджын 
сты сӕ азтӕм гӕсгӕ.

– Нана, ныртӕккӕ йӕ ранӕмин, фӕлӕ йын тӕригъӕд кӕнын, – 
дзургӕ ‘рбацыд Аслан.

– Ацу, дӕ бын байдзаг кӕн, «ботаник», – худӕгӕй бакъӕцӕл Алан.
– Рацӕут-ма, мӕ удыгагатӕ, ацы газет хъӕрӕй бакӕсут.

– Кӕсгӕ, «ботаник». Ӕз дамгъӕтимӕ хыл дӕн, – Алан йӕ былтӕ 
фыццаг йӕ дедуйы, стӕй йӕ бабуйы уадулыл авӕрдта.

– Мӕнӕ ма, Алан, нӕ къамтӕ, – йӕ цонгӕй йӕ рацахста Аслан.
– Охо! Богӕлттӕ!
– Ам дын лӕгдӕр хуыз ис, – йӕ хъазӕн ныхас нӕ уадзы Алан.
Аслан фылдӕрхатт Аланы дзырдӕппарӕнтӕм йӕ хъус дӕр нал 

фӕдары. Ныр дӕр ӕй цыма нӕ хъусы, афтӕ бандоны кӕрон абадт ӕмӕ 
хъӕрӕй кӕсын райдыдта.

Хъазыбег йӕ сӕр систа уӕлӕмӕ, йӕхинымӕр скуывта:
– Хуыцау, табу Дӕхицӕн, ахӕм амонд мын кӕй схай кодтай. 

Кӕд къӕхтыл нӕ лӕууын, уӕддӕр мӕнӕй амондджындӕр лӕг нӕй!                         
Уастырджи, мӕ кӕстӕртӕ – дӕ базыры бын!

Хъазыбег ӕдзух циндзинады дӕр вӕййы ӕмӕ зианы дӕр. Батрадз, 
цӕсты чи хауы, ахӕм егъау фӕсарӕйнаг хӕдтулгӕйы баласы йӕ фыды, 
йӕ тыхджын къухтыл ӕй бахӕссы ӕмӕ йӕ нӕлгоймӕгты ‘мрӕнхъ 
æрбадын кæны. 

– Гъе, уый та дын ӕрхӕссӕггаг лӕппу, хи хъӕбул дӕр ахӕм лӕггад 
нӕ бакӕндзӕнис, – сӕ фӕстӕ кӕсгӕйӕ, фæзæгъынц лæгтæ.

Иуизӕр бинонтӕ ӕхсӕвӕр хӕрыныл ӕрбадтысты. Алан та Асланмӕ 
цыдӕр ныхасӕппарӕнтӕ кӕны:

– Ботаник, витаминтӕ ахӕр, – йӕ разы йын басгæрдæг авӕрдта. 
Фӕлӕ Аслан тарст хъӕр фӕкодта:

– Нана, цы кӕныс?
Тагъд ӕххуысы хӕдтулгӕ фескъӕфы Райӕйы. Зӕринӕ йын йӕ 

фӕлмӕн къух йӕ дыууӕ армы ӕхсӕн бакодта, афтӕмӕй йӕ уӕлхъус 
бады. Фӕсте цӕуынц Батрадз ӕмӕ Сослан.

– Ма тыхс, Батрадз, ницы йын уыдзӕн. Рынчын алчидӕр зоны, – 
ныфсытӕ йын ӕвӕры йе ‘рдхорд.

Батрадзӕн йӕ хъуыр ахгӕдта, зӕрдӕ уынгӕг кӕны, йӕхи рудзын-
гӕй кӕсӕг скодта, цӕмӕй йын Сослан йӕ тыхст уавӕр ма бамбара.

Дохтыртӕ сӕ тӕрхон рахастой:
– Инсульт. Йæ уавӕр уӕззау у, хъӕуы рӕстӕг, рӕстӕг ӕмӕ бых-

сындзинад.
Фегуыппӕг сты бинонтӕ. Суанг ма Алан дӕр йӕ хынджылӕг 

ныхӕстӕ фæуагъта. Ныр Асланмӕ дзуры ӕрмӕст йӕ номӕй. Дыууӕ 
лӕппуйӕн дӕр сӕ мӕт ссис сӕ деду. Ноджы фӕлмӕндӕрӕй йӕм 

дзурынц, ӕппындӕр ӕй уӕгъд нӕ уадзынц. Зӕринӕ йӕ куыст йӕ 
хӕдивӕгӕн бабар кодта, йӕхӕдӕг ӕхсӕвӕй-бонӕй бадтис йе ‘фсины 
уæлхъус.

Батрадз дӕр йӕ уӕгъд рӕстӕг ӕрвыста ӕрмӕст рынчындоны. 
Иуизӕр Зӕринӕмӕ ‘фснайӕг йӕхи фӕхӕстӕг кодта.

– Гормон, дӕхи уӕлгъӕдӕй бахус кодтай, уæртæ сылгоймæгтæ 
рады куы лӕууынц, цӕмӕй ӕхцайыл кӕсой рынчынтӕм!

Зӕринӕйӕн йӕ цӕстытӕ мӕсты ‘рттывд фӕкодтой, фӕлӕ йӕхиуыл 
фӕхӕцыд.

– Чындз ӕфсинӕй мӕстытӕ фӕзоны, фӕлӕ ацы сылгоймаг, фыццаг 
бон сӕм куы ‘рбакъахдзӕф кодтон, уӕд мын байгом кодта йӕ зӕрдӕйы 
дуар. Йӕ алы ныхасыл дӕр хъуыды кодта, уӕдӕ мын мӕ зӕрдӕ ма 
фӕриссын кӕна. Нӕ, ӕцӕгӕлон сылгоймаг ӕм афтӕ арӕхстгай нӕ 
бавналдзӕнис, – уыд йæ дзуапп.

Ӕфснайӕгӕн йӕ зӕрдӕ йӕхиуыл ӕрхудтис, ӕмӕ ма хатыр ракурын 
бафӕрӕзта, афтӕмӕй федде.

Батрадз палатӕмӕ ‘рбахызт, Зӕринӕ йын бандон йӕ разы авӕрдта. 
Уый ӕрбадт ӕмӕ йӕ армытъӕпӕнӕй Райæйы уадул ӕрсӕрфта:

– Абон хъӕлдзӕгдӕр дӕ.
Зӕринӕ нал фӕлӕууыд:
– Дохтыр загъта, йӕ уавӕр фӕхуыздӕр, тагъд та нын къӕхтыл 

слӕудзӕнис, зæгъгæ.
Палатӕйы ма цы дыууӕ сылгоймаджы хуыссыд, уыдон фестадысты 

ӕмӕ къӕлидоры фӕлмӕн диваныл ӕрбадтысты. Сӕ иу дзуры:
– Сӕ уӕлныхты йӕ куыд систой, ӕмӕ ма йӕхи хъӕбул дӕр куы 

уаид лӕппу!
Райӕйы сыхаг ын дзуапп радта:
– Цӕмӕй дӕ зӕронды бон афтӕ ӕвӕрд уа, ууыл ӕрыгонӕй хъуы-

ды кӕнын хъӕуы. Дæ алы ныхас дӕр, дæ алы къахдзӕф дӕр хъуамӕ 
баргӕ кӕнай.

– Уӕдӕ, мӕ хуртӕ, цы ныссадзай, уый æркæрддзынæ, – иннӕ сыл-
гоймаг дӕр йӕ ныхас баппӕрста.

Уа л дз æг р а л ӕ у у ы д, ӕ м ӕ х ъ ӕ у ы ц ӕ р д ж ы т ӕ с ӕ ч ы с ы л з ӕ х х ы г ӕ б ӕз т ӕ 

А с л ӕ м ы рз а т ы. Й ӕ у с р а д ж ы а м а р д И н а л ӕ н. Б а зз а д ы н ф а зз о н ч ызг ӕ м ӕ 
л ӕ п п у. И р х а н ӕ м ӕ И с л а м. И н а л д ы к к а г у с н а л ӕ р х а с т а, м ӕ с ы в ӕ л л ӕ т т ы 
м ы н к у ы н ӕ б а у а рз а, к у ы с ӕ ӕ ф х ӕ р а, з ӕг ъг ӕ. З ӕ х х ӕ м н ӕ у ы д ӕ м ӕ й ӕ 
с ы в ӕ л л ӕ т т ы д а р д т а й ӕ п ъ л о т н и ч ы к у ы с т ӕ й. Ф ӕ л ӕ у ы ц ы к у ы с т д ӕ р ӕ д -
з у х ӕ н ц о н а рг ӕ к ӕ м у ы д. Б и р ӕ х ӕ т т ы т ы- и у ӕ й б а х ъ у ы д ӕ н д ӕ р х ъ ӕ у т ӕ м 
д ӕ р а ц ӕ у ы н к у ы с т а г у р. А ф т ӕ м ӕ й т ы б а х ъ о м ы л к о д т а й ӕ с а б и т ы. У ы д о н ы 
д ӕ р с а х у ы р к о д т а й æ д æ с н ы й а д ы л. Ӕ м ӕ к у ы с т о й ӕ р т ӕ й ӕ д ӕ р и у м ӕ. С е 
‘ р м дз ӕ ф у ы д и б æ с т о н, ӕ м ӕ с ӕ н о м д ӕ р д т ы л а й х ъ у ы с т и.

Х ъ ӕ у ы и н н ӕ ц ӕ р д ж ы т ӕ с ӕ у а л дз ы г о н к у ы с т ы т ӕ м к у ы б а в н ӕ л д т о й, 

р а д т а дз у а п п, й ӕ ц ӕ р ӕ н б о н б и р ӕ у ӕ д.

И с л а м ф ы с т æ г р а й с т а ӕ м ӕ й ӕ б а к а с т и. С ӕ х о рз з о н г ӕ с ӕ м ф ы с т а 
С т ъ а р а п о л ӕ й, з ӕг ъг ӕ, д а м, а м у ӕ х и ц ӕ н х о рз к у ы с т с с а р дз ы с т у т. А д ӕ -
м ы т ы н г ӕ х с ызг о н х ъ ӕ у ы п ъ л о т н и к т ӕ. Ӕз, д а м с ы н с ы м а х т ы х х ӕ й к у ы 
р а дз ы р д т о н, у ӕ д м ы н б а ф ӕ дз ӕ х с т о й, т а г ъ д д ӕ р с ӕ р а х о н, з ӕг ъг ӕ.

Ӕ х с ызг о н у ы д а х ӕ м дз у а п п ф ы д ӕ м ӕ ф ы р т ӕ н. Д ӕ с б о н ы р а з м ӕ у ы -
д о н ф е х ъ у ы с т о й, С т ъ а р а п о л ы х ӕ дз а р а р а з д ж ы т ӕ к ӕ й а г у р ы н ц, у ы й. У ы м 
к у ы с т а И с л а м ы х о рз з о н г ӕ, ӕ м ӕ й ӕ м н ы ф ф ы с т а, к ӕ д с ӕ ӕ ц ӕ г æ й д ӕ р 
п ъ л о т н и к т ӕ х ъ ӕ у ы, у ӕ д м а х д ӕ р м ӕ ф ы д и м ӕ у ы р д ӕ м а ц ӕ у ӕ м, з ӕг ъг ӕ. 
Ӕ м ӕ н ы р р а й с т о й дз у а п п.

У ы ц ы ф ы с т æ д ж ы ф ӕ д ы л б и н о н т ы и с т ы ф ӕ н д к ӕ н ы н х ъ у ы д и. К ӕ й 
з ӕ г ъ ы н ӕ й х ъ ӕ у ы, ӕ н ц о н с æ м н ӕ к а с т И р ы с т о н ӕ й а х ӕ м д а р д р а н м ӕ 
к у ы с т а г у р ц ӕ у ы н. Ф ӕ л ӕ с ы н х у ыз д ӕ р г ӕ н ӕ н н ӕ у ы д.

Ф ы д ӕ м ӕ ф ы р т ф ӕ д з ы р д т о й И р х а н м ӕ д ӕ р. Б а м б а р ы н ы н к о д т о й 
х ъ у ы д д а г.

Ро х у а т æ  æ вг ъ а у

– Цыбыркъухӕй кӕдмӕ цӕрдзыстӕм? Пълотничы куыст зыдтон 
ӕмӕ уӕ ууыл сахуыр кодтон, – дзырдта фыд. – Скъолайы дӕр чысыл 
бакастыстут, фылдӕр сахуыр кӕнын уӕ нӕ бафӕрӕзтон. Ныр искуыд 
цардамӕлттӕ кӕнын хъӕуы. Лӕг исты куыстмӕ куы арӕхса, уӕд 
уый хорз у. Ӕз мӕ куыст хорз зыдтон, фӕлӕ йӕ ныр сымах та мӕнӕй 
ноджы хуыздӕр зонут. Гъемӕ нӕ архайын хъӕуы...

Лӕг исдуг фӕхъус ӕмӕ цыдӕр хъуыдытыл ахӕцыд. Фӕлӕ йӕ 
ныхас кӕй нӕма фӕци, уый йе ‘нгасыл бӕрӕг уыд. – Фӕстӕзад адӕм 
стӕм мах, тынг фӕстӕзад, – йӕхинымӕр хъуыды кодта Инал, – уый 
йеддӕмӕ, мӕ чызг нӕлгоймаджы ӕмхуызон пълотничы куыстытӕм 
иттӕг хорз кӕй арӕхсы, уый нӕм худинаг нӕ кӕсид. Уыимæ ӕнцад 
бадын нӕ фӕразы. Куыст нын цы бон нӕ вӕййы, уыцы бон ӕнкъард 
кӕны. Кусгӕйӕ та йӕ зарынӕй ӕнцайгӕ дӕр нӕ кӕны. Фӕллой зӕрдӕйы 
рухс у, ӕмӕ, мӕ чызг мӕнӕ йе ‘фсымӕримӕ иумӕ кӕй кусы, уым 
фӕсмойнагӕй ницы ис, бӕргӕ. Йе ‘мгӕрттимӕ ахъӕлдзӕг кӕнынмӕ, 
хъазтмӕ ауайынӕн дӕр ын рӕстӕг вӕййы...

Фыд ӕмӕ фырт сӕхи дард балцмӕ куы рӕвдз кодтой, уӕд сӕ тых- 
джындӕр мӕт сси Ирхан. «Кӕй бар, кӕй быгъдуан ӕй бакӕнӕм?» 
– уыцы хъуыды фыды сӕрӕй нал хицӕн кодта.

Инал йӕ чызгмӕ бакаст ӕмӕ йын дарддӕр рӕвдауӕгау дзуры:
– Бирӕ уайдзӕфтӕ райстон, Ирӕ, нӕхионтӕй, чызг уӕвгӕйӕ йӕ уе 

‘мкуыст цӕмӕн кӕнын кӕнут, зӕгъгӕ. Фӕлӕ, мӕ хур, ма ‘фсӕрмы кӕн, 
нӕлгоймаджы куыстытӕм афтӕ гӕрзарм кӕй дӕ, уымӕй. Дӕхӕдӕг 
дӕр ӕй ӕмбарыс, дӕ кад де ‘мгӕрттӕй дӕлдӕр кӕй нӕу, уый. Фӕлӕ 
дӕ дард ранмӕ та куыд акӕнӕм, ӕцӕгӕлон адӕмы ӕхсӕнмӕ, цы 
уавӕрты кусдзыстӕм, уый куы нӕ зонӕм, уӕд?.. Уӕвгӕ, цӕуӕм ӕви 
нӕ? – фыд бакаст йӕ фыртмӕ.

– Ӕнӕ цӕугӕ нӕй, баба, – фидарӕй загъта Ислам. – Ныронг ам, 
нӕхи хъӕуы, стӕй иннӕ хъӕуты дӕр куыст ардтам, фӕлӕ ныр ӕнӕ- 
хъӕн мӕй ӕнцад бадӕм. Иннӕтӕй чи бӕхтӕй, чи галтӕй кусы, кӕмӕ                   
хъуццытӕ ӕмӕ ӕндӕр фысвос ис, фӕлӕ мах ӕрмӕстдӕр нӕ фӕрӕттӕм 
ӕмӕ лӕгъзгӕнӕнтӕм ӕнхъӕлмӕ кӕсӕм...

– Ӕмӕ уӕд куыд? Мах дыууӕйӕ ацӕудзыстӕм, фӕлӕ чызджы 
кӕй быгъдуан кӕнӕм? Уырдӕм ӕй немӕ акӕнӕм?.. Ӕнахуыр ран, 
ӕбӕрӕг уавӕртӕ... йӕ чызджы кары бацыд. Йе ‘мбӕлттӕй дӕр ӕй 
куыд фӕхицӕн кӕнӕм бынтон?..

– Баба, ма мӕ ныууадзут иунӕгӕй, – йӕ цӕстытӕ доны разилгӕйӕ, 

уынгӕг хъӕлӕсӕй сдзырдта Ирхан. – Ӕз дӕр хорз куы арӕхсын                    
пълотничы куыстмӕ, уӕлдайдӕр та лӕгъзгӕнӕнӕй!

Инал ныссагъӕс кодта. Фыд бирӕ хӕттыты фехъуыста ӕфхӕрд 
ныхас йӕ рӕсугъд чызджы тыххӕй, фыд ӕмӕ фырты ӕмгуыст кӕй 
кӕны, уый фӕдыл. Чызг чызг у ӕмӕ тӕригъӕд у ахӕм гуымиры 
куысты. Ӕмӕ йӕм ныр уыцы ныхӕстӕ уӕлдай тынгдӕр хъардтой.

– Нӕй дын, мӕ хур, ацы хатт немӕ цӕуӕн, – йӕ дӕрзӕг армӕй 
ӕрсӕрфта чызджы сӕр. – Ис мын бирӕ хӕстӕджытӕ, чысыл не сты 
ме ‘рвадӕлтӕ дӕр. Уарзын сӕ, уарзынц мӕ, – загъта та ӕппынфӕстаг 
Инал, цыма йӕхицӕн дзырдта, уыйау. – Фӕлӕ суанг уыдонӕй дӕр мӕ 
иунӕг ӕрдхорд Сабазыл мӕ зӕрдӕ хуыздӕр дарын. Уый мын цӕсты 
гагуыйау бахъахъхъӕндзӕн мӕ чызджы кад ӕмӕ намыс нӕ фӕстӕмӕ 
сыздӕхынмӕ.

Хорз бӕргӕ нӕ фӕкасти йӕ фыды фӕнд Исламмӕ, ӕрвадӕлтӕ ӕмӕ 
хӕстӕджытӕй йе ‘рдхордыл тынгдӕр кӕй баууӕндыд, уыдонӕй йын 
фылдӕр аргъ кӕй кӕны, уый. Фӕлӕ, ӕгъдаумӕ гӕсгӕ, йӕ бон не сси 
хистӕры уынаффӕйы ныхмӕ сдзурын.

Уыцы изӕр Инал ӕмӕ Сабаз гаджидӕуттӕ уагътой, тымбыл фын-
джы фӕйнӕварс бадгӕйӕ. Бануæзтой се ‘рдхорддзинады, фӕндарасты 
тыххӕй. Баныхас кодтой сӕ фӕстӕмӕ сыздӕхынмӕ Ирханы Сабазы 
хӕдзары ныууадзыны тыххӕй.

Фыд ӕмӕ фырт ацыдысты кусынмӕ. Ирхан та ӕрцард йӕ фыды 
ӕрдхорды уаты. Ноджыдӕр ма бӕргӕ афӕлвӕрдта чызг йӕ фыдӕн 
лӕгъстӕ кӕныныл, мӕн дӕр уемӕ акӕнут, зӕгъгӕ, фӕлӕ Инал йӕ 
ныхас нал аивта.

2
Цыдысты бонтӕ. Сабазы ус Залдуз рынчынтӕхӕссаг уыди, ӕмӕ 

хӕдзары ӕфснаинӕгтӕ фылдӕр кодта Ирхан. Райсомӕй суанг изӕр-
далынгтӕм зилӕнтӕ кодта кӕрты къуымты. Ӕнцад ӕрбадгӕ йӕ ни-
куы ничи федтаид. Суанг изӕрты бӕх ӕфснайын, уымӕн ӕхсӕвӕр 
ӕвӕрыны хӕс дӕр йӕхимӕ райста.

Ӕмӕ-иу Ирхан кӕрты куы архайдта, уӕд-иу Сабаз бандон тыргътӕм 
рахаста, биноныг-иу ӕрбадт ӕмӕ йын ӕдзынӕг каст йӕ фӕзылдтытӕм.

«Тӕхудиаг нӕу, уый кӕй хӕдзармӕ ацӕудзӕн! – хъуыды-иу кодта 
уӕд Сабаз. – Цард сылгоймагӕй аразгӕ у. Иунӕг къуыримӕ хӕдзархуыз 
фӕдӕн. Ехх, цӕй ӕнамонд бон райгуырдтӕн! Залдузы куы ӕрхастон, 

7 Мах дуг №3 2024

уæдӕй нырмӕ мӕ зӕрдӕмӕ рухсы цъыртт никуы ӕрбакасти... Фыл-
дӕр – хуысгӕ. Куы рабады, уӕддӕр хӕдзарӕн ницы ахъаз у. Уӕдӕ ӕз 
ӕнӕ ӕфтиаг нӕ дӕн, фӕлӕ сӕ бынаты биноныггӕнӕг нӕй, ӕмӕ нӕ 
бӕркад фӕлыгъди»…

Ахӕм хъуыдытӕ кӕнгӕйӕ-иу Сабаз йӕ цӕстытӕ нал иста Ирханӕй. 
Афтӕ ӕдзынӕг кӕсгӕйӕ йӕм-иу хатгай Ирхан, сагоимӕ архайгӕйӕ, 
йӕ ус Залдузы хуызы разынди, ӕмӕ-иу уӕд лӕг йӕ цӕстытӕ аууӕрста. 
Иуахӕмы та чызг кӕрт марзта. Сабаз та йӕм сарайы къуымӕй ӕнӕ 
цӕстфӕныкъулгӕйӕ каст ӕмӕ та хъуыдыты ацыд. Йӕ цӕстытӕ куы 
ӕрцъынд кодта, уӕд Ирхан чындздзон дзаумӕтты йӕ разы февзӕрд 
ӕмӕ ӕфсӕрмы хуызӕй касти йӕ къӕхты бынмӕ.

Сабаз фестъӕлфыд, ӕмӕ йӕ хъуыдытӕ ӕваст фӕлыгъдысты. «Цы у 
уый?! Фын федтон! Нӕ, уый раст фӕнд нӕу... Уӕвгӕ, ӕвзӕр та цӕмӕй 
у? Хуыздӕр лӕг, хуыздӕр хӕдзармӕ ацӕудзӕн? Ӕрдхорддзинад? Ӕмӕ 
цы! Уый нын нӕ цард аразын нӕ уадзы? Ахӕм ӕрдхорддзинад мӕн 
ницӕмӕн хъӕуы. Ӕрмӕст Ирхан йӕхӕдӕг… Куыд ӕгъдауӕй йӕ сразы 
чындӕуа, цы мадзӕлттӕ саразон йе ‘рӕууӕндын кӕнынӕн? Фӕсайын 
ӕй хъӕуы исты амалӕй...»

Ахӕм хъуыдытӕ иу иннӕйы фӕдыл ахъазыдысты Сабазы сӕры. 
Ӕмӕ фидарӕй ныллӕууыд йӕ сӕххӕст кӕныныл. Арӕхдӕр цӕуын 
байдыдта Ирханы уатмӕ, ауагъта йӕм йӕ рувас ӕвзаг. Фӕзындысты 
лӕвӕрттӕ дӕр – рӕсугъд сӕрбӕттӕн, цъындатӕ...

– Ме ‘рдхорд куы ссӕуа ӕмӕ дӕ куы фӕрса, йӕ цӕст дӕм куыд 
дардта, дӕ зӕрдӕ дын-иу истӕмӕй алхӕдта ӕви нӕ, зӕгъгӕ, уӕд ын цы 
дзуапп ратдзынӕ, – йӕ къух-иу зырзыргӕнгӕ ӕрхаста чызджы цонгыл.

Бонӕй-бонмӕ Ирханы зӕрдӕ фӕлмӕндӕр кодта йӕ фыды ӕрдхордмӕ, 
тынгдӕр ыл ӕууӕндын райдыдта. Хатгай-иу дыууӕйӕ иумӕ хъӕдрӕбынмӕ 
ӕрыскъӕф тонынмӕ дӕр ацыдысты. Раст цыма йӕ фыды хӕрз ӕфсымӕр 
уыди, ахӕм цӕстӕнгас адардта Ирхан Сабазмӕ. «Мӕ фыд мӕ рӕстзӕрдӕ 
адӕймаджы ӕвджид бакодта. Цыма мӕ хистӕр ӕфсымӕр у, афтӕ мӕм 
кӕсы. Ӕцӕг ӕрдхорд, дам, ахӕм вӕййы», – хъуыды-иу кодта чызг.

Иу хатт та Сабаз сӕрвӕтмӕ ахуыдта чызджы хи аирхӕфсынмӕ. 
Иу ран ӕрбадтысты ӕмӕ сыл ныхас бацайдагъ. Фӕстагмӕ Сабаз, йӕ 
хъӕлӕсы уаг фендӕр кӕнгӕйӕ, загъта:

– Ирхан, тӕригъӕд мын нӕ кӕныс, мӕ цард рынчын сылгоймагимӕ 
кӕй ӕрвитын, уый тыххӕй?

– Цы гӕнӕн ис, кӕд фӕфидар уаид, – ахӕм хуызы ныхас кӕнын ӕй 

нӕ фӕндыд, афтӕмӕй ӕнӕбарыгомау загъта Ирхан. – Фӕкӕсын ӕм                         
хъӕуы, мӕгуыр. Афтӕ куы зӕгъынц, зӕрдӕ ӕмӕ стӕгнизтӕ дзӕбӕх-
гӕнӕн хъӕрмӕдон ис кӕмдӕр...

– Гъе, ме ‘рдхорды чызг, бӕргӕ ис, фӕлӕ чи ссардзӕн уыйбӕрц мулк. 
Уымӕн бирӕ ӕхца хъӕуы. Замана дӕр уый мидӕг ис. Гъемӕ мӕ царды 
бонтӕ ӕрвитын тыхст ӕмӕ уырыдӕй. Лӕгмӕ фӕкӕсӕг нӕй, цы ӕфтиаг 
хӕссын хӕдзармӕ, уый биноныггӕнӕг нӕй, ӕмӕ мӕ цӕсгом нӕ хъӕцы 
мӕ хӕлӕртты мӕ хӕдзармӕ ӕрбакӕнын. Хуыцауы салам сӕмбӕлӕд 
дӕуыл: махмӕ куы ӕрбацыдтӕ, уӕдӕй фӕстӕмӕ хӕдзархуыз фестӕм, 
Ирхан, – сабыргай сдзырдта Сабаз. – Ам, махмӕ бынтондӕр куы баззаис, 
уӕд дӕм куыд кӕсы? Мӕнмӕ гӕсгӕ, ницӕмӕй фӕсмон кӕнис... И?

Ирхан ӕвиппайды нӕ фембӕрста уыцы дӕлгоммӕ ныхӕстӕ ӕмӕ, ӕнӕ 
ахъуыдыгӕнгӕйӕ, сдзырдта: «Ӕмӕ мӕ фыд ӕмӕ ме ‘фсымӕр куы ссӕуой, 
уӕд ма мӕ ам цӕрынмӕ ӕвдӕлдзӕн?» Фӕлӕ йӕ зӕрдӕ ныццӕлхъ ласта, 
Сабазы цӕсгоммӕ куы фӕкомкоммӕ, уӕд. Стыр хинӕйдзаг ӕм фӕкаст 
уый мидбылты худт. Рӕвдз фестад йӕ бынатӕй ӕмӕ хӕдзармӕ згъорӕгау 
акодта. Сабаз ма йӕм дзырдта, фӕлӕ йӕм уый кӕсгӕ дӕр нал ракодта.

Ирхан йӕ уатмӕ тагъдгомау бауад, рудзынджы раз алӕууыд ӕмӕ 
хъуыдыты аныгъуылди: «Ам бынтондӕр куы баззаис...» Мӕ бындур 
куыд базылди, цы амонынц уыцы ныхӕстӕ: «...уӕд, мӕнмӕ гӕсгӕ, ни-
цӕмӕй фӕфӕсмон кӕнис...» Уӕ, мӕ тӕригъæд фӕхӕссой мӕ фыд ӕмӕ 
ме ‘фсымӕр. Мӕнӕ мӕ цы ран фӕуагътой!.. Хорз ӕрвадӕлтӕ нын куы 
ис, уæд кӕйдӕр хӕдзары цӕмӕн дӕн? Цы фӕуон?..» Хуыссӕны йӕхи 
дӕлгоммӕ баппӕрста ӕмӕ йӕ кӕуын, йӕ дзыназын кӕртмӕ райхъуыст.

Залдуз уаты дуар байгом кодта ӕмӕ мидӕмӕ бахызт. Ирхан тарст- 
хуызӕй фӕзылд дуары ‘рдӕм. Залдузы куы ауыдта, уӕд ын йе ‘фцӕгыл 
ныттыхст ӕмӕ йын, хӕкъуырццӕй кӕугӕйӕ, радзырдта, чысыл раздӕр 
Сабазӕй цы ныхӕстӕ фехъуыста, уыдон.

Залдуз сагъдауӕй баззади. Ирханы дзыккутӕ йӕ мӕллӕг армы- 
тъӕпӕнӕй ӕрсӕрф-ӕрсӕрф кӕны ӕмӕ хъуыдытыл фӕци. «Куыд 
рацӕудзӕн гадзрахатӕй, йæ уазӕг кӕй бакодта, уыцы сывӕллон 
чызгыл? Никуы йыл фӕгуырысхо дӕн ныронг, фӕлӕ ӕгӕр рог кӕй 
у, уый зонын». Чызгӕн та загъта:

– Мыййаг ӕй кӕд раст нӕ бамбӕрстай, мӕ хур. Ӕз изӕры йемӕ 
аныхас кӕндзынӕн ӕмӕ хъуыддаг бӕлвырд базондзынӕн. Ма тӕрс, 
мӕ къона, уый ахӕм лӕг нӕу, – афтӕ йын зӕрдӕтӕ февӕрдта, йӕ 
цӕссыгтӕ йын къухмӕрзӕнӕй ныссӕрфта ӕмӕ рацыди.

Изӕры лæг ӕмӕ усы ӕхсӕн рауади ахӕм ныхас:
– Дӕ хорзӕхӕй, лӕгай, абон цы загътай де ‘рдхорды чызгӕн? 

Кӕуынӕй йӕхи куы бахордта.
– Цы йын загътон ӕвзӕрӕй? Мур дӕр ницы.
– Цы амонынц «ам, махмӕ, бынтондӕр куы баззаис, уӕд ницӕмӕй 

фӕфӕсмон кӕнис», зӕгъгӕ, ныхæстæ?
Сабаз уыцы ныхасӕй стъӕлфӕгау фӕкодта, йӕ цӕсгом туджы 

разылди. Хъуыддаг афтӕ рауайдзӕн, уый ӕнхъӕл нӕ уыд ӕмӕ ныр, 
ныхӕсты апп ӕндӕрырдӕм куыд аздаха, ууыл сагъӕсыл фӕци. Нӕ 
зыдта, йӕхи мӕсты хуызӕй равдиса ӕви лӕгъз дзура, уый. «Цӕй, 
хъӕртӕ кӕнын хиуыл комдзог цӕуын у», – загъта хинымӕр ӕмӕ 
райдыдта:

– Нӕ мын бамбӕрста мӕ ныхӕстӕ. Нӕ кӕсут уыцы къулбадӕгмӕ! 
Йӕхиуыл куыд ардауы, – зына-нӕзына йӕ мидбылты бахудт лӕг. – Дӕу 
рынчыны кой йын ракодтон, стӕй, мӕхи куы амардтаин, фӕлтау, – ды 
уал махмӕ куы уаис, уӕд рынчынӕн дӕр ӕнцондӕр уаид, ме ‘рдхор-
ды чызг ма цӕмӕн дӕ, зӕгъгӕ, хъазӕгау сдзырдтон. Фӕхудинаг мын 
кӕндзӕн мӕ сӕр. Баныхас кӕн йемӕ, дӕуыл хуыздӕр баууӕнддзӕн.

Ус баууӕндыд йӕ лӕджы ныхӕстыл.
– Хорз, баныхас кӕндзынӕн. Дӕхӕдӕг дӕр дзы хатыр ракур. Аслӕ-

мырзаты чызджы къулбадӕгӕй ничи зоны, йемӕ ныхас кӕнын зонын 
хъӕуы. Æрдхорд йӕ чызджы тыххӕй ӕрмӕст дӕуыл кӕй баууӕндыд, 
уый дӕ рох ма уӕд.

Сабаз сыстад, арф ныуулӕфыд ӕмӕ тыргъмӕ рацыд. Къӕсӕрыл 
ӕрбадт ӕмӕ, йӕ рӕмбыныкъӕдзтӕ уӕрджытыл ӕруадзгӕйӕ, сӕр 
армы тъӕпӕнтӕй ӕрбалхъывта ӕмӕ та хъуыдыты аныгъуылд: «Цыма 
ӕгӕр фӕтагъд кодтон Ирханӕн мӕ зӕрдӕйы уынаффӕ зӕгъыныл? 
Цӕй, ницы кӕны. Райсом не ‘фсин аныхас кӕндзӕн йемӕ, мӕхӕдӕг 
дӕр уал дзы хатыр ракурдзынӕн, раст мӕ нӕ бамбӕрстай, зӕгъгӕ йӕ 
баууӕндын кӕндзынӕн. Стӕй... стӕй... Нӕ, мӕхиуыл уал ӕй тынгдӕр 
фӕцахуыр кӕнон...»

Цалдæр боны фӕстӕ Ирханӕн йӕ зӕрдӕ йе ‘муд ӕрцыд. Чи зоны, 
Сабазы ныхас кӕд ӕцӕг зыгъуыммӕ бамбӕрстон, зӕгъгӕ, хъуыды 
кодта уый ӕмӕ та йӕм хӕстӕг цӕуын райдыдта. Рӕстӕг цыди. Сабаз 
ӕм йӕхи бынтон лӕгъз ауагъта. Иуизӕр Ирхан хӕдзар рафснайдта ӕмӕ йӕ 
уатмӕ рацыд. Цыдӕртӕ йӕ ахсын хъуыд, ӕмӕ мидӕгӕй арт бандзӕрста, 
кӕд сӕрды астӕу уыди, уӕддӕр. Нӕ уӕндыд ӕхсӕв сӕрдыгон хӕдзары 

иунӕгӕй. Уӕларт ӕхсӕвӕргӕнӕн аджы дзаг дон сӕвӕрдта, йӕхӕдӕг уал 
хъуымацыл цавӕрдӕр рӕсугъд нывӕфтыдтӕ кӕныныл абадти. Иуафон 
дуар сабыргай ӕрбахостӕуыд. Чызг фестъӕлфыд ӕмӕ фыр тæссæй йе 
уӕнгтӕ гӕдыхъӕды рызт скодтой.

– Дуар ма мын бакӕ, мӕ чызг, – ӕрбайхъуыст Сабазы фӕлывд ныхас. 
–Рынчын мӕ рарвыста, хъарм дон ӕм уыдзӕн ӕмӕ мын дзы иучысыл 
ӕрбадав, зӕгъгӕ.

Ирханы зӕрдыл ӕваст ӕрбалӕууыдысты кӕддӕры ныхӕстӕ ӕмӕ 
куыд бакӕна, ууыл хъуыдытыл фӕци, мыййаг мыл кӕд гадзрахатӕй 
цӕуы, сайгӕ мӕ кӕны, зӕгъгӕ. «Уӕвгӕ, Залдузимӕ ныхасы фӕстӕ 
йӕ сӕрмӕ не ‘рхӕсдзӕн... Фӕлӕ, мыййаг, куыд вӕййы, цы вӕййы?» –                                       
ахъуыды кодта. Пецмӕ бакаст ӕмӕ йӕ зӕрдӕйы цавӕрдӕр ныфс фегуырди. 
Йӕ сӕры фӕмидӕг, куыд ӕм фӕкаст, афтӕмӕй, иттӕг карз фӕнд, куы 
бахъӕуа, уӕд йӕхи худинагӕй фервӕзын кӕныны тыххӕй.

– Ма тӕрс, Ирхан, ма. Сайгӕ дӕ нӕ кӕнын, – дыккаг хатт ӕрбадзы-
рдта Сабаз.

Ирхан фестад, йӕ армытъӕпӕнтӕ йӕ уадултыл авӕрдта ӕмӕ дуары 
раз ӕрлӕууыд. Цыма йӕ фыдызнагӕн гом кодта дуар, уыйау стыр 
зынӕй дуары къӕндзы сӕфтыдта. Сабаз мидӕмӕ ӕрбахызт. Ирхан 
дӕр иуварсырдыгӕй ӕрлӕууыд ӕмӕ йӕм тарст хуызӕй ӕнӕууӕнк 
каст бакодта.

– Ир-ир-хан, – гӕдыхъӕды рызт кӕнгӕ, сдзырдта Сабаз. – Айфыццаг 
дын ской код-д-тон, нӕ цард нын ӕнӕ б-б-баиу кӕнгӕ нӕй, зӕгъгӕ. Ныр 
дӕм ӕрб-б-бацыдтӕн б-бӕлв-в-вырддӕр б-баныхас кӕныны тых-хӕй.

Йӕ зӕрдӕ йе ‘муд ӕрцыд ӕмӕ дарддӕр дзуры:
– Ахъуыды кӕн дӕ дарддӕры цардыл. Хуыздӕр хӕдзармӕ нӕ ацӕуд-

зынӕ. Ныффысдзыстӕм дӕ фыд ӕмӕ де ‘фсымӕрмӕ дӕр, ӕмӕ...
Февналынмӕ хъавыди Ирханмӕ, фӕлӕ уый ныцъцъӕхахст кодта ӕмӕ 

иуварс йӕхи аппӕрста:
– Мӕ бындур куыд ӕрбазылди! Ныхъхъӕр кӕндзынӕн сыхбӕстӕм!..
– Уымæй дын ницыуал рауайдзӕн, – Сабаз йӕ дыстӕ мидӕмӕ фӕ-

фистӕг кодта ӕмӕ йӕ дзӕмбытӕ хъӕхъхъаг сырдау рапӕлӕхсар кодта.
Ирхан бамбӕрста, ныхас кӕмӕ бахъара, ахӕм адӕймаг кӕй нӕу 

Сабаз, тӕригъӕд, искӕй цӕссыг ӕм кӕй нӕ бахъардзӕн, фӕлӕ ма 
уӕддӕр афӕлвӕрдта:

– Цӕй ӕнӕуӕздан дӕ? – дзуры уый кӕугæйӕ. – Мӕ фыд не ‘рвадӕлты 

ӕмӕ хӕстӕджыты разӕй дӕуыл куы баууӕндыд ӕмӕ мӕ де уазӕг куы 
бакодта, уӕд цавӕр уазӕгхор дӕ!

– Цы суынаффӕ кодтон, уымӕн ӕнӕ сӕххӕст кӕнгӕ нӕй, – загъта 
лӕг тызмӕгдæрӕй ӕмӕ чызджы ‘рдӕм бакъахдзӕф кодта. Фӕлӕбурдта 
йӕм.

– Фӕлӕуу! – ӕваст ног хъуыды февзӕрд тарст чызджы сӕры. – 
Тӕригъӕдтӕ – дӕуыл ӕмӕ дӕ хӕдзарвӕндагыл, ӕрдхорды ӕууӕнк чи 
фехӕлдта. Гӕнӕн нал ис, ӕмӕ ӕгъдау куыд амоны, афтӕ нӕхи ӕрсы-
гъдӕг кӕнӕм. Мӕнӕ дзы хъарм дон дӕр ис.

– Гъе, афтӕ вӕййы, мӕ хур, афтӕ, – йӕ дӕндӕгтӕ гӕзӕмӕ базыхъ- 
хъыр кӕнгӕйӕ, Сабаз суагъта чызджы. – Ды та хъӕртыл ӕмӕ кӕуынтыл 
схӕцыдтӕ...

Уыцы ныхӕстӕ кӕнгӕйӕ, лӕг уаты дуар ӕрӕхгӕдта ӕмӕ йӕ дзау- 
мӕттӕ ласынмӕ фӕци. Ирхан дӕр, гӕрзтӕ ӕхсынӕн цы ваннӕ ӕрба-
хаста, уый пецмӕ хӕстӕг ӕрӕвӕрдта ӕмӕ, куыд нӕ йыл фӕгуырысхо 
уыдаид, афтӕ ӕнцадгай йе ‘ддаг дарӕс ласта.

Уалынмӕ Сабаз ваннӕйы дзуццӕджы ӕрбадт. Ирхан фыцгӕдонӕй 
ведра айдзаг кодта, фӕстӕты йӕ бахаста ӕмӕ йӕ лӕгыл аскъӕрдта.

– Ӕллах! Хуыцау д-д-дын ӕй ма ныббарӕд!..
Буар уайтагъд урс тӕппал рахаста.
Ирхан исдугмӕ уаты иу къуыммӕ балыгъди, стӕй Сабазӕн йӕхи 

уатӕй йӕ ӕрдиаг куы райхъуысти, уӕд дуар ахгӕдта, йӕ хуыссӕны 
йӕхи дӕлгоммӕ баппӕрста ӕмӕ хъӕрӕй ныккуыдта. Иуахӕмы афӕнд 
кодта йӕхи ‘рвадӕлтӕм алидзын, фӕлӕ йӕ цӕстытыл ауад, мыггаг йӕ 
сӕрыл куы алӕбурой, уӕд цы тугкалӕн митӕ рауайдзӕн, уый, ӕмӕ нал 
ауӕндыд. «Уӕддӕр иу-дыууӕ бонӕй фылдӕр ам нал баззайдзынӕн», – 
загъта йӕхинымӕр ӕмӕ баззад йӕхи катайтимӕ.

Райсомӕй раджы сыхбӕстыл айхъуысти, Сабазыл фыцгӕ дон ракалд 
ӕмӕ йӕхи тынг басыгъта, зӕгъгӕ. Залдуз уайтагъддӕр базыдта, уыцы 
ӕмбисонд ыл Ирханы уаты кӕй ӕрцыд, уый. Ӕхсӕв ӕмӕ бон кӕрӕдзийӕ 
куы хицӕн кодтой, уыцы афон уый йӕ хуыссӕнӕй тыхбадт ракодта 
ӕмӕ ӕнцӕйтты бацыд Ирханы уаты дуармӕ.

– Ирхан, мӕ бон! Дуар ма мын бакӕн. Ды азымджын ницӕмӕй дӕ. 
Зонын ӕй. Цы кодта, уый йӕхицӕн бакодта нӕ бирӕгъ. Бакӕ-ма, мӕ 
къона, дуар ӕмӕ баныхас кӕнӕм...

Бирӕ уарзта Ирхан Залдузы. Рӕвдыд ныхас йеддӕмӕ дзы никуы 
ницы фехъуыста. Ӕмӕ ныр афтӕ раджы, рынчын уӕвгӕйӕ, йӕ дуармӕ 

куы ӕрбалӕууыд, уӕд тынг фӕтарст. Бакодта йын дуар. Ус ӕрбадти 
хуыссӕны ӕмӕ, тыхулӕфт кӕнгӕ, чызгмӕ фӕрсӕгау бакаст.

– Мӕн аххос нӕ уыди, – уынгӕг хъӕлӕсӕй, йӕ цӕссыгтӕ фемӕхсты-
сты, афтӕмӕй сдзырдта Ирхан ӕмӕ Залдузы раз йӕ уӕрджытыл ӕрхауд.

– Зонын ӕй! Хорз зонын дӕ рӕстдзинад. Куыд, цы, ууыл нал дзур- 
дзыстӕм, фӕлӕ мах баныхас кӕнын хъӕуы: искӕй хъустыл куы ӕрцӕуа 
ацы хабар, уӕд ын адӕмы ӕхсӕнмӕ рацӕуӕн нал уыдзӕн.

Ирхан ма цыдӕр сдзурынмӕ хъавыд, фӕлӕ йӕ Залдуз нал бауагъта:
– Хъусыс, бынтондӕр ӕй ма фесаф, макӕмӕн ӕй схъӕр кӕн. Гъе уый 

курӕг дӕ дӕн. Дӕ хорзӕхӕй! Цы чызджытӕ дӕм ӕрбауайы, уыдонӕй 
искӕй дзыхы куы бафта, уӕд...

– Никӕмӕн, мӕ фыд ӕмӕ ме ‘фсымӕрӕн дӕр ӕй нӕ зӕгъдзынӕн, 
–тагъдгомау загъта Ирхан.

– Ӕууӕндын дыл, мӕ хур. Ницы азымы дӕ дарын...
Залдуз ӕнцадгай рацыд ӕмæ араст хабар йӕ хистӕр тиу Тегойӕн 

фехъусын кӕнынмӕ.
Сыгъды хабар айхъуыст ӕрвадӕлтыл, сыхӕгтыл. Ӕмӕ хӕстӕджытӕ 

рынчыны алфамбылай ӕрбамбырд сты. Хионты фенгӕйӕ, Сабаз тынгдӕр 
тыхсын байдыдта.

– Уӕуу, мӕлын! Хуыссӕны мӕ мӕхи ӕруадзӕн куы нӕ ис, уӕд ма 
куыд кӕнон, – ӕрдиаг кодта. – Мӕ синтӕ ӕмӕ мӕ зӕнгтӕ бадынӕй куы 
бахуыссыдысты... Уӕуу!.. Дохтырмӕ мын искӕдӕм фӕцӕут...

Хъӕуы дохтыр нӕ уыди. Уыцы зылды цалдӕр хъӕуы цӕрджытӕм 
иунӕг фелсыр дардта йӕ цӕст ӕмӕ сыл не ‘ххӕссыд. Стӕй-иу йӕхӕдӕг 
дӕр арӕх дзырдта, цӕмӕй уӕ дзӕбӕх кӕнон, уый нӕй ӕмӕ мӕм-иу 
дзӕгъӕл ӕрвыст ма кӕнут, зӕгъгӕ. Фӕлӕ йӕм уӕддӕр фӕцыдысты 
ӕмӕ йӕ ӕрбаластой. Уый йын радта цавӕрдӕр сӕрдгӕ хос. Бӕмбӕг 
дзы-иу атулут ӕмӕ йын уымӕй йӕ сыгъд буар сӕрдут, зӕгъгӕ сын 
бацамыдта ӕмӕ ацыд. Зӕрдӕ сын бавӕрдта, фӕзындзынӕн та уӕм, 
зӕгъгӕ.

Дыккаг райсом, бон цъӕхтӕ куы кодта, уыцы афон Ирхан йӕ дзау- 
мӕттӕ амбырд кодта ӕмӕ се ‘рвадӕлтӕм балӕууыд.

Фӕлӕ... диссаг! Ныронг-иу Ирханы уындӕй ӕрвадӕлтӕй алкӕй зӕрдӕ 
дӕр барухс и, рӕвдауӕн ныхӕстӕ-иу ын кодтой, суанг ма-иу зӕронд лӕг-
тӕ фынджы уӕлхъус йӕ цӕрӕнбоны тыххӕй гаджидӕуттӕ дӕр уагътой. 
Ныр та? Хӕдзары къӕсӕрӕй куы бахызт, уӕд ӕм Тасолтаны бинонтӕ 

знаджы цӕстӕй ракастысты, сӕхи йыл атигъ кодтой ӕмӕ алчидӕр ӕнӕ 
дзургӕйӕ йӕ куысты сӕрыл ӕрлӕууыд.

Ирхан джихӕй аззад. Йӕ зӕрдӕ цыдӕр ӕнахуыр змӕлд скодта, цӕ-
стытӕ доны разылдта ӕмӕ, цыма йӕхи фарста, уыйау сабыргай сдзырдта:

– Цы кодтон?..
– Уӕртӕ зӕронды бафӕрс, цы кодтай, уымӕй! – былысчъилтæгӕнгӕ 

йыл абустӕ кодта Тасолтаны ус.
Тасолтан ма хуысгӕ кодта. Чындзӕхсӕвӕй бонырдӕм ссыд ӕмӕ йӕ 

маст йемӕ ӕрбахаста. Йӕ ус Аминӕтимӕ сӕм уӕд рауади ахӕм ныхас:
– Уый та дын мӕ мыггаджы номдзыд Иналы хъуыддӕгтӕ, – йӕ дзау- 

мӕттӕ ласгӕйӕ, тызмӕг хъӕлӕсы уагӕй сдзырдта Тасолтан.
– Мӕ хӕдзар ӕрбайхӕлди, мацы сыл ӕрцӕуӕд! – йӕ хуыссӕны ‘ра-

бадгӕйӕ, бамӕт кодта ус.
– Фӕлтау уыдоныл исты куы ‘рцыдаид, уӕд ӕнцондӕр уромӕн уаид...
– Цы, цы? Дӕ ныхас ма ӕргом зӕгъ!
– Чызджы мыггагӕй никӕмӕ баууӕндыд, фӕлӕ йӕ йӕ ӕрдхорды 

быгъдуан бакодта, ӕмӕ... ӕмӕ йӕм ныр уырдӕм лӕппутӕ цæуын бай-
дыдтой. Чындзӕхсӕвы мын Тего дзырдта, цӕмӕн байрӕджы кодтай, 
зӕгъгӕ, йӕ куы фарстон, уӕд: дыууӕ лӕппуйы, дам, Ирханы уатӕй 
ӕнафоны рацыдысты. Сӕ уынӕрмӕ Сабаз рауади, фӕлӕ сӕ никӕй 
базыдта. Фӕстӕмӕ куы баздӕхт, уӕд талынг агъуысты пецы сӕрӕй 
фыцгӕ дон йӕхиуыл рафӕлдӕхта ӕмӕ, дам, йӕхи тынг басыгъта. Йӕ 
ус, дам мӕм фӕдисы фӕци. Бамбӕрстай ныр, нӕ хивӕнд Инал нын нӕ 
мыггаг куыд фӕхудинаг кодта хъӕубӕсты ‘хсӕн, уый? Нӕ лӕппутӕ 
уыцы чызджы удӕгас нал ныууадздзысты, ай-гъай...

Ӕмӕ ныр, Ирхан хӕдзармӕ куы ӕрбахызт, уӕд ӕм Аминӕт, цыма йе 
знаджы ауыдта, уыйау йӕ цӕсгом фӕтар кодта.

– Куыд ма бахъӕцыд дӕ цӕсгом ардӕм ӕрбацӕуын, уӕлдайдӕр та 
зӕронд лӕджы хӕдзармӕ? Ӕгас мыггагӕй дӕр нӕ куы ныххудинаг 
кодтай!

Ирхан нӕ бамбӕрста, ныхас цӕуыл цыди, уый. Йӕ зӕрдӕ йӕм 
сдзырдта, ӕхсӕвы Сабазы куыд басыгъта, уый фӕхъуыстой ӕмӕ йӕм 
уый тыххӕй фыдӕхы цӕстӕй ракастысты, зӕгъгӕ, ӕмӕ къӕмдзӕстыг 
хуызӕй сдзырдта:

– Хуыздӕр гӕнӕн мын нал уыд, мӕхи ӕмӕ нӕ мыггаджы кад ба-          
хъахъхъӕныны тыххӕй афтӕ бакодтон...

– Банцай, цъаммар! – уыциу хъӕр фӕкодта Аминӕт, чызгмӕ ӕваст 

фездӕхгӕйӕ. – Хорз мадзал ссардтай дӕ ном ӕмӕ дӕ мыггаджы кад 
бахъахъхъӕнынӕн! Пуй, налат!

Тасолтан райхъал йӕ фынӕйӕ. Рабадт йӕ хуыссӕны, ӕдзынӕг ныккаст 
ӕмӕ сабырӕй афарста:

– Чи у? Цӕуыл хъӕр кӕнут?
– Уӕ мыггаджы номдзыд чызг Ирхан! Йӕ фыд, йе ‘фсымӕр, стӕй 

дӕуӕн, мыггаджы хистӕрӕн, стыр кад чи скодта, уый! Уымӕй йӕм 
хъусыс: хуыздӕр гӕнӕн, дам мын нал уыд.

– Афтӕ зӕгъы? – йӕ сӕр банкъусгӕйӕ, сдзырдта зӕронд лӕг. Джихӕй 
иудзӕвгар фӕлӕууыд, стӕй йӕ цӕссыгтӕ асӕрфта, йӕ цӕстӕнгас раздӕхта 
Ирханмӕ ӕмӕ фидарӕй загъта:

– Чызг, ӕз ма дызӕрдыг кодтон, дысон цы ӕбуалгъ хабар фехъуыс- 
тон, ууыл. Ныр дӕхӕдӕг кӕм басастӕ, уым дзы ныхасагӕй ницыуал 
ис. Абонӕй фӕстӕмӕ дыл хъоды кӕнынц мыггаг. Аслӕмырзатимӕ дын 
иумӕйагӕй ницыуал ис. Ацу, дӕлӕ кӕм цардтӕ, уырдӕм, дӕ фыд ӕмӕ 
де ‘фсымӕр куы ссӕуой, уӕд дын уыдон нӕ мыггаджы фӕсивӕдимӕ 
хуыздӕр тӕрхон скӕндзысты... Цу!

Ирхан асырх, зӕронд лӕджы фӕстаг ныхӕстӕ фехъусгӕйӕ, разылд 
ӕмӕ, цудтытӕгӕнгӕ, рахызт кӕрты дуарӕй. Уынджы бӕласыл банцой 
кодта ӕмӕ хъуыдыты аныгъуылд. Йӕ риуы февзӕрди дыууӕ зӕрдӕйы, 
ӕмӕ уыдон сӕ кӕрӕдзиимӕ тох кӕнын байдыдтой:

«Цы ма у дӕ цард нырӕй фӕстӕмӕ? – дзырдта йӕм йӕ зӕрдӕ. – Уӕддӕр 
дын дӕ рӕстдзинад ничи бамбардзӕн. Адӕмы фӕйнӕ-фӕйнӕ ныхасмӕ 
хъусыны бӕсты куы нал уай, уӕд хуыздӕр у... Уӕлӕ уыцы къӕдзӕхӕй 
дӕхи куы раппарай, уӕд ӕмбаргӕ дӕр ницыуал бакӕндзынӕ...»

Ирханмӕ хорз фӕкасти уыцы зӕрдӕйы фӕндон. Скасти къӕдзӕхмӕ... 
Фӕлӕ йӕм уыцы цъусдуг сдзырдта зӕрдӕ: «Ма бакӕн ахӕм ӕнӕзонд 
ми. Рӕстдзинадӕн искуы ӕнӕ раргом нӕй. Дӕхи куы фесафай, уӕд та 
бынтондӕр азымджынӕй баззайдзынӕ. Уый ӕнусмӕ маст уаид дӕ фыд 
ӕмӕ де ‘фсымӕрӕн дӕр».

Ӕмӕ дыккаг хъуыдыйыл æрлæууыд Ирхан. Ӕнцадгай араст Сабазы 
хӕдзармӕ ӕмӕ уыцы «ӕлгъыст» уаты ӕхгӕд дуарӕй ӕрвыста хъизӕ-
мары бонтӕ.

3
Цыдысты бонтӕ, къуыритӕ. Рынчынӕн йӕ сыгъдтытӕ сур кӕ-

нын байдыдтой. Фӕлӕ уӕддӕр ӕрдӕгӕй уӕлӕмӕ йӕхи фезмӕлын 

кӕнын нӕ фӕрӕзта. Нӕма йӕ уыди ӕрхуыссӕн, ӕмӕ-иу стыхсти.
– Уӕуу, мӕхицӕн цы фыдбылыз акодтон, Хуыцау ын ӕй ма ныббара 

мӕ тӕригъӕдӕй! – хатгай дзы-иу сирвӕзти хъӕрзгӕ-хъӕрзын.
– Кӕмӕй зӕгъыс, кӕмӕй, Сабаз? – хынцфарст-иу ӕй акодтой йӕ разы 

бадджытӕ, фӕлӕ-иу куы ницы дзуапп лӕвӕрдта, уӕд-иу ӕй ныууагътой, 
ӕвӕццӕгӕн, сӕнттӕ цӕгъды, зӕгъгӕ.

Хатгай-иу куы ӕрбатыхст, уӕд-иу рахъавыд Сабаз, сайд ыл куыд 
ӕрцыд ӕмӕ йӕ чи басыгъта, уый йе ‘фсымӕртӕн радзурын, фӕлӕ та-иу 
йӕхиуыл ныххӕцыд. Цас нӕ фӕрӕзта йӕ низы ӕцӕг аххосаг радзурын, 
уыйас та йӕ маст Ирханмӕ тынгӕй-тынгдӕр кодта. Уӕд-иу хъуыдыты 
аныгъуылд, хъӕубӕсты ӕхсӕн ӕй бынтон куыд фӕхудинаг кӕна, зæгъгæ.

Иухатт, рынчыны раз адӕм куы фӕкуынӕгдӕр сты, уӕд Сабаз гӕххӕтт 
ӕмӕ кърандас бацагуырдта.

– Цыфӕнды зын мын куы уа, – хъӕрзгӕ-нӕтгӕйӕ сдзырдта, – уӕддӕр 
мын ме ‘рдхорд Иналы фыстæгæн дзуапп ӕнӕ ныффысгӕ нӕй. Йӕ зӕрдӕ 
мыл фӕхуддзӕн.

Тетрады гӕххӕтт цавӕрдӕр чиныджы уӕлӕ ӕрӕвӕрдтой рынчыны 
хъӕбысы. Фӕлӕ кърандас ӕнгуылдзты ӕхсӕн ӕрбалхъивын нӕ фӕрӕзта.

– Ныууадз уал, куы фӕсӕрӕндӕр уай, уӕд ын ратдзынӕ дзуапп, – 
дзырдтой йын йӕ разы бадджытӕ. – Уӕд та мӕнӕ лӕппутӕй искӕмӕн 
дзур, ӕмӕ дын уый ныффысдзӕн.

– Ӕрмӕст мӕхи фыст фыстæгыл баууӕнддзӕн... Уӕуу, цы кӕнон, 
Тего! Мӕ хӕдзар куы хӕлы...

– Цытӕ дзурыс уый, цытӕ, Сабаз! Ахӕм лӕмӕгъ ӕнхъӕл дын нӕ 
уыдтӕн. Ничи фӕрынчын вӕййы? Ӕниу лӕгмӕ искӕй къух ма бахӕц-
цӕ уӕд, уый йеддӕмӕ цы гӕнӕн ис, фӕразын хъӕуы, – зӕрдӕтӕ йын 
ӕвӕрдта йӕ хистӕр ӕфсымӕр. 

– Мммм! – ныууынӕргъыдта Сабаз, Тегойы фӕстаг ныхӕстӕ фе-     
хъусгӕйӕ. «Искӕй къух мын уыд, искӕй!», – бардиаг кодта йӕхинымӕр. 
Йӕ зӕрды цы ӕбуалгъ фӕнд сӕвзӕрд, уый ныууадзынвӕнд ӕм нӕ уыд.

Кърандасыл рахиз къухӕй уӕддӕр ныххӕцыд ӕмӕ иу нӕ, фӕлӕ 
ныффыста дыууӕ фыстæджы. Йӕхи раз сӕ къонвертты сӕвӕрын кодта 
ӕмӕ дзы иу арвыстой уыцы бон, иннӕ та дыууӕ боны фӕстӕдӕр.

«Мӕ размӕ ӕвӕрд хӕсӕн уал, – хъуыды кодта уый фӕстӕ Сабаз, – 
йӕ иу хай сӕххӕст кодтон. Ирханы худинаджы кой айхъуысын кӕныны 
тыххӕй мӕ басыгъды фӕстӕ бон не ‘рвадӕлты чызг Дзӕнамӕ фӕдзурын 

кодтон ӕмӕ йын загътон, нæ уазӕг чызг Ирхан нӕ фӕхудинаг кодта, йӕ 
уатмӕ йын ӕхсӕв хъӕуы лӕппутӕ цӕуын байдыдтой, мӕхӕдӕг сӕ дыууӕ 
хатты федтон, зӕгъгӕ. Уыцы чызджы хорз зонын: йӕ дзыхы дзырд сахат 
дӕр нӕ уромы». Ӕмӕ дыккаг бон хъӕуы цӕрджытӕ цъиутау уасыдысты 
Ирханы худинаджы хабар.

4
Хуры зӕрин тынтӕ сӕхи айтыгътой бӕлӕсты цъуппытыл, ахъазыды-

сты ныллӕг хӕдзӕртты сӕртыл, зӕххыл, сӕ тыхтӕ сиу кӕнгӕйӕ, хъарм 
улӕфт ӕрбакодтой хӕдзараразджытыл.

Мӕргътӕ цыма аразджыты иузӕрдион куыстыл цин кӕнынц, уыйау 
алы хъӕлӕстӕй уасыдысты ӕмӕ уымӕй тыхджындӕр кодтой кусджыты 
разӕнгарддзинад.

– Ӕйтт, мардзӕ, лӕппу, цалынмӕ нӕма сӕнтӕф, уӕдмӕ рӕвдздӕр 
бавналӕм! – хъайваны фарсыл цыргъ джидӕйӕ ӕруыгӕрдтӕ кӕнгӕйӕ, 
райхъуыст Иналы хъӕлӕс. – Хъуамӕ хицау куы ӕрбацӕуа, уӕд нын нӕ 
куыстӕй раппӕла. «Ехх, нырма нӕ ам Ирхан куы уаид! Цымӕ цы кусы 
афонмӕ?» – загъта фыд йӕхинымӕр.

Ислам йӕ мидбылты бахудт ӕмӕ рӕвдздӕр бавнӕлдта амайынмӕ. 
Постхӕссӕг сӕ цурмӕ куыд ӕрбацыд, уый ӕмбаргӕ дӕр нӕ бакодтой.

– Байрайат, хъӕды кусджытæ! Фыстæг уын ӕрбахастон, – бахъӕр 
сӕм кодта уый.

Ислам ӕваст йӕ куыст фӕуагъта ӕмӕ йӕ уӕлхъус абадт. Фыстæг Са-
базӕй у, уый куы базыдта, уӕд ын уӕлдай ӕхсызгондӕр уыди. Фӕлӕбурдта 
йӕм ӕмӕ кърандасӕй зылын-мылын фыст рӕнхъытыл йӕ цӕст ӕрхаста. 
Фыд йӕ фӕрӕт ӕрӕвӕрдта, хъӕдыл ӕрбадт ӕмӕ йӕхи ӕррӕвдз кодта 
хабӕрттӕм байхъусынмӕ.

Фӕлӕ цы хабар у уый? Ислам йӕ цӕстытӕ систа гӕххӕттӕй, кӕдӕмдӕр 
адзӕгъӕлгаст ис, цӕсгом цикъӕйау афӕлурс.

– Цы ӕрцыди? Цы кодта мӕ чызг? – ӕваст фӕхъӕр кодта Инал, – фе-
стад ӕмӕ йӕм згъорӕгау бакодта. – Мӕлгӕ акодта? Цӕмӕй?

– Нӕ уыдзӕн уый! Мӕнгард ныхӕстӕ кӕны Сабаз, дӕ ӕууӕнкджын 
ӕрдхорд, – сонт хъӕр фӕкодта Ислам, фыдӕлты ӕгъдау кӕй фехӕлдта, 
йӕ фыдмӕ афтӕ тызмӕг сдзурын кӕй сфӕрӕзта, уый хъуыды дӕр 
нал ӕркӕнгӕйӕ.

– Цы у, цы ныл ӕрцыд? Цӕуылнӕ мын ӕй зӕгъыс? – Инал фӕлӕбурд-
та Исламы тӕрттӕм.

– Байхъус, мӕнӕ цы фыссы де ‘рдхорд: «Мӕ уарзон ӕрдхорд Инал! 
Зонын ӕй, ацы ӕнамонд хабар сымахӕн уӕ сӕртӕ ракондӕй зындӕр 
кӕй уыдзӕн, уый, фӕлӕ мӕ маст нал баурӕдтон. Фыссын ӕй, мӕ цӕс-
сыгтӕй мӕхи ӕхсгӕйӕ. Дӕ чызг фӕхудинаг кодта ӕгас мыггаджы, мӕ 
хӕдзар мын хынджылӕггаг скодта. Йӕ уаты нӕ хъӕуы лӕппутӕй чи нӕ 
смидӕг, ахӕм нал баззади...» Ӕмӕ афтӕ дарддӕр, алы чъизи ныхӕстӕ!

Йӕ бынаты сагъдауӕй баззад Инал. Цыма зианджыны дуармӕ 
тӕфӕрфӕс кӕнынмӕ ӕрлӕууыди, уыйау йӕ фӕллад цӕнгтӕ уырдыг-
мӕ уагъдӕй баззадысты. Ӕрӕджиау хид донау фемӕхсти, бадзой-дзой 
кодта ӕмӕ ӕхсныфтыл ӕнцадгай йӕхи ӕруагъта.

Ислам тынг фӕтарсти. Рабадын кодта йӕ фыды, йӕ цӕсгомы хидтӕ 
йын йӕ фӕдджийӕ ныссӕрфта ӕмӕ йын зӕрдӕтӕ ӕвӕрыныл фӕци.

– Дӕхи ӕгӕр ма ‘фхӕр, баба. Ӕппындӕр ыл не ‘ууӕндын ӕз Са-
базыл. Цавӕрдӕр фыддӕрагӕны хуызӕн мӕм кӕсынц йӕ фыстытӕ. 
Мӕ хо афтӕ никуы бакӕндзӕн.

– Цӕуыл нӕм фӕфыдӕх уыдаид, нӕ зонын, – хъӕрзӕгау скодта 
Инал. – Уый мӕнӕй бирӕ кӕстӕр у, фӕлӕ ӕрдхорд куы загътам, уӕдӕй 
нырмӕ нӕ кӕрӕдзи зӕрдӕхудты никуы бацыдыстӕм. Не   ‘хсӕн уӕрст 
ницы уыди. Фӕлӕ ныхас ууыл нӕ цӕуы. Бирӕ нын фӕлӕгъстӕ кодта 
чызг, мӕн дӕр уемӕ акӕнут, зӕгъгӕ, ӕмӕ йӕ ракӕнын хъуыди. Ныр... 
байрӕджы, – ӕмӕ йӕ сӕр йӕ уӕрджытыл ӕрхауди.

– Баба, адӕмы зӕрдӕмӕ нӕ цӕуы, хӕстӕджытӕ ӕмӕ ӕрвадӕлты 
бынтон кӕй аппӕрстай ӕмӕ де ‘рдхорды дӕхимӕ ӕгӕр кӕй ӕрбахӕстӕг 
кодтай, уый.

Инал мӕсты каст бакодта лӕппумӕ, фӕлӕ йӕм ницы сфӕрӕзта 
сдзурын. Афтӕ ӕнӕ дзургӕйӕ иудзӕвгар фӕлӕууыдысты. Ӕппынӕрӕ- 
джиау фыд йӕ цӕстытӕ асӕрфта ӕмӕ загъта:

– Нӕ фӕллой фесӕфдзӕн, бадзырд куы фехалӕм ӕмӕ куы ацӕуӕм, 
уӕд. Мӕнӕ ма ацы агъуысты сӕр ӕххӕст рейкӕтӕ ӕрхуыйынӕввонг 
скӕнӕм, – дыууӕ бонмӕ нын фӕуыдзӕн, – ӕмӕ уӕд ды ацу ӕмӕ 
хъуыддаг базон. Де ‘рцыдмӕ уал ӕз истытӕ кусдзынӕн. Арв никӕй 
ӕрриуыгъы...

Ууыл баныхас кодтой. Дыууӕ боны сыл дыууӕ азы дӕргъӕн ный-
исты. Стъарапилтӕ сӕвӕрдтой ӕмӕ ма сыл иугай рейкӕтӕ зӕгӕлтӕй 
хостой, куыд нӕ акъул уыдаиккой, афтӕ. Раст уыцы афон ӕрхӕццӕ 
Сабазы дыккаг фыстæг дӕр.

Ӕмбаргӕ дӕр нӕ бакодта Ислам, агъуысты сӕрӕй куыд ӕргӕпп 



93

кодта, уый. Скъӕфӕгау ракодта къонверт постхӕссӕджы къухӕй, йӕ 
хуылфӕй йын фелвӕста гӕххӕтт ӕмӕ йӕм зыд каст ӕркодта: «Инал 
ӕмӕ Ислам! – ацахстой цӕстытӕ, – уӕхицӕн кӕд рацӕуӕн нӕй, уӕд та 
мын уӕ уынаффӕ фехъусын кӕнут ацы чызджы тыххӕй. Бафӕдзӕх-
сут ӕй уӕхионтӕй искӕмӕн. Мӕхӕдӕг дӕр ӕрсадтӕн. Ӕвӕццӕгӕн, 
мӕстӕй. Ӕфсин дӕр хуысгӕ фӕкӕны, ӕмӕ йӕм цӕст дарӕг нал ис. 
Цы йӕ фӕнды дӕ чызджы, уыдӕттӕ ӕнӕфсӕрм кӕнын райдыдта»...

Уыцы ныхӕстӕ айхъусгӕйӕ, Инал ӕвиппайды фӕхъӕр кодта:
– Ӕвӕстиатӕй дӕхи срӕвдз кӕн ӕмӕ ацу! Уыцы чызджы удӕгасӕй 

куыд нӕуал сӕййафон, афтӕ бакӕ! Хъусыс? Ныххурх ӕй кӕн ӕмӕ 
фӕстӕмӕ ардӕм рацу.

Ницыуал хуыздӕргӕнӕн уыди. Ислам йӕхи арӕвдз кодта ӕмӕ 
уыцы изӕр поезды араст.

5
Поезд тындзы Ирыстоны ‘рдӕм. Ислам бады вагоны. Йӕ сӕр йӕ 

армытъӕпӕнтӕм ӕруадзгӕйӕ, ӕдзынӕг кӕсы рудзынгӕй, телыхъӕд-
тӕ кӕрӕдзи фӕстӕрдӕм куыд сурынц, уымӕ. Исдугмӕ йӕ хъус адары 
цӕлхыты къӕрцц-къӕрцмӕ, ӕмӕ йӕм уӕд афтӕ фӕкӕсы, цыма йӕм 
уыдон дӕр ӕнӕрӕнцойӕ «сайгӕ кӕны, сайгӕ кӕны, сайгӕ кӕны»,            
зӕгъгӕ, дзурынц. Уӕд хъуыдыты тынгдӕр аныгъуылы, йӕ хойы сурӕт 
йӕ разы ӕрлӕууы ӕмӕ йын йӕ цӕстытӕм бакӕсы. «Нӕ, нӕ! Ирханӕн 
йӕ сӕры зонд афтӕ нӕ фӕцӕудзӕн! – хинымӕр дзырдта уый, – ахӕм 
ӕгад хъуыддӕгтӕ йӕ сӕрмӕ не ‘рхӕсдзӕн... Фӕлӕ уӕддӕр Сабазы цӕмӕ 
гӕсгӕ бахъуыдаид йе ‘рдхорды зӕрдӕйы ахӕм уӕззау дур сӕппарын? 
Йӕ дыккаг фыстæг мын мӕ зӕрдӕ фӕсаджил кодта...»

Ирыстонмӕ куы ӕрбаввахс, уӕд Ислам сфӕнд кодта хъӕумӕ ӕх-
сӕв ӕнафоны ӕрбацӕуын ӕмӕ йӕ хойы ракъахын, йӕ рӕстдзинад 
ын сбӕрӕг кӕнын. Ӕмӕ фӕсахсӕвӕрты, кӕрчытӕ фыццаг уаст куы 
ныккодтой, уыцы афон Ирханы уаты рудзынг хъавгӕ бахоста.

– Чи дӕ ацафон? – райхъуыст Ирханы тарст хъӕлӕс.
– Дуар ма мын бакӕн, ӕз Бӕппын дӕн, – сыхы лӕппутӕй иуы 

номӕй бадзырдта Ислам, куыд нӕ йыл фӕгуырысхо уыдаид, афтӕ 
йӕ хъӕлӕс фендӕрхуызон кӕнгӕйӕ.

– Мӕ хӕдзар куыд фехӕлди! – райхъуыст Ирханы ӕрдиаг. – Мӕнӕ 
мыл хӕйрӕджытӕ куыд сагъуыдысты ацы ӕнамонд хӕдзары! Кӕд 

ӕрхӕццӕ уыдзӕн уыцы афӕдзы бон, кӕд сыздӕхдзысты мӕ фыд 
ӕмӕ ме ‘фсымӕр! Дада йӕ мӕнгард ӕрдхордыл хуыздӕр баууӕндыд 
йӕ тугхӕстӕджытӕй, йе ‘фсымӕртӕй, фӕлӕ мӕ Ислам та куыд ныу-             
уагъта бирæгъты ӕхсӕн, ӕрхъӕцмӕ мыл куы нӕ хъӕцыди, уӕд?! 
Мӕхи амарынӕй хуыздӕр хос ницыуал зонын, фӕлӕ куыд бакӕнон 
афтӕ, мӕ иунӕг ӕфсымӕры нӕ фенгӕйӕ...

Уыцы ныхӕстимӕ Ирханы кӕуын ӕмӕ дзыназын райхъуысти тыргъ- 
тӕм, ӕмӕ Исламӕн йӕ зӕрдӕ ныссӕххӕтт кодта. «Нӕу зылын мӕ хо!» 
Ахӕм хъуыды февзӕрди йӕ сӕры. Йӕ зӕрдыл та ӕрбалӕууыдысты 
Сабазы фыстæджытæ, ӕмӕ йӕ маст тынгдӕр рафыхти. Джихӕй иу- 
дзӕвгар алӕууыд, стӕй йӕхи хъӕлӕсӕй мидӕмӕ бадзырдта.

– Ирхан, мӕ уарзон хо! Хъазгӕ кодтон, ӕз Ислам дӕн, де ‘фсымӕр, 
дуар мын бакӕ.

– Ислам? – йӕ кӕуынӕй ӕваст фенцад, ссырддзаст. – Цы загътай, 
цы? Ислам? О, уый хъӕлӕс у бӕлвырд, фӕлӕ... Кӕцӕй фӕзынди? 
Нӕ-ӕ-ӕ! Дӕлимонтӕ стут сымах, сайгӕ мӕ кӕнут! О Хуыцау, мӕнӕ 
цы ӕнамонд дӕн!

– Дӕу фенынмӕ суадтӕн, баба мӕ рарвыста, – лӕгъстӕгӕнӕгау 
ӕм дзуры Ислам. – Бакӕ мын дуар. Уӕдӕ ахсӕв-бонмӕ тыргъы куыд 
фалӕудзынӕн?

– Ницæй тыххӕй! – райхъуыст та чызджы хъӕлӕс. – Цалынмӕ дӕм 
боны рухсмӕ бакӕсон, уӕдмӕ дыл нӕ баууӕнддзынӕн.

Кӕд сӕрдыгон ӕхсӕв уыди, хӕлынбыттыртӕ къуылых мӕйрухсы 
йӕ алывӕрсты сыффыттытӕ кодтой, уӕддӕр Ислам ихӕнриз скодта. 
Йӕ нуӕрттӕ базмӕлыдысты, ӕмӕ йӕ цӕсгомыл хиды цӕппузыртӕ 
абадт. Йӕ сӕры кӕрӕдзи раив-баив кодтой Сабазы фыстæджытæ ӕмӕ 
Ирханы ныртӕккӕйы ныхӕстӕ. Цы бакӕна, уый йӕ зонд нал ахсы. 
«Кӕд ӕм исчи ис, мыййаг, ӕмӕ уый тыххӕй нӕ кӕны дуар!» Ахӕм 
хъуыды ӕваст февзӕрд ӕфсымӕры сӕры, ӕмӕ йӕ зӕрдӕ фыр мӕстӕй 
атыппыр ис. Ныр ӕй тынгдӕр бафӕндыд тагъддӕр мидӕмӕ бафтын. 
Йӕ сӕры ног хъуыды февзӕрд, ӕввахсдӕр бацыд рудзынгмӕ ӕмӕ 
сабырӕй сдзырдта:

– Ирхан, цырагъ ма рудзынгмӕ хӕстӕгдӕр ӕрбахӕсс, ӕрбакӕс 
мӕм. Де ‘фсымӕры куыд нӕ базондзынӕ?

Ирхан ӕм мидӕгӕй цырагъ хӕстӕг бахаста ӕмӕ нывы хуызӕн 
ӕрбазынди Исламы цӕсгом. Суанг чысылӕй фӕстӕмӕ йе ‘рфыджы 
сӕрмӕ цы нос уыдис, уый дӕр уыцы бӕлвырдӕй разынд. Гуырысхойаг 

дзы ницыуал уыд. Ныррухс чызджы зӕрдӕ. Цины цӕссыгтӕ уадул-
тыл ӕрфӕд кодтой. Дуар фегом кодта ӕмӕ йе ‘фсымӕры ӕфцӕгыл 
ныттыхсти. Иуцасдӕр иуӕн дӕр йӕ дзыхы ныхас нал бадти. Ислам 
уаты къуымты йӕ цӕст ахаста, фӕлӕ ницӕуыл фӕгуырысхо ӕмӕ йӕ 
хъуыдыйӕ йӕхӕдӕг фефсӕрмы. Уый фӕстӕ стъолы фарсмӕ даргъ 
бандоныл ӕрбадтысты, ӕмӕ Ирхан ӕфсымӕры афарста:

– Бынтондӕр ссыдтӕ? – ӕмӕ йын тарст хуызӕй йӕ цӕсгоммӕ скасти.
– Нӕ, уый гӕнӕн нӕма ис, Ирхан. Нӕ зӕрдӕ дӕумӕ тынг ӕхсайдта 

ӕмӕ мӕ баба рарвыста ӕрмӕстдӕр дӕу фенынмӕ. Фӕстӕмӕ мӕ тагъд 
цӕуын хъӕуы. Бадзырд куы нӕ сӕххӕст кӕнӕм, уӕд нӕ фӕллӕйттӕ 
ӕмӕ фыдӕбӕттӕ фӕдзӕгъӕл уыдзысты. Бабайӕн та уым ӕнӕ мӕн 
кусӕн нӕй. Нӕ бадзырд куы сӕххӕст кӕнӕм, уӕд бирӕ ӕхца райс- 
дзыстӕм... Ныртӕккӕ та ахстӕй уӕлдай не стӕм.

– Ӕз ам нал ныллӕудзынӕн, демӕ мӕ акӕн, – йе ‘фсымӕрмӕ лæ- 
гъстӕгӕнӕджы цӕстӕй бакӕсгӕйӕ, уынгӕг хъӕлӕсӕй сдзырдта Ирхан.

Ислам йӕхимӕ ӕрбахӕстӕгдӕр кодта йӕ хойы ӕмӕ йӕм рӕвда-
уӕн ӕнгасӕй бакасти. «Куыд ӕгъдауӕй сбӕрӕг чындӕуа Сабазы 
фыстæджыты ӕцӕгдзинад? – хъуыды кодта уый. – Райсом ӕй абӕрӕг 
кӕндзынӕн. Не ‘рвадӕлты дӕр фендзынӕн, ӕмӕ уӕд хъуыддаг дӕр 
кӕд йӕхи ‘вдисид».

Йӕ ахсӕны дуртӕ хӕссыныл сразы уыдаид Ислам Сабазы размӕ ба-
цӕуыны бӕсты. «Цы зӕгъдзӕн», йӕ фыстæджыты цы ныффыста, уыдоныл 
ма цы бафтаудзӕн?» – уыцы хъуыдытӕ йӕ ӕхсӕв-бонмӕ ӕнӕхуыссӕг 
фӕкодтой. Не схъӕр кодта Ирханӕн дӕр, Сабаз сæм цы зӕрдӕхалӕн                  
хабӕрттӕ фехъусын кодта, уыдон, нӕ йӕм ӕрцыд уыцы ныфс. Афтӕ йӕм 
фӕкаст, цыма уӕд чызг йӕхи амарыныл фӕстиат нал фӕуыдаид.

Ӕдас нӕ уыди Ирхан йӕхӕдӕг дӕр. Сабазимӕ се’ хсӕн цы бӕллӕхы 
хъуыддаг рауади, уый ӕфсымӕры хъустыл куы ӕрцӕуа, уӕд, ӕнӕмӕнг, 
фыдбылыз цӕттӕ у. Ӕмӕ йӕ Ислам куы фарста, Сабаз ӕмӕ Залдузимӕ 
куыд цӕрыс, зӕгъгӕ, уӕд рӕстдзинад зӕгъын нӕ бауӕндыд.

– Ныртӕккӕ Сабаз дӕр ӕмӕ Залдуз дӕр рынчын сты, хуысгӕ кӕ-
нынц, фӕлӕ дзӕбӕх куы уыдысты, уӕд мӕм сӕ цӕст хорз дардтой, 
– къæхты бынмӕ ныккаст, афтӕмӕй дзырдта чызг.

Уыцы сабыр, зӕрдӕхӕлар ныхӕстӕ бынтондӕр сдызӕрдыг код-
той Исламы ӕмӕ ныфсджындӕрӕй, дуары бахостӕн дзуапмӕ дӕр 
нӕ фенхъӕлмӕ каст, афтӕмӕй бахызт Сабазы уатмӕ. Рынчынтӕ 
исдугмӕ фӕджих сты, стӕй сӕ цыма Ислам исты фыдракӕнддзинады 

уӕлхъус ӕрбаййӕфта, уыйау ын къӕмдзӕстыгхуызӕй «ӕгас цӕуай» 
загътой. Сабазӕн йӕ цӕсгом фӕсырх. Йӕ ӕлгъаггаг ми та йӕ зӕрдыл 
ӕрбалӕууыд. Ӕмӕ йыл фӕсмон, мыййаг, нӕ кӕны. Сфӕнд кодта йӕ 
ӕнаккаг фӕндтӕ кӕронмӕ ахӕццӕ кӕнын. Ӕрмӕст ӕй нӕ фӕндыд 
уыцы ныхас раздӕр райдайын ӕмӕ ӕнхъӕлмӕ каст Исламмӕ. Ныхас 
бацайдагъ кӕныны тыххӕй та сабыргай афарста:

– Дӕ хомӕ нӕма бауадтӕ?
– Уым уыдтӕн. Дысон ӕнафоны ссыдтӕн ӕмӕ ма уӕ уӕд куыд 

бахъыгдардтаин.
– Куыд цӕуы уӕ куыст? Цуанон цы хъӕд нӕ басгары, уый сырдджын 

фӕхоны. Истӕуыл дзы фӕхӕст стут?
Исламмӕ Сабазы алы ныхас дӕр, цыма йӕ зӕрдӕйыл уӕззау дур 

сӕмбӕлы, уыйау касти. Нӕ йӕм цыди дзуапп дӕттын. Ӕрмӕст ын 
ӕдзынӕг касти йӕ цӕсгомы сыгъдвӕдтӕм, «уый мӕстӕй рынчын нӕу, 
кӕмдӕр йæхи сау сыгъд бакодта», зӕгъгӕ, ӕмӕ йӕ уый дӕр бафарста, 
йӕ ракомкоммӕ стъолы раз даргъ бандоны кӕрон ӕрбадгӕйӕ:

– Цӕмӕй афтӕ тынг басыгътай дӕхи, мӕ фыды ӕрдхорд?
Топпы нӕмыгӕй тынгдӕр батых кодта уыцы хынцфарст Сабазӕн. Зӕрдӕ 

сызмӕлыд, тугдадзинтӕ атыппыр сты ӕмӕ ӕрдиаг кӕныныл схӕцыд:
– Уӕу, мӕ тӕригъӕд... Куы фӕрынчын дӕн, уӕд мӕм фӕкӕсӕг нал 

уыди, ӕмӕ мыл мӕнӕ пецы сӕрӕй фыцгӕ дон ракалди... 
«Ӕллӕх! Мӕ хӕдзар хӕлынмӕ хъавы, ӕнхъӕлдӕн», – хинымӕр                      

загъта Сабаз, кӕд ын чызг хабар радзырдта, зӕгъгӕ, уымӕй фӕтӕрсгӕйӕ. 
Фӕлӕ уайтагъд фӕныфсджын лӕппуйы ӕнцойдзинадӕй.

Лӕджы фӕлывд ныхӕстӕ фехъусгӕйӕ, уаты иннӕ къуымы тъах-
тиныл Залдузы хъӕрзын ссыд ӕмӕ йӕ хуыссӕны рабадт.

Ислам тынгдӕр стыхст, хъуыддаг бӕлвырддӕр базоныны тыххӕй 
ныхас кӕцырдыгӕй райдыдтаид, уый йӕ сӕр нал ахста, ӕмӕ дзы 
ӕнӕбарыгомау сирвӕзт:

– Уӕ дыууӕ дӕр рынчын куы стут, фӕкӕсинаг, уӕд Ирхан йӕ уаты 
цӕмӕн бады? Цӕуылнӕ ис ам, мӕнӕн дӕр куы нӕ бакуымдта ардӕм 
ӕрбацӕуын?

Гъе, ныхасы уыцы райдайӕнмӕ тынг ӕнхъӕлмӕ касти Сабаз. Цӕсгом 
та ногӕй асырххъулон ис, йе ‘фсӕртӕ тӕрсынгӕнӕджы зылынтӕ нык-
кодта ӕмӕ ралӕхурдта:

– Ӕмӕ ма йӕ цӕсгом хъӕцы? Мӕ хӕдзар мын ныххудинаг кодта, 

ӕмӕ уый ӕгъгъӕд нӕу? Цы цӕсгом ма равдисдзыстут ӕниу сымах та 
уӕ сыхбӕстӕм, хъӕубӕстӕм?..

– Уӕдӕ дӕ фыстæджыты кӕй фыстай, уыдон раст сты? – сонт хъӕр 
фӕкодта Ислам, фестад ӕмӕ стъолы ‘рдӕм фӕцудыдта.

– Мӕ бындур куыд ныззылди! Уый цъыфкалӕн у... – йе ‘ргом разил-
гӕйӕ, фӕхъӕр кодта Залдуз. Цыдӕр зӕгъынмӕ ма хъавыди, фӕлӕ йыл 
йӕ лӕг уыциу хъӕр фӕкодта:

– Банцай, дӕумӕ дзы ныхасы бар нӕ хауы! Ницы зоныс ӕмӕ ныссӕй 
дӕ разы, ӕндӕр дӕ нӕлгоймӕгтӕм ныхасӕппарӕг чи скодта? Ӕз цы 
зӕгъон, уый дын закъон кӕдӕй нырмӕ нал у? Знон уӕртӕ не ‘рвадӕлты 
Дзӕнамӕ нӕ хъуыстай, номдзыд чызг кӕй хуыдтай, уый чъизидзинӕдты 
кой йеддӕмӕ хъӕубӕсты кӕй ницыуал ис, уый тыххӕй цы дзырдта, уымӕ?

Ислам ӕррайау фӕци, цӕхгӕр фӕзылд ӕмӕ, дуар йӕ фӕдыл мӕсты 
гуыпп ныккӕнгӕйӕ, тыргътӕм схъиуӕгау ракодта. Йӕ зӕнгтӕ йӕ дзӕбӕх 
нал урӕдтой ӕмӕ тарваз хъӕбысгӕнӕгау ӕрбакодта. Ӕрӕджиау, сыгъдӕг 
уӕлдӕфмӕ алӕугӕйӕ, зӕрдӕ чысыл фӕфидар ӕмӕ, йӕ хомӕ дӕр нал 
бацыд, афтӕмӕй араст хъӕуысӕрмӕ, се ‘рвадæлтӕм.

Изӕры Ислам ныхас кодта сӕ мыггаджы хистӕр Тасолтанимӕ, ӕмӕ 
йӕ зӕрдӕ бынтондӕр асаст. Уый, стӕй иннӕ бинонтӕ дӕр куыд радзырд- 
той, афтӕмӕй ӕнӕхъӕн хъӕубӕстæ цъиутау уасынц, Аслӕмырзаты 
Иналы номдзыд чызг, йӕ фыд ӕмӕ йе ‘фсымӕр балцы куы ацыдысты, 
уӕд лӕппутимӕ сӕмхиц ис, зӕгъгӕ. Ислам радзырдта Тасолтанӕн, йӕ 
фыды ӕрдхорд сӕм цавӕр фыстæджытæ ныффыста, ӕмӕ йӕ Инал цавӕр 
фӕдзӕхстимӕ рарвыста, уыдӕттӕ.

– Ницы азым хӕссын Сабазмӕ, – загъта зӕронд лӕг. – Аххосджын 
Инал йӕхӕдӕг уыди, ӕмӕ йын-иу афтӕ мӕ номӕй зӕгъ. Чызджы 
кӕнӕ уемӕ акӕнын хъуыди, кӕнӕ та йӕ мӕнӕ нӕхимӕ ныууадзын 
хъуыд. Ӕрдхорд зынаргъ у, ӕфсымӕр та уымӕй зынаргъдӕр у. Дӕуӕн 
кӕй бафӕдзӕхста, уый дӕр раст у, ӕвӕццӕгӕн. Фӕхудинаг кодта ӕгас 
мыггаджы дӕр. Фӕлӕ, – бафтыдта ма йӕ ныхасыл Тасолтан, – мады 
зӕнӕг хомӕ, уӕлдайдӕр та фаззонмӕ, къух сисын ӕгӕр зын у. Акӕн 
ӕй демӕ Кӕсӕджы зӕхмӕ ӕмӕ йӕ уым ныууадз. Уырдыгӕй фӕндаг 
нал ссардзӕн ӕмӕ цӕрӕд уым искӕй фӕсдуӕртты.

Исламӕн кӕд цыфӕнды зын уыдысты Тасолтаны ныхӕстӕ, уӕд-
дӕр ын иуцасдӕр фенцондӕр, йӕ фыды фӕдзӕхст сӕххӕст кӕнынӕн 
ын бӕлвырд мадзӕлттӕ кӕй бацамыдта, уый тыххӕй. Сыстад ӕмӕ 
уӕнтӕхъил-сӕргуыбырӕй араст Сабазы хӕдзармӕ, йӕ хойы уатмӕ. 
8 Мах дуг №3 2024

«Ирханӕн ницы ской кӕндзынӕн, – хъуыдыгӕнгӕ, сабыргай цӕуы 
Ислам. – Цыма йӕ мемӕ Стъараполмӕ кӕнын, уыйау ӕй акӕндзынӕн 
сӕрсӕфӕн бӕстӕм. Тӕккӕ ахсӕв. Бонмӕ ӕнхъӕлмӕ кӕсӕн нал ис, 
хъӕуӕй нӕ куыд ничи фена, афтӕ». Афтæ хуыдытӕгӕнгӕ, бахӕццӕ 
хӕдзармӕ.

Ирхан йе ‘фсымӕрмӕ рагӕй ӕнхъӕлмӕ касти, ӕмӕ та ныр ныхас 
кӕнынц сӕ цард, сӕ куысты тыххӕй, ӕрымысыдысты суанг сӕ сывӕл-
лоны бонтӕ. Пълотничы куыстыл куыд ахуыр кодтой, уыдӕттӕ дӕр 
фаззӕттӕн сӕ зӕрдыл ӕрлӕууыдысты.

– Кӕд ам истӕмӕй тыхсыс, уӕд ницы хъыгдары, ды дӕр куы ра-
цӕуай, уӕд, – ӕрӕджиау сдзырдта Ислам. – Бабайӕн дӕр ӕхсызгон 
уыдзӕн. Раст зӕгъын хъӕуы, фистӕгӕй нӕ бирӕ цӕуын бахъӕудзӕн, 
кӕд бафӕразай, уӕд...

Уыцы ныхӕстӕм Ирханы зӕрдӕ уӕрыккау скафыд. Йӕ хъӕбысы 
ныккодта йе ‘фсымӕры ӕмӕ йын фидарӕй загъта:

– Къуыри ӕнӕ ӕрбадгӕйӕ куы фӕцӕуон демӕ, уӕддӕр нӕ бафӕл-
лайдзынӕн.

Уыцы зӕрдӕбын цин та фӕсаста ӕфсымӕры зӕрдӕ, фӕдызӕрдыг та 
ис Сабаз ӕмӕ Тасолтаны ныхӕстыл дӕр. «Дзӕгъӕлы мысынц уыдӕттӕ 
мӕ хойыл», – ахъуыды кодта Ислам, фӕлӕ йӕ йӕ зӕрдӕ куы асайа, 
уымӕй фӕтарст ӕмӕ загъта:

– Хорз! Ныртӕккӕ ӕмбисӕхсӕвмӕ хӕстӕг у, ӕмӕ хуыздӕр уаид, 
сыхбӕстӕй нӕ куыд ничи базона, афтӕ куы ацӕуиккам, уӕд. Фӕй-
нӕ-фӕйнӕ ныхасы кӕндзысты. Сӕрдыгон ӕхсӕв ӕнцондӕр у фистӕгӕй 
цӕуынӕн. Искуы фӕндагыл нӕ фӕллад суадздзыстӕм.

Уыцы уаты баззайыны бӕсты сау ингӕнмӕ ныххизыныл сразы уы-
даид Ирхан ӕмӕ ницыуал загъта ӕфсымӕры фӕндоныл. Уаты йын цы 
дзаумӕттӕ уыди, уыдон къамоды лагъзы бафснайдта, йӕ уӕлӕ чи уыд, 
уыдонӕй фӕстӕмӕ ма иу къаба ӕмӕ бӕзджын кӕлмӕрзӕн Исламы 
хордзенты авӕрдта ӕмӕ йӕ разы ӕрлӕууыд, ӕз цӕттӕ дӕн, зӕгъгӕ.

Джихтӕгӕнгӕ, йӕхиуыл схӕцыд Ислам дӕр. Исдугмӕ йӕ мидбынаты 
лӕугӕйӕ баззад, стӕй февнӕлдта хордзентӕм ӕмӕ сӕ йӕ галиу уӕхскыл 
ацауыгъта.

– Араст стӕм! Фӕндараст нӕ Къобы Дзуар фӕкӕнӕд!
Рахызтысты кӕртмӕ, уырдыгӕй уынгмӕ ӕмӕ Тырсыгомы уырдыгмӕ 

сӕхи сарӕзтой. Арвыкомы стыр фӕндагыл иу чысыл куы ӕруадысты, 
уӕд арвы кӕрӕттӕ гӕзӕмӕ цъӕх кӕнын райдыдтой.

6
Хур арвы астӕумӕ стылди. Мӕргътӕ сӕ хъӕлдзӕг зарджытӕй раджы 

банцадысты ӕмӕ бӕлӕсты сыфтӕрты аууӕтты бамбӕхстысты. Сырдтӕ 
бонасадӕн кӕнынмӕ сӕхи айстой хъӕдмӕ. Мӕнӕ хъомрӕгъау цӕугӕ-
доны сӕ уӕрджытӕм бацыдысты ӕмӕ ривӕд кӕнынц. Хъомгӕс дыууӕ 
лӕдзӕгыл айтыгъта уӕйлаг нымӕт ӕмӕ уый аууон йӕхи ӕруагъта. Ис-
лам ӕмӕ Ирхан, залмысыфтӕй сӕ сӕртӕм аууон даргӕйæ, бахӕццӕ сты 
цавӕрдӕр кӕсгон ӕлдары зӕхмӕ ӕмӕ сӕхи ӕруагътой хъӕды ӕрдузы 
рӕсугъд суадоны был.

– Бирӕ нӕ нал хъӕуы ӕфсӕнвӕндаджы станцӕмӕ, ӕмӕ уӕд поезды 
абаддзыстӕм, – йӕ уӕргътӕ зӕхмӕ ӕрӕргъӕвта Ислам ӕмӕ хордзенӕй 
цыхт ӕмӕ кӕрдзын систа.

Кӕд йӕхи хъӕлдзӕгхуыз дардта, уӕддӕр тынг бафӕллад Ирхан, 
йӕ зӕнгтӕ йӕ хорз нал хастой. Кӕрдзыны мур ӕмӕ цыхты къӕртт 
йӕ дзыхы акодта ӕмӕ, ӕууилгӕ-ӕууилын, йӕхи фӕлмӕн кӕрдӕгыл 
уӕлгоммӕ ауагъта. Иунӕг минут, ӕмӕ чызгӕн йӕ сым-сым ссыд: 
фӕллад ӕмӕ йыл хуыссӕг фӕтых сты. Исламӕн та ногӕй йӕ зӕрдыл 
ӕрбалӕууыдысты фыды фӕдзӕхст, йе ‘рвад Тасолтаны амынддзинӕдтӕ, 
ӕмӕ йӕ зӕрдӕйы цӕлхъ-цӕлхъ ссыд. Ӕдзынӕг ныккаст йӕ хӕрзӕгъдау, 
алцӕмӕ дӕр арӕхстджын хойы цӕсгоммӕ ӕмӕ йӕ зӕрдӕ ӕрбауынгӕг, 
цӕссыг донау фемӕхст. Чысыл фӕстӕдӕр, цыма йӕм исчи ӕрбадзырдта, 
тагъддӕр у, дӕумӕ кӕсӕм, зӕгъгӕ, уыйау хордзентӕй фелвӕста къаба 
ӕмӕ кӕлмӕрзӕн, чызджы фарсмӕ сӕ ӕрӕвӕрдта, кӕрдзын ӕмӕ йӕм 
цыхт хӕстӕгдӕр бакодта ӕмӕ фестад. Иу каст ма ныккодта Ирханы 
цӕсгоммӕ, стӕй, йӕ цӕссыгтӕ ныхъуыргӕ, хордзентӕм фӕлӕбурдта 
ӕмӕ йӕ фӕд-фӕд рафардӕг.

Цас фӕхуыссыдаид Ирхан – чи зоны, фӕлӕ иуахӕмы йӕ цӕстыты 
уӕлтъыфӕлттыл схӕцыд.

– Куыд афынӕй дӕн, – йе уӕнгтӕ аивазгӕйӕ, сдзырдта ӕмӕ иувар-
сырдӕм разылд. Фӕлӕ... Цы фӕци Ислам?! Цӕмӕн сты мӕ фарсмӕ ацы 
дзаумӕттӕ? Хордзенты ӕфснайд куы уыдысты... – ахӕм хъуыдытӕ йӕ 
сӕры амхӕццӕ сты. Йӕ бынатӕй фестад, ӕрдиаггӕнгӕ сонт рауай-бауай 
акодта, стӕй фӕлӕууыд ӕмӕ кӕуын хъӕлӕсӕй ныхъхъӕр кодта: «Ис-
лам! Исла-а-ам!!» Фӕлӕ Ислам нал фӕзынд. Ирханӕн йӕ хъару цыдӕр 
ӕрбаци. Йӕ цӕстытӕ атартӕ сты ӕмӕ цъӕх нӕууыл дӕлгоммӕ ӕрхауд.

* * *
Хур йӕ ныгуылӕнмӕ фӕцӕйхӕццӕ кодта. Ирхан ӕрчъицыдта, йӕ 

зӕрдӕ йе ‘муд ӕрцыд. Фестад ӕмӕ, сихӕрттыл хъом кӕм федтой, уыцы 
доны былмӕ тындзгӕ ауад. Фӕлӕ хъом уым нал уыдысты, ӕмӕ фӕстӕмӕ 
йӕ бынатмӕ лидзӕгау ӕрбакодта, цыма уыцы ран схъомыл ӕмӕ йӕм 
ӕрбацӕуӕн ничердыгӕй ис, уыйау.

– Мӕ бындур-ӕна! – ӕрдиаг кодта Ирхан. – Мӕнӕ быны чызджы зад 
куыд бакодтон кӕйдӕр бӕстӕйы! Кӕцырдӕм фӕцӕуон, уымӕн куы 
ницы зонын! Уайтагъддӕр ӕй мӕ зӕрдӕ базыдта, цӕуылдӕр мыл кӕй 
сдызӕрдыг сты, уый. Сыхы чызджытӕй дӕр мӕм фӕстаг бонты куы 
ничиуал ӕрбакаст. М’ арт бауазал! Айфыццаг мын Дзӕна дзырдта, Сабаз 
мӕ фыдмӕ дыууӕ фыстæджыты фӕд-фӕдыл арвыста, зӕгъгӕ. О-о-о! 
Уый фыдбылызтӕ мын сты! Ислам дӕр мӕм рӕстдзӕстӕй уымӕн нӕ 
ракаст. Ӕмӕ мӕ цы хъуамӕ загътаид йӕ фыстæджыты уыцы ӕнаккаг?..

Хур аныгуылыны фӕстӕ Ирхан тынгдӕр тӕрсын байдыдта ӕмӕ 
хъӕды къохы арфдӕр бацыд. Уыцы рӕстӕджы иу кӕсгон хъӕуы 
цуанӕттӕ сӕхимӕ раздӕхтысты ӕмӕ суадоныл сӕ фӕндаг ракод-
той. Егӕрттӕ чызджы кӕуынмæ къохы смидӕг сты ӕмӕ йыл рӕйын 
байдыдтой. Цуанӕттӕ берданкӕтӕ ӕррӕвдз кодтой ӕмӕ хъуызӕгау 
къохмӕ хӕстӕгдӕр бацыдысты, кӕд дзы сырд, мыййаг, ис. Фӕлӕ 
Ирхан пыхсӕй ӕддӕмӕ рацыд ӕмӕ кӕугӕ-кӕуын сдзырдта:

– Ма ныццӕвут, сырд нӕ дӕн, Хуыцау йӕ быны ӕнамондӕн кӕй 
сфӕлдыста, ахӕм адӕймаг дӕн, ӕмӕ мын фӕтӕригъӕд кӕнут!

– Цы зӕд, цы дуаг дӕ ардӕм ӕрбахаста, стӕй кӕцӕй? – хынцфарст 
ӕй акодта цуанӕтты хистӕр Бӕгӕхъо.

Ирхан йӕ цӕссыгтӕ асӕрфта ӕмӕ йе ‘нӕнхъӕлӕджы уазджытыл йӕ 
цӕст ахаста. Ницӕмӕй сыл фенӕууӕнк. Бӕрӕг уыди, алчидӕр ӕм тӕри-
гъӕдгӕнӕджы каст кӕй кодта, уый, ӕмӕ иуцасдӕр фӕзӕрдӕджындӕр. 
Ахъуыды кодта ӕмӕ ӕфсӕрмхуызӕй загъта:

– Дард цӕрӕм, хӕхбӕсты. Мӕ фыд Уӕрӕсейы кусы, ӕмæ мӕн дӕр 
ме ‘фсымӕр уырдӕм ракодта. Абон сихорыл мӕнӕ ацы суадоны размӕ 
ӕрбахӕццӕ стӕм ӕмӕ нӕ фӕллад суадзыны тыххӕй ӕрбадтыстӕм. 
Иурӕстӕджы мӕ хуыссӕг ӕрцахста ӕмӕ афынӕй дӕн. Куы райхъал 
дӕн, уӕд ме ‘фсымӕры нал федтон. Мӕ дзаумӕттӕ мын мӕ разы ныу- 
уагъта ӕмӕ... – йӕ кӕуын нал баурӕдта, хӕстӕг бацыд Бӕтӕхъомӕ 
ӕмӕ йын йӕ цонгмӕ бавнӕлдта:

– Ӕз де уазӕг, мӕ фыдыхай,– уынгӕг хъӕлӕсӕй, йӕ цӕссыгтӕй хи 
ӕхсгӕйӕ, сдзырдта чызг ӕмӕ йын йе уӕхскыл йӕ сӕр бакъул кодта.

Цуанӕттӕ кӕрӕдзимӕ бакастысты. Чызджы тӕригъӕдӕй уыдонӕй 
дӕр иуӕй-иутӕн сӕ цӕстытӕ доны разылдысты.

– Ма тӕрс, хорз чызг, – загъта ӕрӕджиау Бӕтӕхъо ӕмӕ йын йӕ сӕр 
дӕрзӕг армытъӕпӕнӕй ӕрсӕрфта. – Мæ уазӕг уыдзынӕ, цалынмӕ де 
‘фсымӕр кӕнӕ дӕ фыд фӕзына, уӕдмӕ. Мӕнӕ кӕсыс ацы фӕсивӕдмӕ? 
Уыдон дӕ ӕфхӕрын никӕмӕн бауадздзысты. Ныр уал цӕуӕм немӕ. 
Фӕллад уыдзынӕ, фӕлмӕцыд. Мӕнӕ нӕ уаргъхӕссӕг бӕхыл сбад.

Ирхан нӕ бакуымдта бӕхыл сбадын ӕмӕ семӕ фистӕгӕй афаддзу 
кодта. Чызг дардмӕ хъӕу куы ауыдта, уӕд йӕ ныфс фӕфылдӕр, рогдӕр 
исын райдыдта йӕ фӕллад къӕхтӕ.

Бӕтӕхъо хъӕуы кӕронмӕ хӕстӕг царди ӕмӕ, йе ‘мбӕлттӕн «хӕрзӕх-
сӕв» зӕгъгӕйӕ, бӕхы рохыл ахӕцыд сӕхирдӕм, райсом алчидӕр йӕ 
хаймӕ зындзӕн, зӕгъгӕ. Йемӕ ацыдысты йе ‘фсымӕры лӕппу Сослан 
ӕмӕ Ирхан дӕр.

– Фарн фӕцӕуы, не ‘фсин, фарн! – хӕдзары къӕсӕрӕй бахизгӕйӕ, 
бахъӕр кодта Бӕтӕхъо. – Ӕфсати нын бахай кодта йӕ сӕгуыттӕй, йӕ 
сычъитӕй ӕмӕ йӕ дудахътӕй. Уастырджи та мын мӕнӕ ӕвӕджиауы 
чызг ӕрбарвыста. Ирхан, рацу-ма хӕстӕгдӕр.

Ирхан бацыд ӕмӕ Бӕтӕхъойы ус Маххуӕйы раз ӕрлӕууыд. Ус ӕй йӕ 
хъӕбысы ӕрбакодта, стӕй йын йӕ цӕсгоммӕ ӕдзынӕг ныккаст.

– Чи у ацы рӕсугъд чызг? – бадис кодта уый ӕмӕ бакаст йӕ бӕлц-
цӕттӕм.

– Уӕлӕ хъӕдгӕрон, комы нарӕджы цы суадон ис, – загъта Бӕтӕхъо, 
– уым йе ‘фсымӕрӕй фӕдзӕгъӕл ӕмӕ йӕ уым кӕугӕ ӕрбаййӕфтам. 
Йӕхи ме ‘уазӕг бакодта, ӕмӕ йӕ ӕз дӕр мӕ чызг схуыдтон. Мӕнӕ нӕ 
дыууӕ чызгӕн сӕ хистӕр хо. Сослан, дӕуӕн дӕр де ‘уазӕг у, уый зон, 
ӕмӕ та-иу ӕй райсом абӕрӕг кӕн. Ныр та уал цу ӕмӕ дӕ фӕллад суадз.

Сослан «хӕрзӕхсӕв» загъта бинонтӕн, Ирханӕн ӕмӕ ацыд.
Цыбыркъух уыди Бӕтӕхъо. Хъӕуы иннӕ зӕхкусджытимӕ уый куыста 

ӕлдӕртты ӕмӕ иннӕ хъӕздгуыты зӕххытыл ӕмбисыл кӕнӕ та ӕртыц-
цаг хайыл. Йӕ фӕззӕджы хор афӕдзваг нӕ кодта, ӕмӕ-иу уый тыххӕй 
ӕвдӕлон рӕстӕг цалдӕр ӕмбалӕй цуаны ауадысты. Уый сын бирӕ ахъаз 
уыди сӕ цард ӕдыхстӕй ӕрвитынӕн, кӕд сӕ цуангӕнӕггаг дӕр ӕлдарӕн 
фидын хъуыди, уӕддӕр.

Ныртӕккӕ уый ног хӕдзаргӕнӕг у. Ӕртӕ азы размӕ, йӕ хистӕр 

ӕфсымӕр Асӕхмӕт куы амарди, уӕд уымӕн баззади лӕппу, Сослан, 
ӕмӕ йӕ сӕрмӕ не ‘рхаста уый хӕдзарӕй арвитын, ӕнӕ байуаргӕ та сын, 
ӕгъдаумӕ гӕсгӕ, уӕвгӕ нӕ уыди. Фарон уалдзӕг дыууӕ уаты ӕрӕвӕрдта 
хъӕугӕрон, иу дзы тыхтӕ ӕмӕ амӕлттӕй сарӕзта, фӕлӕ йын иннӕ уат 
ӕрдӕгкондӕй баззад.

Ныр Ирханӕн пецы фарсмӕ стыр чырыныл хуыссӕн куы бакодтой, 
уӕд ӕм Маххуӕ ӕфсӕрмхуызӕй бакасти, ома цы бакӕнӕм, кӕд ахӕм 
хуыссӕн ахуыр нӕ дӕ, уӕддӕр дын нӕ бон ницы у.

Чызг фӕлмӕн бахудт, ӕфсӕрмӕй загъта, хорз у, зӕгъгӕ, ӕмӕ ӕр-
хуыссыд. Зӕрдӕйы ӕнтъыснӕг ӕмӕ йыл фӕллад фӕуӕлахиз сты ӕмӕ, 
куыддӕр йӕ сӕр нывӕрзӕныл ӕруагъта, афтӕ афынӕй.

Стыр хъуыдыты аныгъуылдысты Бӕтӕхъо ӕмӕ Маххуӕ. Сӕ хуыс-
сӕг фӕлыгъди. Сӕ сӕйрагдӕр сагъӕс уыди, иунӕг уаты куыд цӕрдзы-
сты, ууыл. Уыцы чызг йӕхӕдӕг дӕр, мыййаг, куы афӕстиат уа ам, уӕд 
ӕфсӕрмы кӕндзӕн.

– Диссаджы уӕздан, хӕдӕфсарм мӕм фӕкасти, – загъта Бӕтӕхъо. 
– Фӕлӕ, стыр диссаг, куыд фӕдзӕгъӕл йе ‘фсымӕрӕй, стӕй ацырдӕм 
куыд ӕрбафтыдысты? Мӕ фыд ӕмӕ, дам, ме ‘фсымӕр Уӕрӕсейы кусынц, 
ӕмӕ, дам, уырдӕм цыдыстӕм. Ӕмӕ уӕд Ирыстонӕй ацырдӕм цӕмӕн 
рацыдысты? Кӕд рӕдигӕ фӕкодтой? Тырсыгоймаг дӕн, зӕгъы, фӕлӕ 
уый кӕцырдыгӕй ис, уый дӕр нӕ зоны. Ахӕццӕ йӕ чындӕуид Ирысто-
ны хъӕутӕй искӕцымӕ, ӕмӕ чызг ноджы куы ныдздзӕгъӕлтӕ уа. Чызг 
чъириагӕй уӕлдай нӕу, ӕвзӕр адӕмтӕ та бирӕ ис. Куы фӕхудинаг уа, 
уӕд бынтон фенамонд уыдзӕн. Цӕй, фӕлтау уал мӕнӕ нӕ чызджытимӕ 
цӕрдзӕн, цалынмӕ йӕхионтӕй исчи фӕзына, уӕдмӕ. Цы уынаффӕ ис 
дӕумӕ та? – бафарста йе ‘фсины.

– Ӕз ӕрдӕбонсарӕй ууыл хъуыды кӕнын, – бакодта Маххуӕ. – Ӕмӕ 
ацы хабар не ‘лдар куы фехъуса, уӕд мӕгуыр чызджы йӕхимӕ бацагур- 
дзӕн ӕмӕ йӕ ӕцӕг фенамонд кӕндзӕн. Дӕуӕн та йӕ ныхмӕ сдзурын 
дӕ бон нӕ бауыдзӕн.

Бӕтӕхъо иудзӕвгар ницыуал сдзырдта. Раст ӕм фӕкасти усы зонда-
хаст. Фыдлӕг у ӕлдар. Ӕнӕ фехъусгӕ та йын уӕвгӕ нӕй. «Бонджынтӕ 
иууылдӕр йӕ хъузӕттӕ сты, уыдон та нӕ алыварс цӕрынц», – ахъуыды 
кодта ӕмӕ йӕ ныхы хид асӕрфта. Ӕппынӕрӕджиау, цыма йӕ ныхасӕн 
фехъусынӕй тарст, уыйау сабырӕй сдзырдта:

– Нӕ ахъуыды кодтон, нӕ сӕртӕ иудадзыг нӕхи бар кӕй не сты, 
ӕлдар йӕ сӕрмӕ алцыдӕр кӕй ӕрхӕсдзӕн, ууыл. Мӕн хъуыды дӕр 

не ‘ркӕндзӕн. Фӕлтау афтӕ бакӕнӕм, ӕмӕ Ирханы нӕхи Сосланы 
мад Ханиффӕйы уазӕг бакӕнӕм. Уыдонмӕ ис уӕлдай уат ӕмӕ уым 
цӕрдзӕн. Сослан ӕхсарджын лӕппу у. Уыимӕ йӕ хуыздӕр ӕрдхорд у 
ӕлдары фӕсдзӕуин Хамид. Афтӕ мӕм кӕсы, цыма Сосланӕн йӕ бон 
бауыдзӕн йæ уазӕджы бахъахъхъӕнын. Райсом ӕй ардӕм хъӕуы, ӕмӕ 
йемӕ баныхас кӕндзыстӕм...

Ӕрмӕст бонырдӕм бафынӕй сты зӕронд лӕг ӕмӕ ус ӕмӕ, райсомӕй 
цалынмӕ хур ӕрбакаст, уӕдмӕ нӕ райхъал сты. Уӕдмӕ Ирхан, Бӕтӕ- 
хъойы хистӕр чызг ын ӕххуыс кодта, афтӕмӕй хӕдзар, кӕрт бафснайдта. 
Цуанӕттӕ дæр иугай-дыгай ӕрӕмбырд сты сӕ ӕфтиӕгтӕ байуарыны 
тыххӕй. Фӕзынди Сослан дӕр. Ӕдӕппӕт уыдысты аст цуаноны, фӕлӕ 
кӕй ӕрхастой, уыцы сырдты скодтой фараст ӕмхуызон хайы. Сӕ хистӕр 
Бӕтӕхъойы фӕндонмӕ гӕсгӕ, чи куыд кӕстӕр уыди, афтӕ иста йӕ хай, 
фарӕстӕм та сӕ иумӕйаг уазӕг Ирханӕн бахай кодтой.

Цуанӕттӕ ацыдысты. Уым ма баззади ӕрмӕст Сослан ӕмӕ сӕгуыты 
фыдӕй физонджытӕ кӕнынмӕ февнӕлдта. Ирхан уайтагъд арӕвдз кодта 
сугтӕ ӕмӕ арт бандзӕрста сӕрдыгон хӕдзары. Сослан аивӕй йӕ цӕст 
ахӕссы чызджы арӕхстдзинадыл ӕмӕ йӕ мидбылты бахуды.

Аходӕны хӕрды фӕстӕ Ирхан чызджытимӕ кӕрты ‘рдӕм куы рацыд, 
уӕд Бӕтӕхъо йӕ фӕнд бамбарын кодта Сосланӕн.

– Чызг у ӕмӕ хибар уаты куы нӕ цӕра, – загъта уый, – уӕд адӕм 
фӕйнӕ-фӕйнӕ ныхасы кӕндзысты. Мӕнӕй – сымахӕй йын хъауджыдӕр 
нӕй. Кӕд ӕй ӕз мӕхицӕн чызг схуыдтон, уӕд дӕуӕн дӕр дӕрддаг нӕу. 
Ханиффӕйӕн дӕр ӕхсызгон цы уа, уый йеддӕмӕ йын хъыг нӕ уыдзӕн. 
Хӕдзары фӕзилӕнтӕм хорз чи арӕхсы, ахӕм у. Нӕ йӕм кастӕ ӕрдӕбон-
сарӕй? Стӕй кӕд уалынмӕ йӕхионтӕ дӕр искӕцӕй зыниккой...

Сосланӕн тынг ӕхсызгон уыди Бӕтӕхъо ӕмӕ Маххуӕйы фӕнд. Уый 
бӕрӕг уыди йӕ цӕсгомы ахастыл, йӕ мидбылты бахудтыл. 

– Нана ницы зӕгъдзӕн, – йӕ цин ӕмбӕхсгӕйӕ, загъта уый. – Ӕрмӕст 
ма уатмӕ чысыл цыдӕр азилинӕгтӕ ис, ӕмӕ сӕ ардыгӕй райсоммӕ арӕвдз 
кӕндзынæн. Стӕй йӕ рудзгуытӕ дзӕвгар рӕстӕг ӕхгӕдӕй фӕлӕууы-
дысты, ӕмӕ ӕнуд тӕф кӕндзӕн...

7
Кусӕг лӕджы фырт уыди Сослан. Хӕрзконд, домбайарӕзт 23-аздзыд 

лӕппу. Ӕмгарджын. Сӕхи уӕздӕттӕй чи хуыдта, уыдоны фӕсивӕдӕй 
йӕм хъыпп-сыпп ничи уæндыд, никӕмӕн дзы барста.

Йӕ фыд куы амард, уӕдӕй фӕстӕмӕ йын йӕ мад Ханиффӕ бирӕ 
хæттыты бакой кодта, ус курын афон дын у, ӕз дӕр базӕронд дӕн,                    
зӕгъгӕ. Суанг ма йӕм йӕ фыдыфсымӕры дӕр сминӕвар кодта. Сослан 
ус курынмӕ йӕ хъус никуы адардта. Ӕрмӕст Ирханы куы федта, уӕд 
йӕ зӕрдӕйы гуыпп-гуыпп ссыд, цӕсгом сырх хъулон афӕлдӕхт ӕмӕ 
йӕ мады лӕгъстӕтӕ йӕ зӕрдыл ӕрбалӕууыдысты.

Ханиффӕйӕн дӕр ӕхсызгон уыди, лӕппу афтӕ кӕмӕй раппӕлыд, уыцы 
чызг сӕм кӕй цӕрдзӕн, уый, ӕмӕ йын йе ‘рбацыдмӕ уат сыгъдӕджытӕ 
кодта, йӕ рудзгуытӕ йын бакодта ӕмæ йӕм сыгъдӕг уӕлдӕф бауагъта: 
«Мӕ коммӕ куы кӕса, уӕд ӕй мӕ комы комдзӕгтӕй хӕсдзынӕн», –                                                                                                            
хъуыды кодта ус.

Сосланыл ӕхсӕв афӕдзы дӕргъӕн ныцци. Хуыссӕны йӕхи куы ӕру-
агъта, уӕд хъуыдыты аныгъуылд. «Диссаджы рӕсугъд адӕймаг... Кӕцӕй 
ӕрӕфтыд? Чи сты йӕ ныййарджытӕ, Хуыцау йӕ зонӕг... Йӕ фӕзылдтытӕм 
гӕсгæ цыма хорз хӕдзары чызг у, афтӕ мӕм кӕсы...» 

Куы афынӕй, уӕд йӕ цӕстытыл ауад: чындзӕхсӕв йӕ тӕккӕ цы-
ренӕй уыд. Фӕсивӕд – лӕппутӕ ӕмӕ чызджытӕ – къӕрццӕмдзӕгъ-
дӕй кафынц. Хистӕртӕ гаджидау гаджидауы фӕдыл уадзынц... Уӕртӕ                                                                          
хъазтмӕ ракодтой ног чындзы. Адӕм сагъдауӕй баззадысты йӕ рӕсугъд, 
йӕ хӕрзконддзинад, йӕ аив цыдмӕ кӕсгӕйӕ. Иу хатт фӕкомкоммӕ сты 
кӕрӕдзимӕ ӕмӕ дыууӕйӕ дӕр сӕ мидбылты бахудтысты. Уалынмӕ 
мӕнӕ адӕмы ӕхсӕнӕй рахицӕн сты йӕ мад, йӕ фыдыфсымӕр ӕмӕ йӕм 
комкоммӕ ӕрбацӕуынц. Сӕ бакаст нӕ уыдис хъӕлдзӕг. Ӕнкъардӕй 
ӕрлӕууыдысты йӕ разы ӕмӕ йӕм ӕдзынӕг ныккастысты. Ӕрӕджиау 
ӕм мад ӕнтъыснӕг хуызӕй сдзырдта: «Цӕмӕн батагъд кодтай, лӕппу? 
Де ‘мгӕртты ӕхсӕн ӕгад куы нӕ дӕ, уӕд, чи у, кӕцон у, цавӕр бинонтӕй 
рацыд, уый бӕрӕг дӕр кӕмӕн нӕй, уый цӕмӕн ӕрхастай? Цы дын                                          
зӕгъдзысты де ‘мгӕрттӕ? Бар дӕ куы уыди кадджын мыггаджы, ном-                                                 
дзыд лӕджы чызджы ракурынӕй». Сослан стыхсти ӕмӕ фехъал. Къухтæм 
кӕлмӕрзӕн райста ӕмӕ йӕ хид сӕрфыныл фӕци.

«Цы хабар у? Цӕмӕн ауад мӕ цӕстытыл ахӕм хуызы? Хуыздӕрӕн 
уыдзӕн ӕви мӕ фыдбылыз у?» – афтæ хъуыдытӕгӕнгӕ йыл ӕрбарухс.

Фӕсаходӕнты Бӕтӕхъо ӕмӕ Ирхан бацыдысты Сосланы хӕдзармӕ. 
Ханиффӕ чызгмӕ кӕсынтыл фӕци. Бирӕ рафæрс-бафӕрс ӕй фӕкод-
та: куыд ӕрбафтыд ардӕм, кӕцӕй, цавӕр адӕмы мыггаг у, цы кусӕг 
сты йӕ фыд ӕмӕ йе ‘фсымӕр, стӕй йӕхӕдӕг дӕр. Ӕмӕ, пълотничы 

куыстмӕ дӕсны у, уый дзы куы фехъуыстой, уӕд дисы бацыдысты: 
уый та куыд, сылгоймаг, уӕлдайдӕр та ахӕм ӕрыгон рӕсугъд чызг 
пълотник у?..

8
Цыдысты бонтӕ, къуыритӕ... Ирхан хи бинойнаджы хуызӕн сси. 

Бирӕ ӕххуыс кодта Сосланӕн, уӕлдайдӕр та Ханиффӕйӕн. Ӕвналын 
ӕй ницӕмӕуал уагъта, хӕдзары куыстытӕ иууылдӕр йӕхимӕ айста. 
Куы-иу æй равдӕлд, уӕд та-иу фӕрӕт ӕмӕ лӕгъзгӕнӕнӕй архайдта. 
Суанг ма йе ‘ххуыс йӕ кӕнгӕ фыд Бӕтӕхъомӕ ӕмӕ йӕ ус Маххуӕмӕ 
дӕр хӕццӕ кодта.

Ирханӕн йӕ алы фезмӕлдмӕ дӕр Сослан йӕ цӕст тынг дардта, ӕмӕ, 
бонтӕ куыд цыдысты, афтӕ йӕ йӕ зӕрдӕмӕ тынгӕй-тынгдӕр иста. Уар-
зондзинады арт ссыгъди йӕ зӕрдӕйы. Иухатт йӕ мады фарсмӕ ӕрбадт, 
ӕмӕ се ‘хсӕн рауад ахӕм ныхас:

– Нана, куыд дӕм кӕсы Ирхан? Куыд арӕхсы хӕдзары зилинӕгтӕм?
– Ӕмӕ цы дӕ зӕрды ис? – йӕ мидбылты бахудгӕйӕ, бакаст лӕппуйы 

цӕсгоммӕ.
– Чындзӕн дын не сбӕззид? – йӕ цӕсгом фӕсырх, афтӕмӕй мады йӕ 

хъӕбысы ӕрбакодта.
Ханиффӕйӕн йӕ мидбылты худт цыдӕр ӕрбаци ӕмӕ хъуыддагхуы-

зӕй сдзырдта:
– Ирхан тынг хорз адӕймаг у, алцæмӕ дӕр – хӕрзарӕхст, хӕрзӕгъдау. 

Уымӕй хуыздӕр чындзмӕ ӕнхъӕлмӕ кӕсын дӕр зын у. Фӕлӕ нӕ ӕндӕр 
ницы хъӕуы?

– Цы ма, нана? Мӕ фыны куыд федтон, афтӕ мын уайдзӕф кӕныс? 
–ӕмӕ биноныг радзырдта, Ирхан ма Бӕтӕхъойы хӕдзары куы уыди, уӕд 
йӕ цӕстытыл куыд ауад, уый.

– Ӕмӕ дӕм уый ницы кӕсы? Дӕу хуызӕн ӕмгарджын лӕппуйӕн йӕ 
бинойнаг дӕр хъуамӕ нымад мыггаджы чызг уа!

Фӕстагмӕ мады зӕрдӕ дӕр фӕфӕлмӕндӕр, ӕмӕ йын йӕ фыды ӕф-
сымæрмӕ арвыста, уый дӕр бафӕрсӕм, зӕгъгӕ.

Иу фӕндонмӕ ӕрцӕугӕйӕ, Ханиффӕ иуизӕр йӕ уатмӕ ӕрбахуыдта 
Ирханы, йӕ хъӕбысы йӕ ӕрбакодта ӕмӕ йын загъта:

– Ирхан, мӕ хур! Дӕ фыццаг фендӕй фӕстӕмӕ мын тынг адджын 
фӕдӕ. Ӕмӕ дын цы хъуыддаг зӕгъынмӕ хъавын, уый, дӕ хорзӕхӕй, дӕ 
зӕрдӕйӕн хъыгӕн ма айс. Куыддӕриддӕр дӕ фӕнда, афтӕ бакӕндзыстӕм. 

Махӕй дӕ ныхмӕ ничи ӕрлӕудзӕн. Дӕ хорздзинад не ‘ппӕты дӕр фӕнды. 
Дӕ фыд ӕмӕ де ‘фсымӕр дӕр, Хуыцауы фӕндӕй, кӕд зыниккой...

Ирхан тӕрсӕгау ӕнӕууӕнк каст бакодта зӕронд усмӕ ӕмӕ йе уӕнг- 
тӕ ризӕгау скодтой.

– Ма тӕрс, мӕ хур, ма тӕрс. Ӕвзӕрӕй дын куы ницы зӕгъынмӕ                 
хъавын. Мӕхи зӕрдӕмӕ куыд бацыдтӕ, афтӕ дӕ мӕ фырт дӕр бауарзта, 
ӕмӕ нӕ фӕнды, мӕ чындз куы уаис ӕмӕ мӕнӕ афтӕ, кӕрӕдзи уарзгӕйӕ, 
нӕ кӕрӕдзи куы рӕвдауиккам, уый.

Ирханӕн йӕ бон сдзурын нал уыди. Ӕрхӕндӕг хъуыры абадти. «Цы 
бон мыл акодта, – хъуыды кодта уый, – мӕ фыд ӕмӕ ме ‘фсымӕр кӕм 
сты, уый куы нӕ зонын, ӕз кӕм дӕн, уый та уыдон куы нӕ зонынц. Кӕй 
бафӕрсон? Чи мын бацамона зонд? – йӕ цӕстытӕ доны разылдысты. – 
Афтӕмӕй та ӕнӕ сӕрыл сдзурӕгӕй иунӕгӕй куыд цӕрон? Йӕхи хъӕбулы 
рӕвдыд мӕ кӕны Ханиффӕ, хи ӕфсымӕры цӕстӕнгас мӕм дары Сослан 
дӕр. Мӕхи зӕрдӕ дӕр мын куы агайы йӕ фенд. Цуаны куы вӕййы, уӕд 
мӕ хъуыдытӕ ӕдзух уыимӕ куы вӕййынц... Фӕлӕ куыд акӕнон?.. Мӕ 
кӕнгӕ фыд Бӕтӕхъойы бафӕрсдзынӕн, ӕндӕр цы...»

Йӕ хъуыдытӕ йын фескъуыдта Ханиффӕ. Бауадзыгӕй йын фӕтарсти 
ӕмӕ йын йӕ сӕрыл схӕцыд. Ус йӕхӕдӕг хорз ӕмбӕрста, ахӕм сахат 
чызгмӕ цы зӕрдӕйы уаг вӕййы, уый, ӕмӕ дзы йӕ фарстӕн цӕхгӕр 
дзуапп нӕ агуырдта, ӕмӕ йын цыма йӕ хъуыдытӕ бамбӕрста, уыйау 
ӕм фæлмӕн сдзырдта:

– Дӕхи ӕгӕр ма тыхсын кӕн, мӕ къона. Райсом дӕ кӕнгӕ фыд Бӕтӕ- 
хъойы дӕр фен, афӕрс ӕй, дӕхӕдӕг дӕр ма ахъуыды кӕндзынæ.

Ирхан йӕ уатмӕ рацыд ӕмӕ ӕд дзаумӕттӕ хуыссӕны бахауди. Рай-
сомӕй йӕ Ханиффӕ уыцы хуызы куы ӕрбаййӕфта, уӕд ын бауайдзӕф 
кодта ӕмӕ йӕ Бӕтӕхъотӕм арвыста.

Хъуыддаг Бӕтӕхъо куы бамбӕрста, уӕд йӕ цинӕн кӕрон нал уыди. 
Уый зондахаст бамбаргӕйӕ, Ирхан дӕр йӕ фӕндон загъта. Гӕнӕн ын 
нал уыд ӕмӕ йӕ фыд ӕмӕ йе ‘фсымӕры ӕвастӕй йӕ дарддӕры цардӕн 
бауынаффӕ кодта.

Хъӕздыг чындзӕхсӕвы фӕстӕ Сослан ӕмӕ Ирханӕн сӕ мад Ханиф-
фӕимӕ цӕрынтӕ бацайдагъ.

9
Тынг райгонд уыди йӕ чындзӕй Ханиффӕ. Ӕрхъӕцмӕ нӕ хъӕцыд 

Ирханыл Сослан дӕр, кӕд адӕм фӕйнӕ-фӕйнӕ ныхасы кодтой, ӕнӕ-

мыггаг, ӕнӕхицау чызджы ракуырдта, зӕгъгӕ, уӕддӕр. Афӕдзмӕ сын 
райгуырди лӕппу, æмӕ йыл ном сӕвӕрдтой Ӕхсар. Уыцы рӕстӕджы 
ӕхсарджын адӕймаг ӕппӕтӕй кадджындӕр уыди.

Ирханмӕ хӕццӕ кӕнын байдыдтой фыдгойтӕ. Иухатт та уынджы 
куыд фӕцӕйцыд, афтӕ дыууӕ усы кауы рӕбын лӕууыдысты ӕмӕ сӕ 
иу иннӕмӕ бадзырдта:

– Дзӕгъӕлзадмӕ дӕр амонд куыд ӕрхауы, ӕвӕдза. Нӕ кӕсыс уӕртӕ 
Сосланы усмӕ? Афтӕмӕй, дам ӕй йӕ лӕг ӕмӕ йе ‘фсин бирӕ уарзынц...

Уыцы ныхæстӕ айхъусгӕйӕ, Ирхан цавддурау фӕци. Зӕрдӕ ӕрбауын-
гӕг, ӕмӕ ма хӕдзармӕ куыд ӕрбахӕццӕ, уый зонгӕ дӕр нал бакодта. 
Йӕ зӕрдыл та ӕрбалӕууыдысты йӕ уарзон фыд ӕмӕ ӕфсымӕр ӕмӕ сӕ 
цыма исты ӕвзӕр хабар ӕрбайхъуыст, уыйау ныккуыдта.

Ӕфсин ӕнцадгай дуар бакодта ӕмӕ мидӕмӕ бацыд.
– Уӕууа, гормон, уый куыд кӕныс, уый? – уайдзӕфгӕнӕгау сдзырдта 

йӕ чындзмӕ. – Чи дын цы загъта, мӕ хур?
Ирхан Ханиффӕйӕн радзырдта, чысыл раздӕр уынджы цы ныхӕстӕ 

фехъуыста уыдон.
– Ма хъус адӕмы ныхӕстӕм, мӕ бон, – йӕ фарсмӕ ӕрбадт ӕмӕ йын 

зӕрдӕвӕрӕн ныхӕстӕ кӕнын райдыдта Ханиффӕ. – Уыдонӕй чи хӕлӕгмӕ 
фӕдзуры, чи та фыдзӕрдӕ у, ӕмӕ йын искӕй ӕдыхст ӕмӕ уарзон цард 
низау тых кӕны. Ахӕм ныхӕстӕ ӕз дӕр ӕмӕ лӕппу дӕр къорд хатты 
фехъуыстам, фӕлӕ сӕ хъуыды дӕр нӕ кӕнӕм. Ды мӕнӕн мӕ иунӕджы 
номыл дӕ ам, мӕ зӕрдӕдарӕн, ӕмӕ дыл никуы сыстырзӕрдӕ уыдзынӕн. 
Уӕдӕ Сосланы зӕрдӕйы та ноджы фидардӕр бынат ӕрцахстай... Мӕ 
зӕрдӕ мӕм дзуры, нӕ хӕстӕджытӕ, дӕ фыд ӕмӕ де ‘фсымӕр дӕр тагъд 
кӕй фӕзындзысты, уый.

Ницӕмӕй хъаст кодта Ирхан йӕ лӕг ӕмӕ йе фсинӕй. Сӕ комы-ком- 
дзӕгтӕй йӕ хастой сӕ дыууӕ дӕр. Уӕдӕ кӕд ӕнкъард нӕ кӕнид, зӕгъгӕ 
йын зынаргъ дзаумӕттӕ ӕлхӕныныл дӕр нӕ ауӕрстой. Фӕлӕ уӕддӕр 
йӕ зӕрдӕмӕ рухсы цъыртт никӕцӕй касти. Ӕнӕцӕгат адӕймаг ӕгад 
кӕй у, уый йӕм тынгӕй-тынгдӕр хъарын райдыдта.

– Ирхан, ацы дунейыл мын, мӕ зӕронд мадӕй фӕстӕмӕ, дӕу  йед-
дӕмӕ никуы ничи ис. Ды хъӕлдзӕг цӕмӕй уай, ӕдыхст цард цӕмӕй 
кӕнай, уый тыххӕй цыфӕнды зындзинад дæр мӕ удмӕ райсдзынӕн. 
Ницӕуыл ауӕрдын, ӕнкъард цӕмӕй ма кӕнай, уый тыххӕй, фӕлӕ... Нӕ 
зонын, цы хъуаг дӕ, чи дӕ хъыгдары? Уӕдӕ мӕ мадыл дӕр ницӕмӕй 

гуырысхо кӕнын. Зонын ӕй: мадау дӕ уарзы. Уӕд цӕмӕн афтӕ ӕн-                
къард дӕ ӕдзух? Дӕ зӕрдӕмӕ афтӕ тынг цы хӕссыс? Мацы мӕ басусӕг 
кӕн, мӕ зӕрдӕйы ӕнцой. Ныр афӕдз ӕмӕ ӕрдӕг иумӕ цӕрӕм, ӕмӕ 
дӕ хъӕлдзӕгӕй никуыма федтон. Мӕнӕ Ӕхсар, мӕ иунӕг ӕнхъӕлцау, 
уый дӕр мӕ нал ӕндавы де ‘нкъарддзинадмӕ кӕсгӕйӕ. Зӕгъ ма мын, 
цы у дӕ цӕссыгты ӕфсон?

– Зӕгъдзынӕн дын ӕй, мӕ ныфсы фидар Сослан, зӕгъдзынӕн. Ацы 
хатт дын ӕй нал басусӕг кӕндзынӕн, – йӕ хъуыр тынгдӕр ахгӕдта ӕмӕ, 
йӕ иу къухӕй мойы цонг ӕлхъивгӕйӕ, дзырдта цӕссыг калгӕ: – Дӕуӕн 
адӕм, де ‘мгӕрттӕ уайдзӕфтӕ кӕнынц, дзӕгъӕлзады дӕ ус скодтай, 
зӕгъгӕ. Афтӕмӕй та мын ис адӕмы ӕхсӕн кадджын, нымад фыд ӕмӕ 
ӕфсымӕр, фӕлӕ кӕм сты, уый нӕ зонын, ӕз кӕм дӕн, уый та уыдон нӕ 
зонынц. Уый тыххӕй мыл сыхы чындзытӕ ӕмӕ чызджытӕ былысчъилтӕ 
кӕнын байдайынц. Гъе уый у мӕ сагъӕс, ме ‘нтъыснӕгдзинады аххос. 
Сымахӕй ницӕмӕй хъаст кӕнын. Нанайы дзӕбӕхдзинӕдтӕ, рӕвдауӕн 
ныхас мӕнӕй никуы ферох уыдзысты. Бузныг дӕн дӕуӕй дӕр, тынг 
бузныг, – лӕджы риумӕ йӕхи балхъывта.

Сослан джихӕй баззади. Хъуыдыты аныгъуылд. Ӕрӕджиау, цыма 
йӕ усӕй стыр къӕмдзӕстыг фӕци, уыйау сдзырдта:

– Мӕн аххос уыди, Ирхан! Раздӕр нӕм цӕуылнӕ ӕрцыд ахӕм ныхас? 
Раст у, бирӕ уайдзӕфтӕ мыл сӕмбӕлд, дӕу кӕй ракуырдтон, уый тыххӕй. 
Фӕлӕ сӕ ӕз ӕрдумӕ дӕр нӕ дарын. Ӕппӕтӕй ахсджиагдӕр у мӕнӕн демӕ 
кӕрӕдзи зӕрдӕтӕ зонын, кӕрӕдзи рӕвдауын. Фӕлӕ мын кӕуылты амонд 
ӕмӕ хорздзинад уаид дӕ фыд ӕмӕ де ‘фсымӕры базонын! Уӕд мӕнӕй 
хъалдӕр ничиуал уаид. Ныртӕккӕ фӕдзурдзынӕн дӕ къухылхӕцӕг 
Хамидмӕ. Уый ӕмӕ нӕхи бӕхтӕ сифтындздзыстӕм тачанкӕйы, ӕртӕйӕ 
дӕр сбаддзыстӕм ӕмӕ ацӕудзыстӕм Ирыстонмӕ. Дӕ фыд ӕмӕ мӕ фыд 
Инал, стӕй де ‘фсымӕр кӕмдӕриддӕр сты, – ссардзыстӕм сӕ. Тырсыгом 
дӕр ссардзыстӕм. Фӕрсгӕйӕ, дам ма Ӕлдарыхъӕу ссардӕуыд. Ӕхсары ам 
ныууадздзыстӕм. Дӕ зӕрдӕ йӕм ма ‘хсайӕд: нана уый цӕрайӕ куы цӕры.

Райсомӕй ӕхсӕв ӕмӕ бон кӕрӕдзийӕ куы хицӕн кодтой, раст уыцы 
афон тачанкӕ, йӕ фӕд рыгӕй ӕмбӕрзгӕйӕ, рахицӕн хъӕуӕй ӕмӕ йӕхи 
сарӕзта хъӕды рӕбынты стыр фӕндагмӕ. Фӕстаг бадӕныл фӕрсӕй-фӕр-
стӕм бадтысты Ирхан, йӕ къухылхӕцӕг Хамид ӕмӕ Сослан. Цыдысты 
ӕнӕдзургӕйӕ. Алкӕмӕдӕр дзы уыди йӕхи хъуыдытӕ.

«Кӕм сӕмбӕлдзынӕн бабайыл, Исламыл? – хъуыды кодта Ирхан. 
– Цы цӕстӕй мӕм ракӕсдзысты? Цы зӕгъдзысты, се ‘вастӕй ахӕм                

хъуыддӕгтӕ кӕй бакодтон, уый тыххӕй?.. Фӕлӕ сын хъуамӕ хъыг дӕр 
ма уа: ӕгад мийӕ ницы бакодтон. Хуыздӕр гӕнӕн та мын уӕвгӕ нӕ 
уыди. Базонгӕ уыдзысты сӕ сиахсимӕ ӕмӕ кӕрӕдзи бауарздзысты... 
Ӕмӕ уӕд сӕ хӕрӕфырт та, Ӕхсар?»... Йӕ зӕрдӕмӕ рухсы цъыртт 
кӕцӕйдӕр ӕрбакаст, йӕ мидбылты гӕзӕмӕ худт бакодта. Зӕрдыл ӕр-
балӕууыд, Сабаз ӕм иухатт уатмӕ куыд бацыд ӕмӕ йыл фыцгӕ дон 
куыд ауагъта, уый, ӕмӕ уӕд, цыма йыл фембӕлынӕй фӕтарст, уыйау 
йӕ алыварс тарстхуызӕй афӕлгӕсыд.

Сослан ӕмӕ Хамиды хъуыдытӕ дӕр баст уыдысты, Ирханы фыд ӕмӕ 
ӕфсымӕрыл кӕд ӕмӕ цы хуызы сӕмбӕлдзысты, сӕ балц куыд рауайдзӕн, 
ууыл. Афтӕмӕй дзӕвгар ауадысты хъӕуӕй. Хур уæлиау ссыд.

– Нӕ бӕхтӕ иучысыл куы ахизиккам, уӕд уӕм куыд кӕсы? Нӕхӕдӕг 
дӕр нӕ фӕллад суадзиккам, иучысыл исты ахӕриккам, – сдзырдта Хамид, 
Мыдджын комы стыр доны былмӕ куы бахӕццӕ сты, уӕд.

– Куыд дӕ фӕнды, афтӕ, – йæ сӕр разыйы тылд бакӕнгӕйӕ, дзуапп 
радта Сослан.

Хамид бӕхтӕ феуӕгъд кодта, сахсӕнтӕ сыл авӕрдта ӕмӕ сӕ хизынмӕ 
ауагъта. Йӕхӕдӕг тачанкӕйӕн йӕ аууонырдыгӕй фарс уӕйлаг нымӕт 
ӕрытыдта, ӕмӕ йыл ӕртӕйӕ дӕр ӕрбадтысты...

10
Инал ӕмӕ Ислам дыууӕ азы бӕрц фӕкуыстой Стъараполы зӕххыл. 

Бадзырдмӕ гӕсгӕ сын хӕдзӕрттӕ аразинаг ӕмӕ цалцӕг кӕнинаг цы 
уыди, уый сӕххӕст кодтой. Хӕдзармӕ рацӕуынмӕ сӕхи рӕвдз кӕнынмæ 
бавнӕлдтой.

– Райсом нӕ фӕллой райсдзыстӕм, – загъта Инал. – Куыд банымадтам, 
афтӕмӕй нӕм хорз ӕхца рацӕудзӕн. Уӕвгӕ, кусынӕй нӕхиуыл дӕр нӕ 
бацауӕрстам. Мӕн фӕнды, Прохладнӕйы базарыл куы ацӕуиккам ӕмӕ 
уым дыууӕ бӕхы куы балхӕниккам, уый. Ацы рахау-бахау цардӕй кӕдмӕ 
цӕрдзыстӕм. Ды дӕр ныр лӕг дӕ, – фыд бакаст Исламмӕ. – Иудадзыг 
фӕрӕт ӕмӕ лӕгъзгӕнӕнӕй дӕр цард нӕй.

Хорз фӕкаст уыцы уынаффӕ Исламмӕ. Схъыг ис уый дӕр ӕмӕ мысыд 
йӕ хъӕу, йе ‘мгӕртты. Дыккаг бон фӕссихор рараст сты Стъараполӕй, 
сӕ фӕндаг ракодтой базарыл ӕмӕ дыууӕ бӕхы балхӕдтой. Афтӕмӕй 
къуыримӕ сентябры фӕстаг бонтӕй иуы бахӕццӕ сты сӕ хъӕумӕ. Дыу- 
уӕ азмӕ ӕввахс уыдон фыццаг хатт байгом кодтой сӕ кӕрты дуар ӕмӕ 
мидӕмӕ бацыдысты.

– Гъе, уӕу-уӕй! – зӕрдӕбынӕй ныуулӕфыд Инал. – Нӕ кӕрт ӕдзӕрӕг 
кӕрты хуызӕн куыд сси. – Ахӕм дард балцы цӕуынӕн дӕр фадӕттӕ 
хъӕуы, фадӕттӕ! Мах иуæрдыгӕй пайда скодтам, иннӕрдыгӕй та царӕф-
тыд баистӕм. Уӕ мӕ хъӕбул, Ирхан, цӕй ми мын бакодтай, цӕ!.. Афтӕ 
ӕнхъӕл дын куы никуы уыдтӕн... Цавӕр хӕйрӕг бацыд дӕ хуылфы?.. 
– Инал йӕ цӕстысыгтӕ асӕрфта.

Бӕхтӕ кӕрты суӕгъд кодтой ӕмӕ агъуысты дуӕрттӕ гом кӕнынмӕ 
фесты. Тыргъы Инал иудзӕвгар джихӕй фӕлӕууыд, стӕй мидӕмӕ 
Исламмӕ бадзырдта:

– Лӕппу, Сабазмӕ ма ныууай ӕмӕ йын ардӕм зӕгъ. Нӕхи Тасолтаныл 
дӕр-иу дӕ фӕндаг ракӕн. Афӕрсон сӕ, куыд рауади ацы ӕнамонд хабар. 
Мӕ иунӕг чызг... Ныр ыл ам, мӕхи хӕдзары, мӕ зӕрдӕ ноджы тынгдӕр 
риссын куы райдыдта.

Сыхӕй чидӕртӕ ӕрбауад, ӕмӕ Иналӕн чи арфӕ кодта, ӕгас хӕдзар 
кӕй ссардтой, уый тыххӕй, чи та сын тӕфӕрфӕс кодта.

Инал хорз саргъыбӕхтӕ сласта, зӕгъгӕ, уайтагъд сыхыл ахӕ-
лиу, ӕмӕ иуӕй-иу цымыдис лӕппутӕ, Исламы ӕмгӕрттӕ, ӕрба- 
уадысты «ӕгас цӕуат» зӕгъыны ӕфсон бӕхтӕ фенынмӕ. Фӕлӕ-иу 
сыхы лӕппутӕй исчи куы ӕрбауад, уӕд-иу Иналӕн йӕ маст рафыхт, 
цавӕрдӕр ӕнӕуынондзинад сӕм адардта. Ирханы хъуыддаджы цыма 
аххосджынтӕ уыдон уыдысты, афтӕ йӕм йӕ зӕрдӕ дзырдта Сабазы 
фыстæджыты фӕстӕ.

Изӕры ӕрбацыдысты Сабаз ӕмӕ мыггаджы хистӕр Тасолтан. Бацин 
кодтой кӕрӕдзиуыл. Сабазы къух райсгӕйӕ йын Инал ӕдзынӕг ныккаст 
йӕ цӕсгоммӕ ӕмӕ дисгӕнгӕйӕ сдзырдта.

– Уый амондджын ирвӕзт куы фӕкодтай, ме ‘рдхорд, уый! Дӕ цӕсгом 
дӕхи хуызӕн куы нал у. Уагӕры буар та цыхуызӕн сси? Лӕппу мын 
дзырдта, фӕлӕ дын афтӕ тынг сыгъд ӕнхъӕл нӕ уыдтӕн. 

Стӕй йе ‘ргом разылдта Тасолтанмӕ: 
– Бахатыр кӕн, Тасолтан, ме ‘рдхордыл цинтӕ кӕныныл фӕдӕн. Абадут 

ма мӕнӕ ацы ран. Хӕдзар дӕр нырма ӕдзӕрӕгхуыз у, фӕлӕ хуыздӕр 
гӕнӕн нӕй. Нал уӕм фӕлӕууыдтӕн ардыгӕй райсоммӕ. Лӕппу! Нӕ 
фӕндаггӕгтӕ ма рахӕсс. Нозт дӕр дзы куы уыдис, ӕнхъӕлдӕн.

Ислам хордзентӕ сенӕйӕ ӕрбайста ӕмӕ стъолыл ӕрӕвӕрдта урс 
пух дзул, къалбас, карк фыхӕй, цыхт ӕмӕ иу авджы дзаг уырыссаг 
арахъхъ. Рауагътой фӕйнӕ сыкъайы. Тасолтан ракуывта, бӕлццӕттӕ 
сӕрӕгас, ӕнӕниз, дзагармӕй кӕй ссыдысты, уый тыххӕй. Загъта, ны-

рӕй фӕстӕмӕ ӕнӕфыдбылыз куыд уӕм, уый тыххӕй дӕр. Сыкъайӕ 
куы схуыпп кодта, уӕд ферхӕцыд ӕмӕ дзы нал бакуымдта, уый мӕн 
аккаг нозт нӕу, зӕгъгӕ.

Суанг ӕмбисӕхсӕвмӕ хӕстӕг фӕбадтысты, фӕныхас кодтой. Инал 
сӕ рафӕрс-бафӕрс фӕкодта Ирханы тыххӕй, фӕлӕ Исламӕй кӕй фе- 
хъуыста, уымӕй дарддӕр бӕлвырд хабарӕй ницы базыдта. Сабазӕн 
дӕр ӕмӕ Тасолтанӕн дӕр сӕ бон нӕ баци, йӕ чызджы уатмӕ йын сыхы 
кӕнӕ хъӕуы лӕппутӕй ӕнафоны чи бацыд, уый номӕй-номмӕ зӕгъын.

Цыдысты бонтӕ, къуыритӕ. Ралӕууыд уалдзӕг дӕр. Инал йӕ чызджы 
тыххӕй бӕлвырд хабар базонынӕн куы ницы амал ардта, уӕд йӕ зӕрдӕмӕ 
кӕсыныл фӕци, ӕнкъард кӕнын байдыдта. Рӕстӕг куыд згъордта, уый 
дӕр ӕм нал хъардта. Иухатт та, мӕйы кӕрон, Ислам йӕ фыды хъын- 
цъымгӕнгӕ баййӕфта Ирханы сынтӕгыл бадгӕйӕ, йӕ фарсмӕ ӕрбадт 
ӕмӕ йын зӕрдӕвӕрӕн ныхӕстӕ кодта.

Раст уыцы афон Сабазы ус Залдуз хӕдзары дуар ӕрбахоста ӕмӕ, 
дзуапмӕ нӕ банхъӕлмӕ кӕсгӕйӕ, стыр удаистӕй мидӕмӕ бахызти. Йӕ 
размӕ рауадысты хӕдзары хицӕуттӕ ӕмӕ йын йӕ хуызмӕ куы бакасты-
сты, уӕд уыдон дӕр тынг фӕтарстысты.

– Цы кодтай, исты фыдбылыз ӕрцыди? – афарста йӕ Инал ӕмӕ йӕ 
бандоныл ӕрбадын кодта. – Афтӕ нӕфӕразгӕйӕ нӕм хуымӕтӕджы нӕ 
фӕцыдаис.

– Нӕхицӕй сусӕгӕй рацыдтӕн, нӕ лӕг мӕ нӕ базыдта, – рудзынгӕй 
кӕрты ‘рдӕм фӕкӕс-фӕкӕс кӕнгӕйӕ, тарстхуызӕй загъта Залдуз. – 
Уастӕн йӕ бур рондз куы фӕкалид де ‘рдхорд сымах ӕмӕ уыцы мӕгуыр 
чызджы тӕригъӕдӕй!..

– Цы загътай, цы?! Цавӕр чызджы тӕригъӕдӕй? Зӕгъ-ма, цы ‘рцы-
ди? – йӕ бынатӕй фестад Инал ӕмӕ йӕм хӕстӕгдӕр бауад. Сӕ уӕлхъус 
алӕууыд Ислам дӕр.

– Ницы аххосджын у Ирхан, фӕлӕ ӕцӕгдзинад зӕгъын нӕ уӕндыдтӕн 
ныронг, амарынӕй мыл нӕ бацауӕрстаид нӕ лӕг. Ныртӕккӕ дӕр ӕдас 
нӕ дӕн, фӕлӕ Ирханы тӕригъӕдӕй мӕ уд рауӕлдай кодтон. Мӕхӕдӕг 
ын бафӕдзӕхстон, уыцы ӕбуалгъ хъуыддаг макӕмӕн ской кӕн, бынтон-
дӕр ӕй ма баныгӕн, зӕгъгӕ. Ӕмӕ, мӕгуыр, йӕ рӕстдзинад искӕмӕн нӕ, 
фӕлӕ йӕ йӕ иунӕг ӕфсымӕрӕн дӕр уымӕ гӕсгæ не схъӕр кодта, мӕн 
тыххӕй фыдбылызтӕ ма ‘рцӕуа, зӕгъгӕ.

– Зӕгъ-ма тагъддӕр, цы хабар у?! Мауал нӕ хъизӕмарӕй мар, – сонт 
хъӕр фӕкодта Ислам ӕмӕ усы уӕхсчытӕм февнӕлдта.

– Ӕнафоны йын йӕ уатмӕ бацыд уыцы цӕсгомхор, чызт гӕрстӕ 
ӕхсадта, афтӕмӕй... Ӕмæ йӕ фыцгӕ донӕй Ирхан басыгъта, йӕхи                                      
хъахъхъӕнгӕйӕ...

– Цы загътай, цы?! Радзур ма йӕ бӕлвырддӕр! – афӕлурс Инал.
– Куы ӕрсади нӕ лӕг, уӕд ӕнаххос чызгыл алы цъыфкалӕн ныхӕстӕ 

мысын райдыдта. Дзӕнайы дæр уый сахуыр кодта, адӕмыл ахъӕр кӕн, 
лӕппутæ Ирханы уатмӕ цӕуынц, зӕгъгӕ. Сымахмӕ дӕр ныффыста...

Ӕррайау фесты фыд ӕмӕ фырт. Исдугмӕ джихӕй аззадысты. Исламы 
хъустыл ауад, айфыццаг сӕм йӕ хойы тыххæй куы бацыд, уӕд Сабаз 
йæ усы сдзурын куыд нӕ бауагъта, уый. Ныр лӕппу дуары ‘рдӕм ӕваст 
фӕзылд, фæлæ йӕ Инал ацахста: 

– Кӕдӕм?
– Сабазмӕ! Марынмӕ йӕм цӕуын.
Инал фӕтарст ӕмӕ лӕппуйыл ныххӕцыд.
– Ӕгӕр тӕвд ма у! Фӕлтау ма мӕнæ Залдузы раз радзур, хъуыддаджы 

фӕдыл куы рацыдтӕ Стъараполӕй, уӕд дӕ хойы цы фӕкодтай, уый.
Лӕппу йӕ гӕндзӕхтӕ тыдта, ауадз мӕ, зӕгъгӕ. Фыд ӕй куы нӕ 

ауагъта, уӕд бандоныл йӕхи ӕруагъта, иу цасдӕр ӕнӕдзургӕйӕ абадт.
– Ардӕм куы рацыдтӕн, – хи тыххӕй уромгӕйӕ, райдыдта Ислам, 

– уӕд мӕхиуыл барӕй банафон кодтон, кӕд ӕй исты хуызы ракъахин, 
зӕгъгӕ. Ӕмбисӕхсӕвмӕ хӕстӕг ӕм дуар сабыргай бахостон ӕмӕ йӕм 
сыхы лӕппутӕй иуы номӕй бадзырдтон, дуар мын бакӕн, зӕгъгӕ. Фӕлӕ 
чызг йӕхи марынмӕ ӕрцыд. Цалынмӕ мын цырагъы рухсмӕ мӕ хуыз 
ӕмӕ ме ‘рфыджы носмӕ ӕрбакаст ӕмӕ мӕ бӕлвырд базыдта, уӕдмӕ мын 
дуар нӕ бакодта. Фӕлӕ сыхбӕстӕ цъиутау куы уасыдысты алы ӕвзӕр 
ныхӕстӕ, стӕй мын нӕхи Тасолтан дӕр куы бауынаффӕ кодта, уӕд...

– Кӕм ныууагътай уыцы чызджы?
– Кӕсӕджы. Ӕлдары зӕхх ӕй хуыдта иу хъомгӕс.
– Ныртӕккӕ бӕхтыл сӕргътӕ сӕвӕр ӕмæ ацӕуӕм уыцы ӕнамонд чыз- 

джы бацагурынмӕ. Кӕд сразы уа, уӕд нӕхи Гуыбейы дӕр немӕ акӕнӕм. 
Кӕд йӕхи нӕ амардта, уӕд ӕй ссардзыстæм. Дӕуӕн та стыр бузныг, Зал-
дуз, – загъта Инал. – Сабаз куыд нӕ фӕгуырысхо уа, афтӕ ацу уӕхимӕ. 
Куы ‘рбаздӕхӕм, уӕд баныхас кӕндзыстӕм, цы уынаффӕ кӕнӕм, ууыл.

Ислам ныууад се ‘рвадӕлты лӕппу Гуыбемӕ ӕмӕ йын радзырдта 
йӕ фыды уынаффӕ. Уый стыр разӕнгардӕй сразы, ӕмӕ дыууӕ сахаты 
фӕстӕ ӕртӕ барӕджы хъӕуӕй ахызтысты: араст сты Кӕсӕджы зӕхмӕ 
Ирханы агурынмӕ.

Хур кӕд ныгуылынырдӕм фӕкъул ис, уӕддӕр боны тӕвд нӕма фӕса-

сти. Сослан ӕмӕ Хамид фӕфӕнд кодтой бӕхтӕ анайын, стӕй сӕхи дӕр 
ауазал кӕнын. Ирхан фӕсхӕрд къӕбӕртӕ хордзенты афснайдта, тагрӕ-
бынмӕ бацыд ӕмӕ алыхуызон дидинджытӕ тоныныл фӕци. Исдугмӕ 
алӕууы, афӕлгӕсы ӕрдзы рӕсугъддзинадыл. Йӕ алыварс диссаджы 
рӕсугъд хъӕд: тӕрс, фадхъӕд, тулдз, тӕгӕр, хъӕддаг кӕрдотӕ ӕмӕ 
фӕткъуытӕ... Ис дзы иугай бӕрз бӕлӕстӕ дӕр. Бӕрзыты хихтӕ дӕлиау 
ӕрхӕццӕ сты урс-хъулон цъӕх пӕлӕзтау, цыма сӕ урс зӕнгтӕ хурӕй 
ӕмбӕхсынц, уыйау.

Мӕнӕ иннӕрдыгӕй фарс та гуылф-гуылфӕй цӕуы стыр цӕугӕдон. 
Йӕ уылӕнтӕ, хъӕлдзӕг зард кӕнгӕ, кӕрӕдзи сурынц размӕ. «Терк у, 
ӕвӕццӕгӕн», – йӕхинымӕр загъта Ирхан. Уый никуы федта ахӕм стыр 
дон сӕхирдыгӕй, Терк йеддӕмӕ. Хӕхбӕсты къаддӕр, фӕлӕ тызмӕгдӕр 
сты дӕттӕ. Къӕдзӕх дурты ӕхсӕнты згъоргӕйӕ, сӕ хӕл-хӕлӕй дыууӕ 
адӕймаджы сӕ кӕрӕдзи ныхас нал фӕхъусынц. Йӕ зӕрдыл ӕрбалӕууыд, 
сӕ хъӕуы уӕллаг фарс, ӕртӕ стыр обауы астӕу хъӕубӕстӕ цы стыр цад 
сарӕзтой, уый. Уырдӕм-иу сӕрдыгон йе ‘мгар чызджытимӕ арӕх цыд 
Ирхан хи найынмӕ. Ленк кӕнын дӕр уым базыдта. Ӕмӕ ныр, уыцы 
бонтӕ мысгӕйӕ, ацы стыр донмӕ кӕсынтыл фӕци. Ӕрцыдис ӕм йӕхи 
найын. «Цымӕ уым аленк кӕнын мӕ бон нӕ бауаид?» – йӕхи фӕрсӕгау 
сдзырдта чызг, фӕлӕ уыцы сахат фӕндагыл ӕртӕ барӕджы ауыдта ӕмӕ 
йӕ хъуыдытӕ ӕваст фӕлыгъдысты.

Уӕды рӕстӕджы тыхгӕнӕг арӕх уыди. Хъӕздгуыты фӕсивӕд-иу 
ӕлдӕртты ӕмӕ кънйӕзты ардыдӕй фӕфӕнд кодтой фосагур ацӕуын, 
мӕгуыр, ӕнӕбар адӕмӕй сӕхицӕн цагъартӕ ӕркӕнын. Ахӕм хъуыд-
дагӕй фӕтарст Ирхан ӕмӕ тачанкӕйы раз балӕууыд. Ныхъхъӕр кодта 
йӕ лӕг ӕмӕ йӕ къухылхӕцӕгмӕ:

– Цавӕрдӕр барджытӕ махырдӕм ӕрбацӕуынц, сымах та уӕхи на- 
йыныл схӕцыдыстут!

Сослан ӕмӕ Хамид уайтагъд сӕ дзаумӕттӕ акодтой ӕмӕ бынатмӕ, сӕ 
хӕцӕнгӕрзтӕм хӕстӕг сӕхи ӕрбайстой. Ирхан ӕгӕр кӕй фӕтарст, уый 
йӕ хуызыл фӕбӕрӕг, ӕмӕ йын зӕрдӕтӕ ӕвӕрыныл фесты. Дыууӕйӕ 
дӕр топпытӕ райстой ӕмӕ барджыты размӕ ацыдысты. Уалынмӕ уыдон 
хъӕды аууонӕй ӕрбазындысты, ӕмӕ дыууӕтӕ дӕр кӕрӕдзимӕ хӕстӕ-
гӕй-хӕстӕгдӕр кӕнын байдыдтой.
9 Мах дуг №3 2024

– Салам алейкум, кӕсгон джигиттӕ, – иннӕтӕй хӕстӕгдӕр ба-
цӕугӕйӕ, загъта Инал ӕмӕ йӕ рахиз къух йӕ риуыл авӕрдта. Инал 
иуцасдӕр зыдта кӕсгон ӕвзаг.

– Алейкум салам, ирон,– дзуапп радтой уыдон дӕр. – Кӕцӕй ӕмӕ 
кӕдӕм цӕут ацы ӕнтӕфы? Уӕ бӕхтӕм кӕсгӕйӕ, цыма дардӕй цӕут, 
афтӕ зыны.

– Мах хӕхбӕстӕй рацыдыстӕм, Ирыстонӕй, – загьта Инал. – Мӕ 
чызг кӕсӕгмӕ ӕрбафтыд, ӕмӕ уый агурӕг рацыдыстӕм...

Сослан хӕстӕгдӕр бауад ӕмӕ Иналы бӕхы рохмӕ ӕнцадгай бавнӕлдта.
– Цавӕр чызг?
– Æcтдӕс азы йыл цыди. Уындджын чызг уыд, бӕргӕ…
– Ирхан нӕ хуынд? – сирвӕзти йӕ дзыхӕй.
Ирханы коймӕ барджытӕ сӕ бӕхтӕй ӕргӕппытӕ кодтой, хӕстӕгдӕр 

балӕууыдысты ӕмӕ Сосланы хынцфарст акодтой:
– О, о, Ирхан! – фӕцӕрдӕг ис Инал. – Кӕм ис Ирхан? Цӕмӕй йӕ 

зоныс?
Ды йӕ фыд Инал дӕ?
– О! Йӕ фыд Инал дӕн ӕз! – йӕ зӕрдӕ риуы къултыл йӕхи схоста. 

– Мӕнӕ уый та йе ‘фсымӕр Ислам у. Мӕнӕ не ‘мбал та – не ‘рвадӕл-
ты лӕппу Гуыбе! – тагъд-тагъд дзырдта лӕг. – Зӕгъ-ма бӕлвырддӕр 
хабар, кӕм ис Ирхан?

Сослан йӕ цин нал баурӕдта ӕмӕ Иналы йӕ хъӕбысы акодта, 
стӕй ӕфсӕрмхуызӕй фӕстӕдӕр рацыд ӕмӕ Хамидмӕ йӕ цӕстӕй 
ацамыдта, хъуыддаг сын бамбарын кӕн, зӕгъгӕ.

– Бахатыр кӕнут, – загъта Хамид. – Ирхан мах хъӕумӕ куы баф-
тыд, уӕдӕй афӕдз ӕмӕ ӕрдӕгӕй фылдӕр цӕуы. Бахъахъхъӕдта 
йӕ, йӕхи чызджы хуызӕн ӕй барӕвдыдта мӕнӕ дæ сиахс Сосланы 
фыдыфсымӕр Бӕтӕхъо.

– Мæ сиахс?! – фыр дисӕй, ӕхсызгон ын уыд ӕви хъыг, уый раиртасӕн 
дӕр нӕ уыд, афтӕ цыдӕр тызмӕг хуызӕй сдзырдта Инал.

– О, дæ сиахс, нӕ хъӕуы фӕсивӕдӕн сӕ номдзыддӕр лӕппу. Ӕз 
дӕр йе ‘фсымӕр дӕн, йӕ къухылхӕцӕг. Ирханимӕ рацыдыстӕм сымах 
агурынмӕ, ӕмӕ стыр амондджын ӕмбӕлд скодтам! Ныр цомут ӕмӕ уӕ 
фӕллад суадзут аууоны, кӕрӕдзи дӕр хуыздӕр базонӕм.

Уыцы ныхӕсты фӕстӕ Хамид йӕ бынатӕй фестъӕлфыд ӕмӕ та-
чанкӕйы ‘рдӕм азгъордта. Ӕмбис фӕндагыл фӕлӕууыд ӕмӕ фӕстӕмӕ 
рахъӕр кодта:

– Сослан, уазджыты ракӕн, ӕз Ирханмӕ хӕрзӕггурӕггаг фӕуон!
Ирхан аууоны нымӕтыл йӕхи ӕруагъта ӕмӕ цавӕрдӕр мӕты 

хъуыдыты аныгъуылди. Хатгай-иу йӕ цӕст адардта, лӕгтӕ кӕдӕм 
ацыдысты, уыцырдӕм. Фӕлӕ... Уый та цы хабар у? Хамид иунӕгӕй 
ӕрбазгъоры, Сосланы кӕмдӕр ныууагъта...

– М’  арт бауазал, цы фӕци Сослан?! – сонт хъӕр фӕкодта Ирхан 
ӕмӕ Хамиды размӕ азгъордта. Фӕлӕ уымӕн йӕ хъӕр ӕрбайхъуыст:

– Ирхан, Ирхан! Мӕ хӕрзӕггурӕггаг – дӕумӕ! Уыцы ӕртӕ барӕджы 
дӕ фыд Инал, де ‘фсымӕртӕ Ислам ӕмӕ Гуыбе сты, Сосланимӕ ардӕм 
ӕрбацӕуынц!..

Ирхан сагъдау аззади. Тарст ӕмӕ цин баиу сты. Зӕрдӕ базмӕлыд, 
цӕстытӕ атартӕ сты, ӕмӕ, иуварсырдӕм куыд фӕцудыдта, афтӕ йӕм 
Хамид фӕцарӕхст. Йӕ хъӕбысы йӕ фелвӕста ӕмӕ йӕ тачанкӕйы 
фарсмӕ нымӕтыл ӕрӕвӕрдта. Дон авджы мидӕг сдавта суадонӕй 
ӕмӕ дзы ӕрхуылыдз кодта сылгоймаджы ных.

Ӕрбахӕццӕ сты уазджытӕ дӕр. Ирханы ахӕм хуызы фенгӕйӕ, тынг 
фӕтарстысты. Инал йӕ фарсмӕ ӕрбадт ӕмӕ йын, йӕ ных хуылыдз 
къухмӕрзӕнӕй сӕрфгӕйӕ, рӕвдауӕн ныхӕстӕ кӕны: 

– Ма тӕрс, Ирӕ, ракӕс-ма бабамӕ. Мӕнӕ Ислам ӕмӕ Гуыбе дӕр 
ам сты...

Ирханӕн йӕ зӕрдӕ йе ‘муд ӕрцыд. Йӕ цӕстыты уӕлтъыфӕлттыл 
ӕнцадгай схӕцыд ӕмӕ йӕ фыды цӕсгоммӕ ӕдзынӕг ныккаст. Уый 
фӕстӕ гагуытӕ иуварсырдӕм разылдта ӕмӕ Исламимӕ фемдзаст. 
Уӕдмӕ Сослан уазджыты бӕхтыл сахсӕнтӕ авӕрдта, хизынмӕ сӕ 
ауагъта ӕмӕ бынатмӕ ӕрбахӕццӕ. Ирханы цӕстытӕ йӕ ацахстой, 
ӕмӕ уӕд уадултыл гӕзӕмӕ сырх фӕлм фӕзынд, былтӕ зына-нӕзына 
базмӕлыдысты. Ногӕй скаст йӕ фыдмӕ ӕмӕ йӕ цӕссыг нал баурӕдта.

– Мауал тыхс, Ирхан! – уынгӕг хъӕлӕсӕй сдзырдта Инал. – Дӕ 
бирӕ фыдӕбӕттӕн ныр кæрон ӕрцыд. Аххосджын та ӕрмӕстдӕр ӕз 
мӕхӕдӕг дӕн, ме ‘фсымӕртӕй мӕ цъаммар ӕрдхордыл тынгдӕр кӕй 
баууӕндыдтӕн, дӕуыл та ӕнӕууӕнк кӕй сдӕн, уый тыххӕй.

Ирхан уыцы ныхӕстӕм фестъӕлфыд. Зӕрдӕбынӕй ныуулӕфыд, 
рабадӕгау кодта ӕмӕ фӕйнӕрдӕм рафӕлгӕсыд. Сабазы ӕбуалгъ 
фӕндтӕ та ногӕй йӕ зӕрдыл ӕрбалӕууыдысты. Фӕстагмӕ йӕ зӕрдӕ 
бынтондӕр йе ‘муд ӕрцыд. Фыд ӕмӕ ӕфсымӕрты раз бадгӕйӕ, йӕ 
цинӕн кӕрон нал уыди.

– Уӕууа! Куыд ӕнцад лӕууыс уый, дӕ хорзӕхӕй, Сослан! Нӕ буц 

уазджыты хорз фенын хъӕуы. Ӕфсойнагӕй нӕм ницы ис, – цыма йӕ 
хъуыдытӕй уыцы уысм феуӕгъд, уыйау йӕ бынатӕй фестад Хамид.

Уайтагъд хъӕдӕй сӕртмихтӕ ӕрбадавтой ӕмӕ стыр брезентӕй 
халагъуд ацарӕзтой. Уӕдмӕ Ирхан тачанкӕйы асыккӕй систа фысы 
ӕвдасарм физонӕггондӕй, чысыл къупри арахъхъ, ӕнхъизӕнджын 
нартхоры кӕрдзын ӕмӕ сӕ ӕриста цатыры бынмӕ. Ӕрбадавтой сӕ 
хордзентӕ Ислам ӕмӕ Гуыбе дӕр. Ногкарст кӕрдӕгӕй арӕзт «фын-
гыл» фӕзынд карчы дзидза, уазал уӕлибӕхтӕ.

Уӕле, бадӕн саргъы базыл йӕхи ӕруагъта Инал. Йӕ рахизфарс ӕр-
бадын кодта йӕ сиахс Сосланы, иннӕ фарс та – Хамиды. Уыдоны дӕле 
ӕрбадтысты Ислам ӕмӕ Гуыбе. Сбадын кодтой Ирханы дӕр.

– Ӕнӕнхъӕлӕджы циндзинад, стыр амондджын фембӕлд! – арахъ-
хъы сыкъа бӕрзонд сисгӕйӕ, загъта Инал. – Нӕхи ӕнӕрхъуыдыйӕ, Иры 
дӕр ӕмӕ Кӕсӕджы дӕр чи нӕма ӕрцыди, ахӕм зындзинӕдтӕ бавзарын 
кодтам мӕ иунӕг, сыгъдӕгзӕрдӕ, мыдыбындзау куыстуарзаг чызг Ир-
ханӕн. Дард балцы цӕугӕйӕ йӕ бирӕгъы лӕгӕты баппӕрстам, фӕлӕ 
йын хӕрын нӕ бакуымдта, йӕ дӕндӕгтӕ йыл асастысты...

Ирханӕн йӕ зӕрдӕ ӕрбауынгӕг, йӕ цӕстытӕ къухмӕрзӕнӕй 
асӕрфта, ӕнцадгай сыстад ӕмӕ цатыры чъылдыммӕ рацыди. Инал 
дарддӕр йӕ ныхас кодта ӕмӕ цыбырӕй радзырдта Ирханы ӕнамонд 
хабӕрттӕ.

– Ныр мӕ чызджы ирвӕзынгӕнджытыл нымайын сымах, – дзуры 
дарддӕр Инал, – ме ‘нӕзонгӕ ӕфсымӕр Бӕтӕхъойы. Ӕгас куы уӕм, 
уӕд сӕмбӕлдзыстӕм ӕмӕ кӕрӕдзи базондзыстӕм. Ирхан, мӕ хур, – 
радзырдта йӕ чызгмӕ. – Ницы рӕдыд дӕм ис, дӕхицӕн цардӕмбал кӕй 
бацагуырдтай, уымӕй. Мидӕмӕ-ма рацу ӕмӕ уын ӕз арфӕ ракӕнон 
мӕнӕ дӕ кӕнгӕ ӕфсымӕр Хамиды раз.

Ирхан мидӕмӕ ӕрбахызт ӕмӕ ӕфсӕрмхуызӕй иуварсырдыгӕй 
ӕрлӕууыд.

– Бузныг, мӕ чызг. Худинаг дӕ сӕрмӕ кӕй не ‘рхастай, уый тыххӕй 
дӕ разы сты мыггаг дӕр ӕмӕ ӕгас хъӕубӕстӕ дӕр. Ныр мӕнӕ, дӕхицӕн 
цардӕмбалӕн кӕй бацагуырдтай, уый мӕ зӕрдӕмӕ исын стыр адджынӕн, 
ӕмӕ уын мӕ зӕрдӕ зӕгъы: цӕрут амондимӕ!

Иучысыл сӕ фӕллад суагътой, уый фӕстӕ та Инал загъта:
– Рӕстӕг цӕуы. Ам ныл хъуамӕ ма баизӕр уа. Гъемӕ куыд бакӕнӕм?
– Уый та цы хоныс? – фӕцырд ӕм Хамид. – Куыд зонут, афтӕмӕй 

Кӕсӕджы зӕххыл стӕм. Иу дзырдӕй, мах уазджытӕ стут ӕмӕ нӕхимæ 

йӕблиагъуӕ скӕнут. Базонут уе ‘фсымӕр Бӕтӕхъойы дӕр, мах дӕр. 
Уӕдӕ ӕниу куыд!

Инал сразы ис Хамиды ныхасыл:
– Хорз уынаффӕ у, – загъта уый. – Мах хъуамӕ хӕстӕгдӕр базонӕм 

кӕрӕдзи. Ӕцӕг уӕм мах нырма цӕуӕм хӕстӕджытӕм цӕуыны фӕндагыл 
нӕ, фӕлӕ куыд хорз хӕлӕрттӕм. Уӕлдай ӕхсызгондӕр та мын уыдзӕн 
Бӕтӕхъойы фенын. Кӕд ӕй зонгӕ нӕма кӕнын, уӕддӕр мын сымах цы 
хабӕрттӕ ракодтат, уыдоны фӕстӕ уый у мӕ чызджы ирвӕзынгӕнӕг, 
скодта мын ӕфсымӕры ад. Цомут!

Инал ӕмӕ йе ‘мбӕлтты Кӕсӕджы тынг сбуц кодтой. Кӕрӕдзиуыл 
рагон хӕлӕрттау бацин кодтой Инал ӕмӕ Бӕтӕхъо. Хо ӕмӕ мады зӕрдӕ 
бадардтой Инал ӕмӕ Ислам сӕ сиахсы мад Ханиффӕмӕ.

Дыууӕ боны сӕ нӕ рауагътой Ирханы ног хӕстӕджытӕ. Ӕгас хъӕубӕ-
стыл айхъуысти ирон уазджыты хабар. Ирханы хъӕлдзӕгдзинадӕн кӕрон 
нал уыди. Ныр сӕ дзыхтӕ фемыр сты, ныронг Сосланӕн уайдзӕфтӕ чи 
кодта, уыдонӕн дӕр.

Фӕстагмӕ сын Инал афтӕ зӕгъы:
– Ӕз тынг бузныг дӕн уе ‘гъдау, уӕ хорз цӕстӕнгасӕй, цы стыр кад 

нын скодтат, уымӕй. Мӕ зӕрдӕйӕн тынг адджын стут. Ныр уӕ курын, 
ӕмӕ сразы ут мӕ уынаффӕйыл: цомут ныр нӕхимӕ, Ирыстонмӕ. 
Рахонут, цал уӕ фӕнды, уал адӕймаджы ӕмӕ Ирханы ракӕнут мӕхи 
хӕдзарӕй, йӕ фыды къонайӕ. Мӕ уарзон чызгӕн йе ‘рвадӕлтӕ, йӕ 
хъӕубӕстӕ фӕндараст куы зӕгъой, уӕд мӕхицӕн дӕр ӕмӕ уымӕн дӕр 
стыр амонды хосау ӕхсызгон уыдзӕн. Ӕмӕ уӕ курын: афтӕ бакӕнӕм.

Фысымтӕ бамбӕрстой Иналы фӕнд ӕмӕ йӕ ныхмӕ сдзурын ницыуал 
бафӕрӕзтой. Йӕ фыды фӕндыл уӕлдай тынг бацин кодта Ирхан.

– Мах разы стӕм дӕ фӕндоныл, – загъта Бӕтӕхъо. – Дӕ чызг нӕ чындз 
куы баци, уӕдӕй фӕстӕмӕ дӕ сиахс Сослан сымах базонынӕй хуыздӕр 
хорздзинад нал куырдта Хуыцауӕй. Ирханы дӕр афӕдз ӕмӕ ӕрдӕджы 
дӕргъы бахудгӕ ничи федта, никуы бахъӕлдзӕг, иудадзыг сымах кӕй 
мысыд, уый тыххӕй. Уымӕ кӕсгӕйӕ, Сослан дӕр бонӕй-бонмӕ ӕн-     
тъыснӕгдӕр кодта. Ныр Хуыцауӕй разы. Сымах ссардтат уӕ чызджы, 
мах та базыдтам нӕ ног хорз хæстӕджыты...

Ӕртыккаг бон райсомӕй боныцъӕхтыл иууылдӕр иумӕ рараст сты 
сӕ даргъ фӕндагыл Ирыстонмӕ, Тырсыгоммӕ, Аслӕмырзаты хӕдзармӕ. 
Тырсыгоммӕ нӕма бахӕццӕ сты, афтӕ хабар уайтагъд айхъуыст хъӕубӕ-
стыл. Базмӕлыдысты ӕрвадӕлтӕ, хӕстӕджытӕ, сыхбӕстӕ. Чызджытӕ 



118

ӕмӕ лӕппутӕ ӕрӕмбырд сты ӕмӕ ӕнхъӕлмӕ кӕсынц уазджытӕм, сӕ 
уарзон ӕмгар, хъӕуы фӕсивӕды фидауц Ирханмӕ. Уӕдмӕ хъӕу иууыл-
дӕр базыдтой чызджы рӕстдзинад, йӕ хъазуаты хабар.

Уыцы рӕстӕг цӕхгӕрмӕ уынгӕй ӕрбазынд тачанкӕтӕ. Адӕм 
сӕ алыварс амбырд сты ӕмӕ сӕ кӕртмӕ хӕссӕгау бакодтой. Чы-
сыл фӕстӕдӕр зарын ӕмӕ фӕндыры зӕлтӕ уӕлдӕф ахаста хъӕуы 
хӕстӕгдӕр сыхтӕм.

Инал нӕ бацауӕрста йӕ иунӕг чызджы кад ӕмӕ радыл арвитыныл. 
Искуы-иу хӕдзарӕй фӕстӕмӕ, хъӕуы нал баззад, стыр хуын чи не ‘рхаста, 
ахӕм. Алы хӕрд ӕмӕ нозтӕй бӕркадджын фынгтӕ дыууӕ боны дӕргъы 
не сцух сты. Уӕле бадти мыггаджы хистӕр Тасолтан ӕмӕ гаджидау 
гаджидауы фӕдыл уагъта.

Фӕстагмӕ хистӕр рауагъта сидт бӕркады тыххӕй ӕмӕ бар радта 
чындзхӕсджытӕн сӕхи бацӕттӕ кӕнынӕн.

Мӕнӕ тачанкӕмӕ ракӕнынц Ирханы. Ӕрлӕууын ӕй кодтой зӕронд 
лӕгты раз. Иууылдӕр сыстадысты. Тасолтан нуазӕн йӕ къухмӕ райста 
ӕмӕ дзурын райдыдта:

– Ирхан, мӕ хур! Фыццаджыдӕр дын арфӕ кӕнын мӕнӕ ацы 
адӕмы, дӕ уарзон хъӕубӕсты, сыхбӕсты номӕй, цардӕмбалӕн кӕй 
равзӕрстай, уыимӕ кӕрӕдзи уарзгӕйӕ куыд фӕцӕрат, уый тыххӕй. 
Дыккагӕй дӕ хатыр агурынц, иу ӕнаккаг, ӕлгъаджы дзыхӕй дыл кӕй 
сӕнӕууӕнк сты ӕмӕ дыл сӕхи кӕй атигъ кодтой, уый тыххӕй. Уӕлдай 
хатыр дӕ курын мӕхӕдӕг: хъуыддаг бӕлвырд нӕ базонгӕйӕ, хахуыр 
ныхӕстыл цӕмӕн баууӕндыдтӕн? Ды равдыстай стыр хъӕбатыр- 
дзинад. Ныр иунӕг Хуыцауы салам сӕмбӕлӕд Залдузыл ӕмӕ ӕнӕниз 
суӕд, махӕн нӕ цӕстытӕ чи байгом кодта. Уыйӕппӕт хъӕубӕстӕн 
фехъусын кодта дӕ рӕстдзинад ӕмӕ Сабазы ӕбуалгъ фӕндтӕ ӕмӕ 
хъуыддӕгтӕ. Ныр фӕндараст фӕу, нӕ мыггаджы фидауц. Уырны нӕ, 
дӕ ныфс, дӕ хъару къаддӕр кӕй нӕ уыдзысты, ӕмӕ дын ам цы кад 
уыди, ууыл ма ноджыдӕр кӕй бафтдзӕн...

Ирханӕн йӕ зӕрдӕ суынгӕг ӕмӕ йӕ кӕуын нал баурӕдта. Хуынд 
адӕмӕй йын алчи дӕр йӕ къух райста зӕрдӕбынӕй ӕмӕ йын арфӕ кодта.

Чысыл фӕстӕдӕр тачанкӕ рахызти уынгмӕ ӕмӕ йӕ цӕрдӕг бӕхтӕ 
скъӕфӕгау акодтой Арвыкомы стыр фӕндагыл Ӕрджынарӕджы ‘рдӕм. 
Йӕ фӕдыл араст кодтой иннӕ тачанкӕтӕ ӕмӕ хъӕуы фӕсивӕдӕй фараст 
барӕджы дӕр, семӕ Ирханы ӕфсымӕр Ислам, се ‘рвадӕлты лӕппутӕ 
Гуыбе ӕмӕ Бечыр дӕр.

– Фӕндараст, фӕндараст! – сæ къухтӕ тилгӕ чындзхонты фӕстӕ 
дзырдтой хъӕубӕстӕ.

ЭПИЛОГ
Цыдысты бонтӕ. Залдуз йӕ хӕдзармӕ бацӕуын нал бауӕндыд: йӕ 

лӕг Сабаз ӕй марынмӕ агуырдта, ӕмӕ йӕ хистӕр тиу Теготӕм ӕрцарди. 
Маст ӕмӕ тарстӕй йӕ низ тыхджындӕр кӕнын байдыдта ӕмӕ ӕрсади. 
Ахаста ма иу мӕйы бӕрц.

Сабазӕн хъӕуы фӕлӕууӕн нал уыди. Йӕ бӕхыл саргъ сӕвӕрдта ӕмӕ 
йӕхи айста. Кӕдӕм, уый хъӕубӕсты иу адӕймаг дӕр нӕ зыдта. Афӕ- 
дзы фӕстӕ хъӕуы цуанӕттӕ иу нарӕг комы ссардтой лӕджы мард. Йӕ 
дзаумӕтты скъуыдтӕй базыдтой Сабазы. Куыд ӕнхъӕл сты, афтӕмӕй 
уый ӕд бӕх ӕфцӕгӕй ахауд.

Бирӕ ивддзинӕдтӕ рауади Иналы хӕдзары. Ирханы ацыды фӕстӕ 
ӕхсӕз мӕймӕ чындзӕхсӕв скодтой – Исламӕн ӕрхастой цардӕмбал сӕхи 
хъӕуӕй. Фӕзындис сӕм сывӕллӕттӕ дӕр, ӕмӕ Инал фылдӕр ӕргом 
аздӕхта йӕ фырты цоты рӕвдауынмӕ.

Кӕрӕдзийӕн адджын хӕстӕджытӕй цардысты Аслӕмырзатӕ ӕмӕ 
сӕ ног кӕсгон хӕстӕджытӕ. Ирхан ферох кодта йе ‘ппӕт мӕстытӕ дӕр 
ӕмӕ уарзонӕй цӕры йӕ ног бинонтимӕ, ӕнувыдӕй хъомыл кӕны йӕ 
хъӕбултӕ Ӕхсар ӕмӕ Таужаны.

дидинджытæй йæ сфæлыста æмæ йæ байдзаг кодта чингуытæй æмæ 
къухфыстытæй. Уырдæм æм арæх цыдысты канд йе ‘мкусджытæ нæ, 
фæлæ ма алыхуызон дæсныйæдты минæвæрттæ, арæхдæр консуль-
тацийы охыл.

Ацы институты йын бантыст бирæ хорз хъуыддæгтæ бакæнын. 
Фыццаджыдæр уый, æмæ институты бирæ ныхæстæ æмæ тохты фæстæ 
бакодта «Скифаг-алайнаг иртасæнты центр». Центрыл æвæрд æрцыд 
Абайты ахуыргонды ном. Кусынмæ фæхуыдта канд ирыстойнаг ахуыр- 
гæндты нæ, фæлæ, Уæрæсе æмæ суанг фæсарæнты дæр скифтæ æмæ 
аланты истори æмæ культурæйыл чи куыста, ирон æвзаджы рæзтмæ 
йæ хъус чи дардта, уыдоны. Центрæн йæ мыхуырон оргæн сси æрвы-
лазон «Нартамонгæ». Йæ фыццаг номыр рацыд 2002 азы æмæ абон 
дæр цæуы, ныронг дзы рацыд 18 номыры. Ацы журналы фæрстыл 
мыхуыр цæуынц куыд оригиналон иртасæн куыстытæ, афтæ æндæр 
журналтæй рамыхуыргонд уацтæ дæр. Уый руаджы чиныгкæсджытæ 
базонынц, дунейы ахуыргæндтæ скифтæ, сæрмæттæ, алантæ æмæ 
ирæтты тыххæй цытæ фæфыссынц, уыдон. Центры дыккаг мыхуырон 
оргæн хъуамæ суыдаид æрвылазон «Eurasia Scythica». Уым мыхуыр 
хъуамæ цыдаиккой æрмæстдæр, скифаг æвзаг æмæ историйы фæдыл 
цы куыстытæ ис, уыдон. Хъуыддаг афтæ у, æмæ иуæй-иу ахуыргæнд-
тæ сдзырддаг кодтой скифаг æвзаджы равзæрд. Витали цы проект 
бацæттæ кодта, уый та хъуамæ суыдаид скифаг проблемæйы фæдыл 
ныхмæвæрд хъуыдыты автортæн иумæйаг «ныхасдон». Бантыст ын 
ацы æрвылазонæн æрмæстдæр йæ фыццаг номыр бацæттæ кæнын. 
Уый рухс федта 2006 азы, Виталийы мæлæты фæстæ, æмæ йæ кæд 
йæхæдæг бацæттæ кодта æмæ йын разныхас дæр йæхæдæг ныффыста, 
уæддæр дзы йæ ном никæцæй разынд. Æппæты хъыгагдæр та уый у, 
æмæ йæ ацыдимæ ацы проект дæр кæй ахуыссыд.

Проектæн æмредакторæй амынд у францаг зынгæ славист æмæ 
иранист Франсуа Корнилье. Уый иттæг хорз зыдта бирæ æвзæгтæ, 
уыдонимæ уырыссаг дæр. Ирон æвзагæн та хорз зыдта йæ истори, 
æмæ-иу йæ иртасæн куыстыты кæддæриддæр бынат разынд йæхи 
оригиналон хъуыдытæн.

Æвæллайгæ ахуыргонды ахсджиагдæр проекттæй иу баст уыд 
Абайты Васойы номимæ. Уый 90 азы юбилеймæ Дзæуджыхъæуы арæзт 
æрцыд стыр конференци. Архайдтой дзы Ирыстон æмæ Уæрæсейы 

зынгæ ахуыргæндтæ. Конференцийы размæ мыхуырæй рацыд, Витали 
бæрнон редактор æмæ аразæг кæмæн уыд, тезисты уыцы æмбырдгонд 
«Вопросы иранистики и алановедения». Докладты бындурыл та йæ 
фæндыд æмбырдгонд (festschrift) рауадзын. Бирæ йыл фæфыдæбон 
кодта, фæлæ æхца кæй нæ уыд, уый аххосæй цæттæ æмбырдгонд 
рухс нæ федта. Æвæццæгæн, нæдæр федтаид, фæлæ йæм се ‘ххуысы 
къух бадардтой италиаг иранисттæ. Роммæ атæхын дæр ма йæ ба-                    
хъуыд. Æхцайы фæрæзтæй дарддæр æм фæкастысты сæ гъæйтт-мардзæ                        
куыстытæй дæр. Уый руаджы æмбырдгонды гуырахст зынгæ фæфылдæр 
ис. Ахæм хуызы рацыд 1998 азы Ромы. Йæ цъарыл фыст ис, зæгъгæ, 
цæттæгонд у Васойы 95 азы юбилеймæ. Фæстæдæр, 2002 азы, ирон 
æмæ италиаг ахуыргæндты æмгуыстгæнынады ссадвæдыл уырыссаг 
æвзагмæ тæлмацæй рацыд италиаг иранистикæйы патриарх Герардо 
Ньолийы чиныг «Название алан в сасанидских надписях» йæ 65 азы 
юбилеймæ. Редактор æмæ йын разныхасы автор уыд Гусалты Витали.

Йæ хуыздæр проекттæй иу у Абайты Васойы равзаргæ уацмыстæ 
рауагъд. Проект цæттæ кодтой иумæ. Бæлвырддæр дзургæйæ та, Васо 
йæхæдæг равзæрста æмæ ссæртæ кодта йæ уацмыстæ, кæцыдæртæ 
дзы фæцыбырдæр кодта, кæцыдæртæм дзы цыдæртæ бафтыдта æмæ 
сæ ныддихтæ кодта цыппар томыл. Витали та сæ мыхуырмæ цæттæ 
кодта, редакторы куыстæй дарддæр сæм хорз фæкаст куыд корректор. 
Фыццаг том рацыд Васойы 90 азы юбилеймæ, дыккаг та – 1995 азы. 
Æртыккаг том æгæр гуырахстджын разынд, æмæ йæ Витали адих 
кодта дыууæ хицæн чиныгыл. Фæлæ йын сæ рауадзын нал бантыст. 
Æрæджы куыстытæ ногæй рауагъта Цыбырты Алексей, æртыккаг 
том дæр сæм бафтыдта, афтæмæй. Цыппæрæм том Васо нæ сæрвыста, 
æмæ дзы цавæр æрмæджытæ хъуамæ уыдаид, уый, æвæццæгæн, мах 
никуыуал базондзыстæм. Кæуыл æууæндыд, æрмæстдæр ахæм адæй-
магæн бабар кодтаид йæ уацмыстæ рауадзыны хъуыддаг. Витали йæ 
куыст иттæг хорз кæй бакодта, уый тыххæй йын фыццаг томы разны-
хасы арфæйы ныхæстæ загъта: «Считаю долгом выразить глубокую 
признательность Виталию Гусалову, взявшему на себя нелегкий труд 
технической подготовки материала к печати».

Алывæрсыг уыд Гусалты лæппуйы курдиат, ахадæн уыд йæ фæллой 
ирон æвзаг æмæ культурæйы сæраппонд. Хорз зыдта нывкæнынады 
техникæ æмæ истори. Нывгæнджыты æхсæн уæлдай стырдæр аргъ 

кодта Босхæн. Йæхæдæг дæр ныв кодта, фыста æмдзæвгæтæ, бирæ йын 
æнтыст зонадон куыстытæ дæр (нæ уарзта дзырд «наукæ»). Ныртæккæ 
мын нæй йе сфæлдыстадон бынтæн аккаг аргъ скæныны фадат, фæлæ 
радзурдзынæн дыууæ хабары.

2002 азы Францы, Аррасы университеты, цыд конференци. Нæ 
дыууæйæн дæр дзы уыд докладтæ. Францмæ иу доклады номыл 
ацæуыны хъуыддаг мæ хæлармæ раст нæ фæкаст æмæ сфæнд кодта 
журнал «Нартамонгæ»-йæн Парижы презентаци саразын. Франсуа Кор-
нильейæн йæ хъуыды куы бамбарын кодта, уæд æм иттæг хорз фæкаст, 
æмæ ноябры уазалдæр бонтæй иуы атахтыстæм Мæскуымæ. Уым иу 
æхсæв хъуамæ арвыстаиккам уазæгуаты æмæ дыккаг бон райсомæй 
атахтаиккам Францы сæйраг сахармæ. Дзæуджыхъæуæй Мæскуымæ 
немæ тахтысты ирон культурæйы гъæйтт-мардзæ минæвæрттæ – Дзан-
тиаты Анатоли æмæ Сæлбиты Аким. Рацæй-рабон, æмæ хæдтæхæг 
Мæскуыйы нæ, фæлæ Нижний Новгороды куы ‘рбадид. Райсомæй 
суанг хæрзизæртæм аэропорты арвыстам: Мæскуыйы сæрмæ бæзджын 
мигъ ныббадти, æмæ йæ аэропорттæ нæ куыстой.

Цы гæнæн уыд. Аэропорты æнхъæлмæ кæсæн залы ныхæстæгæнгæ 
дыууæрдæм рауай-бауай кодтам, æмæ дын уалынмæ Витали афтæ куы 
бакæнид: «Уæллæй, райсомæй, мæ гæххæттытæй ма цалдæрыл мы-
хуыртæ авæрон, зæгъгæ, нæ бухгалтеримæ институтмæ атагъд кодтон, 
æмæ мæ Уастырджимæ скувын ферох ис». Афарста Анатолийы æмæ 
рабæрæг ис: уый дæр Фæндагсарыл йæхи нæ афæдзæхста. Хуыздæр 
нæ разынд Аким æмæ мæхи хъуыддаг дæр. Нæхиуыл æрхудтыстæм 
æмæ хъуыддаг сраст кæныны охыл ресторанмæ бауадыстæм. Уый уыд 
æхсæвы 10 сахатмæ æввахс. Уастырджийы ном куы ссардтам, уæд нæм 
иу-дæс минуты фæстæ фæсидтысты, уæ рейс цæттæ у, зæгъгæ. Парижы 
нæ хъуыддæгтæ иттæг хорз ацыдысты. Канд Корнилье нæ, фæлæ йæ 
хæлар профессор Корвизье æмæ ирон диаспорæйы минæвар Дзанайты 
Лорæ дæр æдзух нæ фарсмæ уыдысты. Фæстæмæ цæугæйæ рæдыд нал 
æруагътам, æмæ нæ хæдзæрттыл æнæкъуыхцыйæ сæмбæлдыстæм.

Дыккаг хъуыддаг баст у Абайты Васойы мæлæтимæ. Гусалты 
Витали уыд мард бавæрыны фæдыл арæзт къамисы уæнг. Къамис ит-
тæг хорз срæвдз кодта хъуыддаг, фæлæ сæм мард бавæрыны бынаты 
тыххæй быцæуаг ныхас рауад. Иутæ дзырдтой, зæгъгæ, нæ куыры-
хон ахуыргонды бавæрын хъæуы Намысы Аллейы, иннæты хъуы-

дымæ гæсгæ та – Ирон аргъуаны кæрты. Фæстаг фæндоны ныхмæ чи                                                   
дзырдта, уыдонæн сæ хъуыдыты сæйрагдæр уый уыд, зæгъгæ, аргъуаны 
кæрты бынат нал ис. Æмæ уæд Витали йæхи хъæппæрисæй æрзылд 
аргъуаны кæрты, ссардта дзы иттæг хорз бынат, æмæ къамисы иннæ 
уæнгтæ дæр дыууæ нал загътой. Васойы цы бон бавæрдтой, уыцы изæр 
æй нал федтон, фæлæ йæм дыккаг бон институтмæ куы бацыдтæн, 
уæд йæ кабинеты рухс загътам, стæй изæрырдæм ацыдыстæм Васойы 
риуыл арт скæнынмæ. Арт, зæгъгæ, кæуылты ныхас у – немæ лыстæг 
къæцæлтæ айстам æмæ, ирон æгъдау цы домдта, уый бакодтам.

Уыцы бон Витали сывæллонау фæкуыдта. Афтæ зæрдиагæй ма йæ 
кæугæ федтон, Уарзиаты Вилен куы фæзиан, уæд. Тæнæгзæрдæ æмæ, 
италиæгтæ molto emotionale кæй фæхонынц, ахæм уыд мæ хæлар.                  
Васойы фæстæ йын цыма йæ базыртæ ацагъдæуыд, ахæм хуыз райста. 
Цалдæр хатты рынчындонмæ дæр бахауд. Мæ зæрдæйæ нæ хицæн 
кæнынц, йæ мæлæты размæ йæм куы бауадтæн, уæд мын цы ныхæстæ 
загъта, уыдон: «Мæлгæ дын кæндзынæн, Юри». Мæ бон куыд уыд, 
афтæ йын ныфсытæ февæрдтон, фæлæ хъысмæты фæсайын никæй 
бон у. Цыбыр, фæлæ ирд уыд йæ цард. Æгæр æвгъау уыд мæлынæн…

«Лæг цыдæриддæр кæны хорзæй æмæ æвзæрæй – йæхи сæрæн сæ кæны. 
Йæхи удыбæстæн».

Нæ рагон фыдæлтæ Зæхмæ цы бирæ хорздзинæдтæ, цы æмбисонды 
зонындзинæдтæ æрхастой, уыдон фыст не ‘рцыдысты кæнæ та уыцы 
фыстытæ фесæфтысты, æмæ абоны онг æрхæццæ сты кадджыты фæрцы. 
Афтæ, дыгурон кадджыты бæстон ныхас цæуы Æцæг Дуне æмæ Мæнг 
Дунейыл. «Стыр Хуыцау æгас дуне иунæгæй сфæлдыста: йæ зонд æмæ 
йæ дзырдæй. Йæхицæн цæрæн бынатæн саккаг кодта æгас Дунейы рухс. 
Дунейы рухсы къабæзтæ-тыхтæ сты арв, дымгæ, зæхх, дон æмæ зынг. 
Адæймагæн Хуыцау радта зонд хорз æмæ æвзæр æмбарынæн, радта йын 
бартæ æмæ фæндон исты миниуджытæ æвдисынмæ æмæ йын загъта: 
«Цæр ацы Мæнг Дунейыл, бон хæсс фæллойæ æмæ Стыр Дунемæ дæхи 
цæттæ кæн, Хуыцауы ма ферох кæн». Адæймаджы бафæлварынмæ æмæ 
йын йæ хъару сбæрæг кæныны тыххæй сфæлдыста сайæгой дæлимон-
ты. Цæрынц дæлдзæхы æмæ алы бон дæр алы хъуыддагæй фæлварынц 
адæймаджы. Хуыцауæй йæ дард кæнынц æмæ йæ сæхи дунемæ ласынц. 
Фæлæ адæймаг ацы Мæнг дунейы хъуамæ хорз æмæ æвзæр æмбара, 
Хуыцаумæ кува æмæ Хуыцауы миниуджытæ фæзма».

Дарддæр Хæмыцаты Валери зæгъы, ирон адæм мингай азты дæргъы 
кæй фæхастой Хуыцауæй сын лæвæрд æрвон фарн æмæ дун-дунейы 
æцæгдзинад. Ирон туджы абон дæр æфснайдæй лæууынц рагон зонын-
дзинæдтæ, фæлæ цæмæй раргом уой, уый тыххæй ахуыр кæнын хъæуы 
нæ рагфыдæлты зонды фæрæзтæ.

Цæмæй сæ хъуыды фæстагæттæм фæхæццæ уыдаид æнусты сæрты, 
уый тыххæй пайда кодтой ариаг символтæй. Хатиаг æвзагæй фæлыст 
кадджытæ æмæ таурæгътæ хастой æрвон фарнæй хайджын кадæггæн-
джытæ фæлтæрæй-фæлтæрмæ.

Нæ фыдæлтæн сæ архитектурæ, æхсæнадон цард, дзаума, кæфтытæ, 
зарджытæ, аивад – алцыдæр дзурæг у сæ арф зонындзинæдтыл. Алцæмæн 
дæр – уаг æмæ æгъдау, алы ран дæр – арф хъуыды. Уый уыд Дунейы 
уагæвæрдты зонынад.

Хуымæтæг цæуылдæр нымад у хæххон ирон хæдзар. Фæлæ ма йын 
æркæсæм йæ арæзтмæ. Цы амонынц, цы символтæ дзы бæрæг чындæуы, 
уыдон?

Ирон Хæдзар уыд цыппаркъуымон – уый у, сакралон геометримæ 
гæсгæ, Зæххы, зæххон царды символ. Йæ астæуæй – цæджындз æмæ къо-
найы арт, йæ сæрмæ – тымбыл аг рæхысыл ауыгъдæй, уый сæрмæ – ердо.

Рæхыс ирон адæммæ табуйаг у, стыр фарн дзы ис. Уыдис уæларвæй 
æрцæугæ, Куырдалæгоны конд. Куыд рагон символ, у царды бæлас, 
уырыссагау – мировое древо. Йæ цæгтæй бæтты зæххон дуне уæларвон 
дунеимæ, уæларвон фарн – зæххон фарнимæ.

Арт у, Хуыцау кæй ис, уый символ зæххыл. Уымæ гæсгæ уыд табуйаг.
Рæхысы сæрмæ уæлхæдзарыл – ердо. Уымæн йæ бындур у цып-

паркъуымон – зæххы символ, ууыл арæзт астфисынон (зæххон) æмæ 
авдкъæпхæнон (авд уæларвон) пирамидæ – уый уыд æрвон æмæ зæххон 
дунеты сæмбæлæны символ. 

Хæдзары астæуккаг цæджындз у, а дунейы алцыппæт кæуыл æнцайы, 
ахæм сæмæны символ, ома мировая ось.

Хуымæтæг нæ уыд ирон куырды арæзт Цырагъдар дæр.
Иннæ цымыдисаг дзаума у Тымбыл фынг. Йæ сæйраг нысан хæрынæн 

нæ уыд, фæлæ кувынæн. Фынгыл æвæрдтой æртæ чъирийы фыдызгъæлы 
æртæ хайимæ, æмæ сæ куывтой æртæ хистæры.

Тымбыл фынджы зиллак, у æнæкæрон, дун-дунейы символ. Фынг 
лæууы æртæ къахыл – уыдон амонынц, мæнг дуне æртæ хайыл дихгонд 
кæй у (уæларв, зæхх æмæ дæлзæхх). Тымбыл фынгæн йæ æртæ къахы 
йæ быны аразынц æртæкъуымон. Йæ рагондæр мидистæй иу уыдис раст 
хъуыды кæнын, раст дзурын, раст кæнын. Нымæц «æртæ» бирæвæрсыг 
у. Нæ зæххон дуне у æртæбарæнон – уæрх, дæргъ æмæ бæрзæнд, нæ 
рæстæг дих кæны ивгъуыд афон, абоны бон æмæ фидæныл. Адæймаг 
дæр æртæ хайæ конд у: буар, уд æмæ зондæй.

Уæдæ ирон хæдзары иннæ дзаумæттæм куы æркæсæм, уæд хистæры 
къæлæтджыныл, фахсбандæттыл, цæджындзтыл дæр уыдысты конд 
хъахъхъæнæг, арф мидисджын символтæ æмæ рунæтæ.

Уый æрмæст хуымæтæг хæххон хæдзары. Фæлæ афтæ ис дæнцæгтæ 
хæссæн, ирон адæм сæ царды цæмæй пайда кодтой, æппæт уыдонæй. 
Символты бындурыл арæзт цыдысты кувæндæттæ-зиккураттæ, зæппадз- 
тæ – цыппар æмæ астфисынонтæ, авдкъæпхæнон сæртимæ. Уæдæ æндæр 
адæмтæм зындгонд рунæтæ дæр ирон адæмы фыдæлтæм уыдысты…

Дунейы уаг æмæ æгъдæуттæ хорз чи зыдта, нæ уыцы рагон фыдæл-
тæ сæ ирондзинад бастой, бæрзонд æвæрд чи у, ахæм миниуджытимæ: 
æгъдау, æфсарм, уаг, ныфс, зонд, хъару, кад æмæ намысимæ. Уыдон 
иумæ ирон фарн хуыдтой, ирон лæгдзинад.

Лæгдзинад уыд адæмæн хорздзинад ракæнын. Дæхицæн æмæ æрмæст 
дæ бинонтæн цыфæнды дæр сараз, уæддæр дæ хорз ничи загътаид. Дæ 

лæгдзинад хъуамæ равдыстаис адæмы сæраппонд. Уæд-иу адæймаджы 
хуыдтой «комы лæг», «бæстæйы лæг».

Уæдæ ирон лæджы уæздандзинадæн та кæрон дæр нæ уыд. Ирон 
уаг йæхимæ бирæ ахуыргæндты æркæсын кодта. XIX æнусы зындгонд 
ахуыргонд Всеволод Миллер фыста, ирон адæмæн, дам, сæ мæгуыр, та-
лынг хæдзæртты се ‘фсарм æмæ уаг Ныгуылæн Европæйы сызгъæринæй 
фæлыст галуантæй бирæ уæлдæр æмæ тыхджындæр æвæрд сты, зæгъгæ.

Нæ рагфыдæл нæртон адæм уыдысты хæдзонд æмæ дзырдарæхст. 
Зондджын уынаффæ æмæ аив ныхас, æнæкъуылымпы тæрхон æмæ 
знаджы ныхмæ зондæй цæуын – уый уыд сæ удыхъæд. Нартæн уыд 
сæхи цæстæнгас æрдз æмæ дунейы арæзтмæ, адæмы эволюцимæ.

Нæртон адæмы фæдонтæ – ирон адæм – æнусты дæргъы фæхастой 
сæ туджы уыцы æмбисонды рæсугъд, кадджын миниуджытæ. Уымæн 
æмæ историйы гуыргъахъ фæндæгтыл нæ фесæфтой сæ фидар æмæ 
тæмæссаг бастдзинад уæларвон сыгъдæг тыхтимæ.

Абон нæ фæстæмæ сног кæнын хъæуы нæ фыдæлты КУВЫНЫ æгъ-
дау. Хуыцау ирон адæмæн йæхимæ цы фæндаг сарæзта, уый ивинаг нæу. 
Ирон адæм кувынц, Дуне чи Сфæлдыста, уыцы Иунæг Стыр Хуыцаумæ, 
æмæ адæмæн сæ зæххон царды ахъаз чи у, уыцы Хуыцауы минæвæрттæ 
– зæдтæ æмæ дауджытæм. Бæрзонд бынæтты, хæхты цъуппытыл сты 
незамантæй нæ кувæндæттæ. Уырдæм уæларвæй цæуы рæстмæ аудæг 
тых, энерги æмæ йæ бон у зæххон хæрам тыхтæй сыгъдæг кæнын. Уыцы 
кувæндæттæ Ирыстоны хæхбæсты æнæхъæн минæй фылдæр кæй сты, 
уымæ гæсгæ Иры хæхбæстæ æдæппæтæй дæр схонæн ис ТАБУЙАГ 
БÆСТÆ. Уымæ гæсгæ-иу дзырдта тырсыгоймаг Касаты Лазо: «Нæ 
дурын авдæнæй куыд фæхаудыстæм, нæ дурын авдæнæй. Хæхбæстæй 
зæгъын! Уым цы тых уыдис! Уым цы диссаг уыдис! Тæхуды, ме ‘взаг 
куы кæрдид уыцы диссæгтæ радзурын! Махæн сæфынæй тас нæу. Ни-
куы нæ ныууадздзæн Хуыцау, нæхæдæг æй куы нæ ныууадзæм, уæд! 
Нæ кувæндæттыл нæ къух куы ауигъæм, гъеуæд не сæфт æрцыдис!»

Цæмæй нæ фидæны фæлтæртæн уыцы ахсджиаг æмæ зынаргъ хæзнатæ 
– æрвон фыдæлты мадæлон æвзаг æмæ нæ æвæджиауы ИРОН ÆГЪ-
ДÆУТТÆ – сыгъдæгæй адæттын бафæразæм, уый тыххæй нæ хъæуы 
зæрдиагæй архайын. Удварны æвæрæнтæн сæ мидис бамбарæм, аккаг 
аргъ кæнын сын базонæм æмæ нæ зæрдыл дарæм Темырханты Сосланы 
сидт нæ нæрæмон фыдæлты фæдзæхст фехъусынмæ.

Йе ‘взаг – цъæхснаг.
Таджы был азылди
Уайтагъд, тæвдæй.
Ног цард æм разынди
Саумæр зæххæй.
Уалынмæ ауæдзæй
Сауцъиу – пæррæст.
Афæдзæй-афæдзмæ
Зулкъæй – æфсæст.
Абон уый, гъæйтт-мардзæ, –
Ахстонгæнæг,
Хъуамæ уым рауадза
Бирæ зæнæг.

ГЁЛЁБУТЁ
Æдзух махæн 
Нæ лæппуттæ
Иумæ ахсынц 
Гæлæбутæ.
Гæлæбутæ,
Хуыцауы сконд
Цæрæг удтæ.
Цъæхтæ вæййынц,
Сæнт урсытæ,
Æнæхатыр – 
Сæ сурджытæ.
Мæ къонатæ,
Мæ хъæбултæ,
Цæмæн ахсут
Гæлæбутæ?
Рæсугъд куы сты
Хæрзрæуæгтæ,
Тæнæгбазыр,
Пæрпæрæгтæ.
Мæ къонатæ,

Мæ хъæбултæ,
Нанайы буц
Чысыл хуртæ.
Нæ мыггаг у
Гæлæбутæй,
Цы кæнут уæд
Гæлæбутæй?

ДЫГОППОН
Æз – дыгоппон,
Дыууæгоппон,
Бирæ уарзын
Алы ног бон.
Цин сæ арын
Æмæ зарын.
Æз – дыгоппон,
Дыууæгоппон,
Комы нуазын
Алкæд хомдон.
Æз – дыгоппон,
Дыууæгоппон,
Никæмæй 
Æз ницы дарын,
Иуы дæр 
Куы нæ хъыгдарын.
Æз – дыгоппон,
Дыууæгоппон,
Уæд цы кодтон?
Æз – дыгоппон,
Дыууæгоппон.
Чи мын бахордта
Мæ хордон?

     НЫФСЫТЁ
Уалдзæджы куы сагътон
Талатæ æз цалдæр.
Се ‘ппæтæн уæд загътон:
“Айрæзут мын тагъддæр!”
Ме суинаг ныфсытæ
Коммæгæстæ фесты.
Рафтыдтой цъæх сыфтæ,
С’ алкæцы дæр фестыр.
Талатæн ныр зонын
Царды хостæ арын:
Никуы вæййынц дойны,
Хъацæнтæ сын дарын.
Архайын, фæкусын:
Ма кæной рынчынтæ.
Алкæддæр фæсурын
Уайтагъддæр сæ рынтæ.
Æмæ уæд æз армæй
Талайы рæвдауын.
Хуры тынтæ хъармæй
Нал фефсæдынц нуазын.
Алы хатт, бæгуыдæр,
Æз фыр цинæй райын:
Иннæ аз сæ фылдæр
Райдайдзысты зайын.

                       ХЁХХОН РАЙСОМ
Хур æрыхъал
Адджын фынтæй.
Худгæ скасти 
Уый сырх былтæй.
Тавы зæххы
Тынгæй-тынгдæр.
Хæхтæ судзынц
Ныр йæ зынгæй.

Цъити батæфст
Пиллон артæй.
Уайтагъд фемæхст
Дон йæ фахсæй.
Æмæ мæргътæ
Боны кадæн
Алы зæлтæй
Уафынц кадæг.

                       ЦЪИУЫ ХУЫМ
Хуры комы –
Цъиуы хуым,
Уый цы тауы,
Цымæ, уым?
Хор дзы тауы
Холлагæн – 
Карз зымæгмæ
Мондагæн.
Æмæ змæлы,
Кусы цъиу.
Хоры гæппæл
Уымæн циу?



134

КАЛМАНТЫ Этери

МИНИСТРЫ КЪӔЛӔТДЖЫН
Радзырд

Зӕринкӕйы фыдыхо куыста Культурӕйы министрады хӕдзары 
æфснайӕгӕй. Иу сӕрдыгон изӕр Зӕринкӕйы дӕр акодта йемӕ. 

Сӕ хӕдзары дуармӕ сбадтысты хурæнгӕсхуыз трамвайы, ӕмӕ сӕ 
уый узгӕ-узгӕ ныххӕццӕ кодта. 

Зӕринӕ раздӕр ам никуы уыд ӕмӕ джихтӕгӕнгӕ уади йӕ фы-
дыхойы фӕстӕ. Культурӕйы министрады бӕстыхайы ничиуал уыд 
хъахъхъӕнӕгӕй уӕлдай. Цалынмӕ йӕ фыдыхо иугай-дыгай дуӕрттӕ 
гом кодта, уӕдмӕ чызг нарӕг къӕлидорты рацу-бацу кодта. Райдзаст 
бӕстыхайы уыд сабыр. Стыр рудзынджы бын рӕнхъӕй ӕвӕрд уы-
дысты дидинджытӕ. Чызг сӕм хӕстӕгдӕр бацыд, рудзынгӕй акаст 
ӕмӕ йӕхинымӕр ахъуыды кодта, цымӕ йын фӕстӕмӕ цӕугӕйӕ, 
уӕртӕ уынджы кӕрон цы дукани ис, уым адджын гуыл балхӕндзӕн 
йӕ фыдыхо? 

– Зӕринкӕ, мӕ хур, кӕм дӕ? 
– Мӕнӕ дӕн… 
– Макуыдӕм ацу, ӕз ныртӕккӕ суайдзынӕн, – сдзырдта йӕм фы-

дыхо ӕмӕ бинаг уӕладзыгмӕ ныууад.
Зӕри та рудзынгӕй акаст, стӕй фӕстӕмӕ къӕлидорты разылд. 

Кусӕн уӕттӕй иуы гом дуарӕй федта бӕрзонд рӕсугъд стъол ӕмӕ сау 
фӕлмӕн къӕлӕтджын. Зӕринкӕ дуары раз ӕрлӕууыд, йӕ алыварс 
акаст ӕмӕ хъавгӕ бахызт мидӕмӕ. 

«Ехх, ныр ацы къӕлӕтджыныл ма ныззылдтытӕ кӕн…» – ахъуы-
ды кодта чызг. Бӕргӕ тарсти, куы йӕм хӕца йӕ фыдыхо, фӕлӕ йӕ 
зӕрдӕ тынг ӕхсайдта къӕлӕтджынмӕ, кинонывы ма федта ахӕм. 
Чызг сабыргай бацыд ӕмӕ йыл хъавгӕ ӕрбадт… Къӕлӕтджын йӕ 
быны ӕрзылд… Чызг ныццин кодта. Стӕй стъолмӕ фӕкомкоммӕ. Йӕ 
уӕлӕ уыд алыхуызон рӕсугъд чингуытӕ, газет ӕмӕ урс гӕххӕттытӕ. 
Февнала сӕм, зӕгъгӕ, афтӕ дуары ауыдта бӕрзонд хӕрзконд лӕджы. 

Фыр тӕссӕй къӕлӕтджынӕй ӕртӕррӕст ласта ӕмӕ стъолы бын 
фӕкуысси ис. Кӕсы, ӕмӕ урс туфлиджын къӕхтӕ стъолмӕ ӕрбахӕццӕ 
кӕнынц. Зӕринкӕйы зӕрдӕ ныгуыпп-гуыпп ласта. 

Лӕг ӕй цыма нӕ федта, йӕхи афтӕ скодта ӕмӕ хъӕрӕй дзургӕ 
стъолыл цыдӕртӕ агуры: 

– Гъеныр цымӕ цы фесты?.. Ацы кӕсӕнцӕстытӕ агурынӕй куыд 
бастадтӕн… 

Зӕринкӕ змӕлын дӕр нал уӕндыд. Лӕг къӕлӕтджыны ӕрбадт ӕмӕ 
арф ныуулӕфыд. Уалынмӕ Зӕринкӕмӕ бынмӕ йӕ къухы къафетт 
бадардта ӕмӕ загъта:

– Мӕнӕ хорз чызг, мӕ кӕсӕнцӕстытӕ мын нӕ федтай? 
– Нӕ федтон… – мынӕг хъӕлӕсӕй сдзырдта чызг, стъолы бынӕй 

рабыргӕйӕ.
– Ай диссаг нӕу, цымӕ сӕ цы ахордта?.. Исчи мын сӕ куы ссарид, 

уӕд цы хорз чызг уаид… О, хӕдӕгай, ма ном – Бимболат. Дӕуӕн та? 
– Зӕринкӕ…. 
– Зӕринкӕ, аххуыс-ма мын кӕн, дӕ хорзӕхӕй. Ды уӕртӕ уыцы 

лагъзы фен, æз та сӕ чингуыты ‘хсӕн ацагурон.
– Хорз, – цингӕнгӕ азгъордта чызг… 
«Цы хорз у, кӕй мӕм нӕ фӕхыл кодта…» – хъуыды кодта Зæринкæ. 
Чысыл рӕстӕгмӕ Зӕринкӕ кӕсӕнцӕстытӕ ссардта:
– Мӕнӕ сты! 
– Уӕууа! Кӕдӕй-уӕдӕй. Бузныг, мӕ хур! 
Бимболат кӕсӕнцӕстытӕ бакодта ӕмӕ йе стъолы уӕлхъус ӕрбадт. 
– Ацы ӕнӕхайыры кӕсӕнцӕстыты тыххӕй ӕрдӕгфӕндагӕй раздӕх-

тӕн. Уӕдӕ, зӕгъыс, дӕ ном Зӕринкӕ… Ӕмӕ кӕй чызг дӕ, уый дӕр 
ма мын ӕххӕст куы зӕгъис… 

– Баба ӕмӕ нанайы, – сӕрыстырӕй дзуапп радта чызг. 
Лӕг ныххудти. Зӕринкӕ фефсӕрмы.
Уалынмӕ Зӕринкӕйы фыдыхо фӕзынд. Хатыр ракуырдта лӕгӕй 

ӕмӕ чызджы акодта. 
– Мӕнӕ къуылбадӕг, министры кусӕн уаты йеддæмæ кӕм ахъазай, 

уый не ссардтай?..
– Аминӕт, министр та чи у? – дисхуызӕй, йæ фыдыхойы фӕстӕ 

уайгӕ, фарста чызг. 
Фӕлӕ йӕ Аминӕт цымӕ хъусгӕ дӕр нӕ фӕкодта. Кӕцыдӕр уатӕй 

бандон рахаста ӕмӕ йӕ къулрӕбын ӕрӕвӕрдта: 
– Мӕнӕ ам сбад ӕмӕ змӕлгӕ дӕр ма кӕн. 
Зӕринӕ ӕрæнкъард, бацыд ӕмӕ бандоныл сбадт. Нӕ йӕ ‘мбӕрста, 

цӕмӕн ӕм хӕцы йӕ фыдыхо, фӕлӕ исты фӕрсын нал суӕндыд. Афтӕ 
фӕбадт, цалынмӕ фыдыхо æфснайд нӕ фӕци, уӕдмӕ. 

Хур ӕрныгуылд… Чызг ӕнкъардӕй уайы йӕ фыдыхойы фӕстӕ. 
Ахизӕны хъахъхъӕнӕджы раз ӕрлӕууыдысты дӕгъӕлтӕ йӕм рат-
тынмӕ. Хъахъхъӕнӕг дӕгъӕлтӕ ӕрцауыгъта ӕмӕ йӕ мидбылты 
бахудт. Стӕй Зӕринкӕмӕ ралæвæрдта цавӕрдӕр тыхтон ӕмӕ загъта: 

– Айс, Зӕринкӕ, Бимболат сӕ дӕуӕн ныууагъта.
Зӕринкӕ бацин кодта, фӕлӕ уайтагъд Аминӕтмӕ скаст. Аминӕт 

йӕ сӕр разыйы тылд бакодта, райс сӕ, зӕгъгӕ. 
Зӕринӕ тыхтон райста ӕмӕ хъалагъурӕн «бузныг» загъта.
Тыхтоны уыд, Бимболаты кусӕн уаты йӕхи кӕмӕ баивӕзта, 

уыцы урс сыфтӕ. Уӕллаг сыфыл уыд фыст: «Баба ӕмӕ нанайы чызг 
Зӕринкӕйӕн».

Уайы Зӕринкӕ йӕ фыдыхойы фӕстӕ. Хъарм сӕрдыгон дымгӕ йын 
йӕ дзыккутӕ фӕйлауы. Чызг йӕ тыхтон дыууӕ къухӕй йӕ риумӕ 
нылхъывта, цымӕ тӕрсгӕ кодта, дымгӕ йын сӕ куы аскъӕфа, уымӕй… 

ЁМБИСЁНДТЁ. ЗОНДЫ 
ЁМЁ ЦАРДЫУАДЖЫ НЫХЁСТЁ

 Къутугæнæнтæ мын зæгъ, æмæ дын уалдзæг зæгъон.
 Уалдзæг – царддæттæг.
 Уалдзæг – гуырдзвидыц.
 Уалдзæг – зæрдæвæрд.
 Уалдзыгон хур хъæнтæ бæрæг кæны.
 Уалдзыгон хур – мæ чындзыты, фæззыгон хур – мæ чызджыты.
 Уалдзæджы фидиуæг – дзывылдар.
 Уалдзæг – хуымгæнæн.
 Уалдзæг цы байтауай, уый фæззæг æркæрддзынæ.
 Уалдзæгæн – уалдзыгон хурхæтæн.
 Уалдзæгæн – уалдзæджы фæлыст.
 Уалдзæг – гуырдзтæ, амæндтæ æвзарæг.
 Уалдзæг фæззæгæн – куыст, фæззæг – уалдзæгæн.
 Уалдзæгæн – цъæхтæ, фæззæгæн – рæгъæдтæ.
 Уалдзыгон хур йæхимæ æлвасы.
 Уалдзæджы хорзæн дзы æмбал нæй.
 Уалдзæг æвзæр ахаста, уæд фæззæг – мæгуырау.
 Удхъомысы уалдзæгæн йæ хæрзтæ æндæр сты.
 Уалдзæг – дидинæг калæн.
 Уалдзæг – сыфтæр æфтауæн.
 Уалдзæг – уарзæттæ æвзарæн.
 Уалдзæг – амæндтæ æвзарæн.
 Уалдзæг уарзæттыл комдзог цæуы.
 Зайæгойтæ дæр уалдзæгмæ бæллынц, цæрæгойтæ дæр.
 Уалдзæджы цинæн кæрон нæй.
 Уалдзæджы комулæфт зæрдæмæ хъары.
 Уалдзыгон хæринагæн – сойаджы æмæ урссаджы хуыздæртæ.
 Уалдзæг арв афоныл ныннæрыд фæлмæн хъарм къæвдаимæ, 
уæд сæрдæн æвзæрæй тас нæу.

И Р О Н Х Ъ Ё Л Д З Ё Г Н Ы Х Ё С Т Ё
Ф о л ь к л о р ы   х и ц æ н   б ы н а т   а х с ы н ц   а д æ м о н   ц ы б ы р   р а д з ы р д т æ   –                   

æ м æ А г ъ н а т ы Æ х с а р. У ы д о н æ й с п а й д а к æ н д з ы с т æ м. Ц г ъ о й т ы Х а з б и 

А д æ м ы ц ы р г ъ з о н д æ в д и с æ г х ъ æ л д з æ г н ы х æ с т æ.  А л ч и д æ р н æ 

æ р æ м б ы р д с т ы, з æ г ъ г æ, æ. а. д. У у ы л д з у р æ г у у ы р ы с с а г æ м б и с о н д д æ р 

А х у ы г æ н æг æ  æ х х у ыс æ

«На воре шапка горит». Афтæ, таурæгъ «Мыды чыргъæд»-ы дæр иу 
лæгæн йæ мыды чыргъæд адавдæуыд. Хъæуыхицау адæмы сæмбырд 
кодта æмæ сæм дзуры: «Ныронг нæм давд нæ уыди, ныр нæм фæзын-
ди, æмæ уыцы давæг ныртæккæ не ‘хсæн ис, нæ астæуæй бæрæгæй 
зыны, сымах дæр æй уынут. Кæсут-ма йæм, йæ худыл бындзытæ куыд 
æрæмбырд сты!»

Давæг æцæгæйдæр адæмы астæу лæууыд. Уыцы ныхасмæ худ йæ 
сæрæй фелвæста æмæ йæм ракæс-бакæс кæнын байдыдта.

Адæмы критикон цæстæнгас царды фæзындтытæм. Ирон хъæл-
дзæг ныхæсты адæмы цæст уынаг у: худынц æгуыдзæгыл, магусайыл, 
чъындыйыл. Раздæр-иу алы ирон хæдзары алфамбылай дæр уыд кау 
быд, кæмæн нæ уыд, уый нымад уыд бынтон æгуыдзæгыл. Афтæ, иу 
мæрддзыгой адæм æрбарæдыдысты сыхæгтæм, æмæ сæм сæ чындз дзуры:

– Мах не стæм, мах, уæртæ фаллæгтæм ацæут.
Уæд æм кæуджытæй иу фæцырд ис æмæ йын афтæ зæгъы:
– Сымахмæ дæр æрдиаг кæнæм, сымахмæ, йæ кæртыл кау сбийын 

чи нæ фæразы!..
Магуса цот райсомæй æрæгмæстаг вæййынц. Ахæмтыл дæр дзæвгар 

хъæлдзæг ныхæстæ ис, уыдонæй иу – «Тамако æруарыди». 
Иу лæгæн уыди тамакодымаг æмæ райсомæй æрæгмæстаг фырттæ. 

Уæд сæм иу райсом сæ фыд мидæмæ хъæр кæны:
– У-у, мæ лæппутæ! Уæлæмæ сыстут, мæнæ уын æдде тамако æруарыди.
Уæд æм йæ фырттæ мидæгæй дзурынц:
– Дæ разы, дада, къуымы халамæрзæн, æмæ уал ды мидæмæ хафгæ, 

мах дæр дæм зындзыстæм, чысыл ма ахуыссæм.
Ирон адæмы марды æгъдæутты уыдис, ног дуджы чи нал фидыд-

та, ахæмтæ, уыдонæй иу – ингæнмæ хи æппарын, ома мардыл зæрдæ 
афтæ риссы. 

Иу усæн йæ лæг амарди. Уæвгæ, ирон æгъдаумæ гæсгæ, ус хъуамæ ма 
æвдиса, йæ лæгыл хъыг кæны, уый. Марды ингæны куы нывæрдтой, уæд 
ус йæ фæдыл ингæнмæ йæхи тоны: «Ауадзут мæ, куыд ма цæрдзынæн! 
Ауадзут мæ, нал цæрын æз дæр!» Куы нал сабыр кодта, уæд сылгоймæг-
тæй чидæр дзуры: «Ауадзут-ма йæ, цы йыл ныххæцыдыстут».

Мæрдджын ус йæ кæуынæй фæсабыр æмæ йæм уыциу къæпп 
фæкодта: «Дæ зынг ахуыссæд, куы нæ мæ ауадзай!» – йæхæдæг ин-
гæнæй иуварс ацыди.

Бинонты цардхалæг вæййынц иуæй-иу ног чындзытæ дæр: æнæ-
гъдау, æнæуæздан, къæппой, иу ныхас чи нæ ныххатыр кæндзæн. 
Ахæмтыл дæр адæм скодтой хъæлдзæг ныхæстæ, уыдонæй иу – «Уай-
сæст». Иу лæг йæ чындзы йæхимæ сдзурыны тыххæй фыс аргæвста æмæ 
сыхбæсты хорз федта. Иукъорд боны фæстæ та сыхбæсты æрхуыдта, 
гал аргæвста æмæ сын дзуры:

– Ацы куывд та уымæн кæнын, æмæ мæм абонæй фæстæмæ мæ 
чындз фæстæмæ уайсадын байдайа.

Адæмы моралон хъару. Ирон адæймаг кадыл мард у, фæзæгъынц. 
Æгады бæсты мæлæт хуыздæрыл нымадта. Афтæ – хъæлдзæг ныхæсты 
дæр. Санаты Семыл бирæ хабæрттæ ис, уыдонæй иу – «Зондджын 
æдылыйы зæрдæмæ нæ цæуы». 

Сем Санибайы фæцæйцыд æмæ иу сæмбæлæг лæгæн раарфæ кодта, 
дæ фæндаг раст, зæгъгæ. Арфæйы дзуапп раттыны бæсты йын лæг 
алывыдтæ калы æмæ калы. Хъæумæ куы баввахс сты, уæд Сем ныл-
лæууыд æмæ æлгъитæгæн афтæ зæгъы: «Дæ хорзæхæй, цасдæриддæр 
мæ æлгъитинаг дæ, уый мæ ам фелгъит, кæннод хъæумæ куы бахæццæ 
уæм, уæд дыл адæм фæхуддзысты».

Иннæ хабар та хуыйны «Раст лæг». Æртæ æфсымæрæй дыууæйæ уы-
дысты къæрныхтæ, æртыккаг та – раст лæг. Йæ ус æм мæсты кодта, ды 
дæр ма исты радав, зæгъгæ. Лæг куы стыхст, уæд бавдæлд æмæ иуæхсæв 
йæхи хъуг радавта. Аргæвстой йæ мæйдары, фæлæ, цырагъы рухсмæ ус 
йæ хъуджы куы базыдта, уæд йæ рустæм фæлæбурдта. Уæд æм лæг дзуры:

– Гормон, æз кæй хъуг радавон, уый дæр афтæ æрдиаг кæндзæн 
æмæ тæригъæд у, тæригъæд!

Жанры поэтикæйы хицæн æууæлтæ. Ирон хъæлдзæг ныхæстæ, 
куыд фольклоры иннæ жанртæ, хъæздыг сты аивадон мадзæлттæй. 
Абарстыты руаджы хъæлдзæг ныхасы сюжет цæстытыл уæлдай 
хуыздæр ауайы, йæ мидис сбæрæг вæййы: «… мæ хæдзар мын ацы 
æнгузы хуызæн дзаг фестын кæн!» («Æнгуз», æнгуз куы асаста, уæд 
мидæгæй разынд афтид); «…цыма дæ куыйтæ ныттыдтой, уыйау куы 
сдæ», «дæ хæдзар дымгæдардау цæмæн сси» («Иу низæй рынчынтæ»).

Фразеологизмтё: «дыууæ бирæгъы сæ уды къубал скъуыдтой», 
ома тынг архайдтой, тынг сæ фæндыд мæгуыр усæн феххуыс кæнын 
(«Бирæгътæ»); «йæ цæстытæ цармæ ныццавта» («Дыууæ уазæджы»); 
«æбуалгъ хъуыдытæ ныццавтой сæры магъзы» («Ус æмæ лалым»).

Арфётё: Ирон адæмы арфæты æвæрд ис арф хъуыды, æвдисынц 
адæмы цардыуаг, се ‘гъдæуттæ: «Дæ фæндаг раст»; «Æгас цу, уазæг! 
– Фæрнæйдзаг ут, фæрнæйдзаг!»; «Буцæй фæцæрут, буцæй» («Бирæгъ-
бадæн»); «Рæстмæ дын фæуæд дæ куырой æмæ дзы райгæ у» («Куырой 
æнæдон быдыры»); «Дæ фос бирæ уа, хорз фыййау! – Арфæгонд у æмæ 
дæ фæндаг раст уæд!» («Æз Къоста дæн»).

Куывдтытё: «О ме сфæлдисæг Хуыцау» («Æнгуз»); «О Хуыцау, 
уæдæ йын бахатыр кæн» («Сауджыны сахат»); «Табу дæхицæн, сыгъ-
дæджытæн» («Молло æмæ фыййау»).

Хъæлдзæг ныхæсты арæх фембæлæн ис Хуыцаумё курдиаты адёмон 
ныхёстыл: «Хуыцауæй бузныг», «Хуыцауæй дæ бауырнæд», «Хуыцау 
æй сæкæрласæг фæкæнæд», «Хуыцау, дæуæй разы», «Хуыцау дын хорз 
ракæна», «Хуыцау уыл йæ бæллæх сæвæра», «Тобæ, тобæ, Хуыцау! 
Куыдзы коммæ ма бакæс» æ. æнд.

Рёвдауён ныхёстё: «Дæ рын бахæрон», «мæ хур», «мæ хъæбул», 
«мæ хæлар», «мæ хур акæнай», «мæ зынаргъ», «нанайы хъæбул».

Хъæлдзæг ныхæсты фембæлæн ис æндæр адæмон ныхæстыл дæр: 
«Æз дæ мæрдты уазæг», «Уæ йæ бындар фæуа», «Дæ хорзæхæй», 
«Рухсаг у» æ. а. д.

Арфæтæй уæлдай хъæлдзæг ныхæстæ хъæздыг сты фидистё ёмё 
ёлгъыстытёй. Ирон æмбисонд зæгъы: «Ирæн фидис кæнын фыдæй 
баззад». Фидистæ кодтой хистхортæн, гуыбындзæлтæн, æвзæргæнджы-
ты мыггагæн, сæ ныййарджытæн, фæлæ ма æнæхъуаджы æфхæрдтой 
раст адæймаджы дæр, абадгæ чызджыты æ. а. д. «Ды лæг куы уаис, 
уæд дæ фыдæн хист скæнис!..» («Фидис æмæ хист») – фидис кæны 
хистуарзаг лæг. «Сымахмæ дæр æрдиаг кæнæм, сымахмæ, йæ кæр-
тыл кау сбийын чи нæ фæразы!..» («Сымахмæ дæр æрдиаг кæнæм») 
– æгуыдзæг лæгыл фидис.

«Кæд арфæйæ исчи райгуырд, уæд æлгъыстæй дæр исчи амæлдзæн», 
– зæгъы ирон æмбисонд. Фæлæ афтæ дæр дзырдæуы: «Æлгъитæгæн 
йе ‘лгъыст йæхиуыл цæуы». Æрмæстдæр мады æлгъыст нæ цæуы йæ                   
хъæбултыл: «Мады æлгъыстыл дзидзитæ æлло кæнынц», «Мады æлгъыст 
хъæбулæн цин у, искæй æлгъыст та – рын». Æлгъыстæй алчи дæр тæрсгæ 
кæны, йæхи дзы хъахъхъæны, фæлæ уæддæр иуæй-иу хатт æлгъысты 
хай фæвæййы. Афтæ у хъæлдзæг ныхæсты дæр: «У-у, фæлтау не ‘ппæт 
дæр хæрзсæфт куы фæуыдаиккам» («Дыккаг мард куы нæ кæндзæни»); 

«Дæ быны къускыл баззайай!» («Ды та мæнæй гæдыдæр»); «Уæ, куыдзы 
туг уыл ныууара» («Æз дзы бон куы ницы арын…»); «Хæрам дын фе-
ста уыцы нозт!» («Куадзæны арфæтæ»); «Уæ, бын бауай, цы карк дæ!» 
(«Сæры цæф»); «У, йæ хæдзар фехæла!» («Нæ йæ æвдæлди»); «Дæ зынг 
ахуыссæд, куы нæ мæ ауадзай» («Ауадзут мæ») æ. æнд.

Ирон хъæлдзæг ныхæстæн æнæ диалог уæвæн нæй, уæд уыдзысты 
æнæуд, æнæапп:

– Кæдæм цæуыс, кæ? (иу сæрхъæндзæф ус фæрсы Зондабийы).
– Мæрдтæм.
– Æмæ уæд цæугæ та кæцæй кæныс?
– Мæрдтæй, – дзуапп радта Зондаби («Мæрдтæм лæвæрттæ»).
Иннæ цыбыр диалоджы та æвæрд ис нуазаг лæджы фæлгонц боц-

къайы хуызы:
– Аминæт, дæ лæгæй цæмæн ахицæн дæ?
– Ау, уæдæ кæдмæ бадтаин сæны боцкъайы фарсмæ? («Цæмæн 

ахицæн йæ лæгæй»).
Ног чындзмæ тынг фенхъæлмæ кæсынц лæппуйы ныййарджытæ: 

чызг сын уыдзæн, узæлдзæн сыл сæ зæронды бонты, фæлæ арæх сæ 
рухс фæндтæ фæсыкк вæййынц:

– Тæтæрхъан, дæ чындзæй бузныг дæ?
– Тынг! Уый руаджы рухс федтон: хæдзарæй мæ тыргъмæ расырдта 

(«Зæронд лæг рухс федта»).
Ацæргæ адæймаг кæнæ уæзхъус вæййы, кæнæ ног хабæрттæн ницы 

фæзоны, æмæ йыл уæд кæнæ худгæ фæкæнынц, кæнæ та йын йæ дзуапп 
нæ бамбарынц. Госгайы фыртыфырт Габрускæ уынгты хъæргæнгæ 
æрбазгъоры сæхимæ:

– Нана! Нана! Дæ хæрзæггурæггаг – мæн!..
– Цы хабар ис, нанайы хъæбул?! – дисгæнæгау æй фæрсы йæ фы-

дымад.
– Нана!.. Финляндиимæ бафидыдтой!..
– Дæ рынтæ бахæрон, Габрускæ, æмæ йæ хæсгæ та цымæ кæд кæн-

дзысты?.. («Хæрзæггурæггаг») æ. а. д.
Цард куыд цæуы, афтæ йе ‘мдзу кæнынц хъæлдзæг ныхæстæ дæр. 

Фæуæн сын нæй, уымæн æмæ адæймаджы цæст уынаг у: кæм худæджы 
цау фены, кæм фауинаг цау, æмæ та равзæры ног хъæлдзæг ныхас.

МЁЙЫ ЦАУТЫЛ АФЁЛГЁСТ
► 15, 16, 17 мартъийы ацыдысты Уæрæсейы Президенты æвзæр-

стытæ. Ацы бынатмæ кандидаттæ уыдысты Владислав Даванков 
(политикон парти «Ног адæм»), Владимир Путин, Леонид Слуцкий 
(политикон парти «Уæрæсейы либералон-демократон парти») æмæ 
Николай Харитонов (политикон парти «Уæрæсейы Федерацийы Ком-
мунистон парти»).

Уæрæсейы Центрон æвзарæн къамисы бæрæггæнæнтæм гæсгæ 
Президенты бынатмæ кандидаттæй æппæты фылдæр хъæлæстæ райста 
Владимир Путин – 87,28 проценты, уый фæстæ та – Николай Хари-
тонов – 4,31 процент, Владислав Даванков – 3,85 проценты, Леонид 
Слуцкий та – 3,2 проценты.

► 15 мартъийы Беслæны Культурæйы галуаны кадджын уавæры 
сбæрæг кодтой фыссæг, поэт, прозаик, Цæгат Ирыстоны æмæ Уæрæсейы 
Федерацийы культурæйы сгуыхт кусæг, Уæрæсейы Фысджыты цæдисы 
уæнг Дауыраты Дамир 85 азы юбилей. 

Дамирæн арфæйы ныхæстæ зæгъынмæ æрбацыдысты йæ хæлæрттæ, 
æмхъæуккæгтæ æмæ йын йе сфæлдыстадæн аргъ чи кæны, уыдон.

► Республикæ Цæгат Ирыстон-Аланийы Сæргълæууæджы цур 
Хетæгкаты Къостайы номыл паддзахадон премийы фæдыл къамис 
хъусын кæны, 2024 азы 1 апрелы кæй райдайдзæн преми райсыны 
тыххæй кандидатурæтæ бадæттыны рæстæг æмæ ахæсдзæн 2024 азы 
31 маймæ. 

Амынд æмгъуыдмæ конкурсы архайджытæ сæ документтæ æмæ 
æрмæджытæ æрбахæссæнт ахæм адрисмæ: г. Дзæуджыхъæу, Сæриба-
ры фæз, 1, каб.301 14 сахатæй 17 сахатмæ (кусгæ бонты). Бæлвырддæр 
информаци базонæн ис ахæм телефонтæй: 8 (8672) 53-08-22, 8 (8672) 
53-39-06.

 Кандидатурæтæ равзарыны бар ис республикæйы æххæстгæнæн 
æмæ бынæттон хиуынаффæйады оргæнтæн, аивадон æмæ наукон 
цæдистæн, æхсæнадон организацитæн, газеттæ æмæ журналты редак-
цитæн, уæлдæр ахуырады организацитæн.

Преми райсыны кадджын мадзал ацæудзæн ацы аз 15 октябры – 
поэты райгуырæн боны.



Редакци авторы хъуыдытимæ алкæд разы нæ вæййы.

 Журналы цы æрмæг рацæуа, уымæй æндæр мыхуырон оргæн куы пайда кæна, 
уæд хъуамæ амынд уа, «Мах дуг»-æй ист кæй у, уый.

Журналмæ цы къухфыстытæ лæвæрд цæуынц, уыдон редакци рецензи  
нæ кæны, стæй сæ автортæн фæстæмæ не здахы.

